
مجھے کہنا ہے کچھ۔۔۔۔۔

لیجیے میں پھر حاضر ہوں۔ جی ہاں۔ م م مغل کے نام کا اعلان کیا گیا تھا اس شمارے کے لئے، لیکن موصوف  کی طبیعت عین موقع پر ناساز ہو گئی۔ اب وہ الحمد للہ رو بصحت ہیں، لیکن ’سمت‘ کی ذمہ داریاں لینے کی ہمت نہیں کر رہے۔ امید ہے بلکہ خدا کرے کہ اگلے شمارے  تک وہ مکمل صحتیاب اور ادارت کے لئے تیار ہو جائیں۔

اردو دنیا ایک اور مینارۂ نور سے خالی ہو گئی۔ پروفیسر محمد حسن، نامور  ترقی پسند ادیب بھی ساتھ چھوڑ گئے۔ قمر رئیس کے بعد ان کا دم غنیمت تھا، حالانکہ محمد حسن صاحب قمر رئیس  کے بھی استاد تھے۔ نقاد، ڈراما نگار، نثری نظموں کے شاعر،  ان کی ہمہ جہت شخصیت کے کچھ پہلو تھے۔  ان کے انتقال سے خاص کر فکشن کی تنقید کو ایک بڑا دھکا لگا ہے۔ اللہ تعالیٰ مرحوم  کی خطائیں بخش دے اور درجات بلند کرے اور متعلقین کو صبر جمیل عطا کرے۔ آمین۔

اس شمارے میں حسین الحق کا گوشہ سہ ماہی ‘شعر و حکمت‘ سے مستعار ہے ۔ امید ہے پسند آئے گا۔

اپنی آراء سے نوازتے رہئے۔

اعجاز عبید

پس تحریر
اتنا لکھ چکا تھا اور  اپ لوڈ کرنے والا تھا کہ ایک ستون اور گرنے کی اطلاع ملی۔ ماہر غالبیات، عربی کے سکالر اور اردو کے شاعر علی گڑھ یونیورسٹی کے شعبۂ عربی کے سابق صدر مختار الدین آرزوؔ بھی چل بسے۔  انا للہ و انا علیہ راجعون۔ مرحوم اچھے شاعر بھی تھے اور شعبۂ اردو کی کوئی مشاعرہ یا ادبی تقریب  ان کے بغیر مکمل نہیں سمجھی جاتی تھی۔ ڈاکٹر خلیق انجم کا خراج عقیدت بھی اسی شمارے میں شامل  کیا جا رہا ہے۔ اور یہ شمارہ اسی باعث دو چار دن تاخیر سے شائع ہو رہا ہے۔
ا ۔ع۔
رنگِ عقیدت
خاور چودھری
نعت
مری حیات کبھی با ثمر نہیں ہوتی
مرے حبیب تری یاد گر نہیں ہوتی
شعورِ ہست تری ذات کے تصدق ہے 
وگرنہ ذات کوئی معتبر نہیں ہوتی
چراغِ عقل تری خاکِ پا سے روشن ہو
جبینِ صبح کبھی بے ہنر نہیں ہوتی
مرے لبوں پہ ترا نام جب چمکتا ہے 
ہزار شکر زباں بے اثر نہیں ہوتی
ترے ظہور کی شاہد نسیمِ صبح ازل
بنا ترے یہ فضا معتبر نہیں ہوتی
ہر ایک سمت تری رحمتیں اُترتی ہیں 
ترے کرم سے پرے رہ گزر نہیں ہوتی
عجیب وقت مری دسترس میں آیا ہے 
شہا ! یہ قوم مری ہم سفر نہیں ہوتی
یہ خاکسار تری نسبتوں سے ہے خاور
ولے اُڑان تو بے بال و پر نہیں ہوتی
٭٭٭
گوشہ حسین الحق
قضیہ نظریوں کا اور قصہ کہانی پن کی واپسی کا
ارجمند آرا
ترقی پسند تحریک کی موت کا اعلان تو گزرے زمانے کی بات ہو گئی لیکن طویل مدت گزرنے کے بعد بھی یہ اعلان کرنے والوں کے ذہنوں سے اس کا آسیب کسی طرح اترتا نہیں ، اور اس کوشش میں وہ خود ہی نابود ہوتے جا رہے ہیں۔ اس بات سے کسے انکار ہو گا کہ تحریکیں خواہ عوامی ہوں یا ادبی، یا تو اپنا مقصد پورا ہونے کے سبب باقی نہیں رہتیں یا پھر حالات کے جبر سے ختم ہو جاتی ہیں۔ جن حالات نے انھیں جنم دیا وہ تاریخ کا حصہ ضرور بن جاتے ہیں لیکن جن نظریوں پر وہ استوار ہوتی ہیں وہ فنا نہیں ہوتے۔ نظریہ اس وقت تک باقی رہتا ہے جب تک کہ کوئی نیا نظریہ اس کو باطل نہ ٹھہرا دے، یا اس میں بنیادی ترمیم یا کوئی ایسا اضافہ کر دے کہ اوریجنل نظرئیے کی اہمیت محض تعارف کی سی رہ جائے۔ترقی پسند تحریک بے شک تحریک کے طور پر زندہ نہیں رہی کیونکہ وہ جن حالات کی پروردہ تھی وہ حالات ویسے نہیں رہے، لیکن ترقی پسند ی کا نظریہ جن اصولوں پر استوار ہے وہ اصول آج بھی وہی بنیادی اہمیت رکھتے ہیں جو اس وقت رکھتے ہوں گے جب ادب کو پہلی بار سماج سے وابستہ کر کے دیکھا گیا ہو گا۔ جو لوگ ترقی پسند نظرئیے کے استرداد کا دعوا کرتے ہیں کیا وہ سچ مچ اس کو رد کر سکے؟ان میں سے کسی نے منطقی استدلال نہیں کیا ہے، البتہ مخالفت برائے اثباتِ خود، اور مخالفت برائے مخالفت ان کی ہر سطر اور ہر لفظ ٹپکتی ہے۔ ترقی پسند قدروں کو رد کیا بھی نہیں جا سکتا — کم از کم اس وقت تک تو ہرگز نہیں جب تک ادب کا قاری اسے زندگی کو سمجھنے کا ایک ذریعہ سمجھتا رہے گا اور انسانی کردار و عمل کی کسوٹی کے روپ میں دیکھتا رہے گا۔
ادب برائے ادب اور ادب برائے زندگی کا قضیہ بہت پرانا ہے اور اس کی جڑیں مشرقی یا عربی نظریۂ نقد اور یونانی فلسفے سے جا کر ملتی ہیں۔ عربوں کے نزدیک لفظ کی اہمیت مرکزی تھی اور شاعری میں زبان و بیان اور محاورۂ عرب کو بنیادی حیثیت حاصل تھی اور ا نہیں اس سے کوئی غرض نہ ہوتی تھی کہ کس طرح کا خیال شعر میں باندھا گیا ہے، وہ پست ہے یا بلند۔ اس کے برخلاف افلاطون نے شاعروں کو محض اس لئیے ناقابلِ اعتبار سمجھا کہ اس کے نزدیک شاعر حقیقت سے دور ہوتا ہے، وہ مجنوں کی مانند ہے اور اسے خود پتا نہیں ہوتا کہ اپنی شاعری میں اس نے کیا کہا ہے، چنانچہ مثالی ریاست کی تعمیر میں شاعروں سے کوئی مدد نہیں لی جا سکتی۔ یعنی افلاطون نے بالواسطہ یہ تسلیم کیا کہ اگر شاعری کا کوئی افادی پہلو نہیں تو وہ بے توقیر ہے۔ افلاطون کے شاگرد ارسطو نے حالانکہ ا س کے کئی نظریات کو رد کیا لیکن شاعر ی کے افادی پہلو کو مستحکم کیا ہے۔ افلاطونی نقطۂ نظر سے ادب کسی مقررہ حقیقت کی نقل کرتا ہے۔ ارسطو نے شاعری کو نقل کی جگہ انسان کے اعمال کی نمائندہ یا ترجمان تسلیم کیا ہے۔ دوسرے لفظوں میں اس کو زندگی کا ترجمان بھی کہا جا سکتا ہے۔ ایم۔ ایچ۔ ابرامس (MH Abrams) نے اپنی معروف کتاب The Mirror and the Lampمیں لکھا ہے کہ ادب کا افلاطونی نظریہ جس کی رو سے انسانی ذہن ایک طرح کا آئینہ ہے جو خارجی حقائق کو منعکس کرتا ہے، مغربی نظریاتِ شعر پر آئندہ ڈھائی ہزار برس تک حاوی رہا ہے (بحوالہ ’شعریات‘، تعارف از شمس الرحمٰن فاروقی، ص ۵۱)۔ ارسطو کے نزدیک شاعری آفاقی ہوتی ہے کیونکہ یہ نمائندگی کرتی ہے ماضی کی اشیا حالات کی، موجودہ حالات اشیا کی جیسی کہ وہ ہیں یا سمجھی جاتی ہے ، اور ان حالات اشیا کی جیسی وہ ہونی چاہئیں۔ ماضی، حال اور مستقبل پر یکساں گرفت رکھنے کے سبب وہ شاعری کو تاریخ اور دوسرے علوم سے بلند تر سمجھتا ہے۔
زندگی کی ترجمانی یا نمائندگی کا یہ نظریہ جو ابتدا سے آج تک نظریات ادب پر حاوی رہا، جدیدیوں کی نظر میں محض اس وجہ سے قابلِ مذمت ٹھہرا کہ اس کو شدومد سے تسلیم کرنے والوں میں کمیونسٹ اور اشتراکی لوگ بھی شامل تھے۔ لیکن دل چسپ پہلو یہ ہے کہ اشتراکیوں اور ترقی پسندوں پر تو اعتراضات کے طومار باندھے جاتے ہیں لیکن اس نظرئیے کے منابع کی طرف شاذ ہی نظر ڈالی جاتی ہے۔ ترقی پسندوں نے ادب کو زندگی کا ترجمان ضرور مانا ہے لیکن ادب کی ادبیت ، یعنی ادبی معیاروں پر مفاہمت کی بات نہیں کہی ہے، ایسا الزام لگانے والے بہتان تراشی کے سوا کچھ نہیں کرتے۔سجاد ظہیر نے ’روشنائی‘ میں واضح الفاظ میں اس بات کو تسلیم کیا ہے اور احتشام حسین اور اختر حسین رائے پوری جیسے دانشوروں نے بھی لکھا ہے کہ اپنی ادبی روایت کو نظرانداز کر کے ہم کوئی اچھا ادب تخلیق نہیں کر سکتے۔
اس کے باوجود بہتان تراشیوں کا سلسلہ رکا نہیں۔ اردو میں اس کی مخالفت کرنے والوں نے خود کو جدیدیت کا علمبردار کہا۔ حالانکہ یوروپ میں جب ماڈرنزم آیا تو اس کو Enlightenment project یا روشن خیالی کے موقف کی توسیع سے تعبیر کیا گیا تھا، اور اشتراکیت اسی روشن خیالی کے بطن سے پیدا ہونے والا فلسفہ ہے۔ بہر حال اردو کی جدیدیت کا باوا آدم ہی نرالا تھا جس کے خمیر میں بغض و حسد اور کٹ حجتی کوٹ کوٹ کے بھری تھی۔ ترقی پسندوں کی اس بنا پر مخالفت کرنے والوں نے کہ ادب کو نظریوں اور اصولوں کے تابع نہیں کیا جا سکتا، خود بھی اپنا ایک صحیفہ ترتیب دے ڈالا، قاعدے قوانین طے کر دئیے اور ڈنڈے  مار مار کر ادیبوں کی صف بندی شروع کر دی۔ چنانچہ دوسرے کو نصیحت اور خود کو فضیحت والا یہ دوغلا رویہ کتنا دیرپا ثابت ہوتا؟ ترقی پسندی کی ضد میں جن تحریروں کو معیاری کہہ کر فروغ دیا جا رہا تھا ان میں سے بیشتر ادب کے دائرے میں آتی ہی نہیں تھیں۔ منفی طرزِ فکر کی مٹی سے بنائے گئے اس بت کے مصنوعی رنگوں کو دھو ڈالنے کے لئیے بارش کی چند بوندیں ہی کافی تھیں۔ حالات کے جبر نے وہ بوندیں فراہم کیں ، مہمل اور مجرد تجربوں سے معمور ’ادب‘ سے عاجز آئے قاری نے جب اسے مسترد کرنا شروع کیا تو ایسے ادیب اور شاعر واپس اپنے گوشۂ گمنامی میں چلے گئے۔
قاری نے بھی ان کو رد کیا تو معاشرتی سروکار گویا ایک بار پھر سے مرکز توجہ بن گئے، افسانے کا کہانی پن اور بیانیہ کی واپسی کی باتیں کہی جانے لگیں۔ نقادوں نے اعلان کرنا شروع کر دیا کہ ’’بیانیہ بحال ہو رہا ہے، کہانی پن کی بھی پوری طرح واپسی ہو رہی ہے؛ آئیڈیالوجیکل سوچ اور سماجیت کو شجرِ ممنوعہ دے دیا گیا تھا لیکن ادھر اردو شعرو ادب سماجی سروکار سے از سرِ نو جڑ رہے ہیں۔‘‘ (گوپی چند نارنگ، اردو مابعد جدیدیت پر مکالمہ، اردو اکادمی دہلی، ص۳۱، ۴۱ )۔ قاری نے ایک بار پھر ادیب میں اعتماد ظاہر کرنا شروع کیا اور افسانہ نگاروں کے ایک نئی نسل ایک نئے اعتماد، نئے تجربوں ، کہانی کہنے کے نئے انداز کے ساتھ سامنے آنے لگی۔ اس نسل کے افسانے گزشتہ صدی کی چھٹی ساتویں دہائی کے افسانوں سے یکسر مختلف ہیں لیکن اپنے عہد کے تقاضوں میں پیوست ہیں۔ صدیق عالم، سید محمد اشرف، ساجد رشید ،طارق چھتاری اور غضنفر کو اپنی کہانی کے اثبات میں کسی ’ازم‘ کی ضرورت نہیں کیونکہ بنیادی طور پر ان کا سروکار معاشرے اور اس کی بنیادی اکائی یعنی فرد کی انفرادی اور اجتماعی دونوں طرح کے فکر و عمل سے ہے۔ ان کے یہاں تنوع ہے، تجربہ ہے اور عصریت ہے ، اور انھی اسباب سے تازگی اور حیران کرنے والا عنصر بھی ہے۔ افسانہ نگاروں کی بزرگ پیڑھی نے خود کو کس طرح عصری کہانی سے ہم آہنگ کیا ہے اس کی مثالیں اقبال مجید، رتن سنگھ، عابد سہیل، سلام بن رزاق اور ذکیہ مشہدی کی تحریروں سے واضح ہو جاتی ہیں۔ نیر مسعود نے مارکیز کی طرح ایک الگ ہی راہ نکالی ہے اور ان کی جادوئی حقیقت نگاری میں ہم عصری زندگی کے انتشار اور کرب کے نئے نئے رنگ دیکھتے ہیں۔ ان کی روایت کا اتباع خالد جاوید بھی کر رہے ہیں۔
تو جب کہانی ایک نئی توانائی کے ساتھ خود کا اثبات کرنے لگی، مہملیت اور تجرید اس میں سے غائب ہونے لگی تو نقادوں کی ایک نئی جماعت موقع غنیمت جان اٹھ کھڑی ہوئی لیکن جماعت میں شامل لوگوں کی اپنی اپنی ڈفلی تھی اور اپنا اپنا راگ۔ چنانچہ تنازعہ ابھی جاری ہے کہ مابعد جدید تھیوری کا علم کس کے ہاتھ میں رہے۔ بہر حال اس نظرئیے کے تحت جن اصولوں کو ادب کی بنیاد بتایا جا رہا ہے وہ اصول ترقی پسند اصولوں سے یا مارکسزم سے کس طرح مختلف ہیں ، یہ لوگ ابھی تک واضح نہیں کر پائے ہیں۔وہ اس بات کا صاف لفظوں میں اقرار کرتے ہیں کہ نئی سوچ اور نئی ادبی تھیوری ’’ثقافتی حوالے پر خاص طور سے زور دیتی ہے۔‘‘ سماجی سروکار رکھنے بات پر خصوصی زور دیا جا رہا ہے۔ اندازہ کیا جا سکتا ہے کہ ان بحثوں نے نو مارکسیت کے بطن سے جنم لیا ہے اور اصولی طور پر ان کو نو مارکسیت یا پھر نئی ترقی پسندی کہنا چاہئیے تھا،لیکن سوویت روس کے ٹوٹنے کے بعد مارکسزم کا نام لینا، لاحول ولا قوة، کہاں کی عقل مندی ہوتی؟ بہتر سمجھا گیا کہ اسے مابعد جدید کہا جائے۔ پھر عہدِ حاضر کی یک قطبی دنیا میں ابن الوقتی سب سے بڑا ہتھیار ہے اور ترقی کی چابی ہے۔ ایسے میں بائیں بازو کے کسی بھی نظرئیے سے وابستگی خطر ناک ہو سکتی ہے۔ ویسے بھی پوسٹ ماڈرنسٹ ہونے سے آپ نظرئیے سے مبرا ہو جاتے ہیں ، آپ کا اصل کردار چھپ جاتا ہے اور اس سے شاید امریکہ اور امریکہ نوازوں کا اعتبار حاصل کرنے میں بھی آسانی ہو۔ سہولتیں کسے نہیں چاہییں؟
ایک اور توجہ طلب بات۔ کسی جینوئن ترقی پسند ادیب نے خود کو کبھی روایت سے الگ نہیں کیا، صرف ان روایتوں سے بغاوت کی جو اپنی اہمیت کھو چکی تھیں ، اور بوجھ بن گئی تھیں۔ لیکن یہ بھی سچ ہے کہ وہ لکیر کے فقیر نہیں رہے۔ انھوں نے innovationاور روایت کی توسیع پر یقین کیا اور بہتر راہیں تلاش کرنے کی کوشش کی۔ مجروح سلطان پوری کے سامنے اگر کلاسیکی غزل کی پوری روایت نہ ہوتی تو وہ روایتی تشبیہوں ، استعاروں ، پیکروں اور علامتوں کو عصری صداقتوں میں کیسے ڈھالتے؟ گل و بلبل، شمع و سحر، ساقی و میکدہ، جام و مینا، رند، محتسب ، صیاد، گلستاں ، اسیرِ زنداں ، راہی، راستہ، خار، منزل، راہزن جیسے درجنوں استعاروں کو نئی سیاسی معنویت کس طرح دیتے؟ ان کی غزل میں کلاسیکی رچاؤ کے باوجود جو تازگی اور عصریت ہے وہ کہاں سے آتی؟ یہی بات فیض پر بھی صادق آتی ہے۔
چنانچہ آج جو لوگ کہانی کی واپسی کی بات کر رہے ہیں ، ان کے لئیے غور کرنے کا مقام ہے کہ کیا کہانی سے کہانی پن سچ مچ غائب ہو گیا تھا؟ حسین الحق نے اپنے ایک انٹرویو میں کہا ہے، کہ کہانی سے بیانیہ کبھی غائب ہی نہیں ہوا تھا۔ان کا یہ بیان غور طلب ہے اور بحث کے لئیے نئے دروازے کھولتا ہے۔ مندرجہ بالا سطور میں ادب کے مقاصد، نمائندگی ، سماجی سروکار کے تصورات اور ترقی پسندی کے حوالے سے چند نکات اٹھائے گئے ہیں ، ان سے ادب کی روایت میں مقصدیت کا ایک تسلسل دیکھنے کو ملتا ہے۔ حسین الحق بھی اس تسلسل کو تسلیم کرتے ہیں ، کہانی پن کی صورت میں۔ ہم قارئین کو اس بحث میں شرکت کی دعوت دیتے ہیں کیونکہ آج کے ادیب اور قاری کے سامنے کہانی پن کی واپسی کا سوال بڑی شدت سے آیا ہے، اس سوال پر بحث بہت سے گوشوں پر روشنی ڈالے گی اور ذہنوں سے بہت سے جالوں کو صاف کرے گی۔

حسین الحق سے ایک انٹرویو
شہاب ظفر
شہاب ظفر:آپ نے وسیلۂ اظہار کے طور پر فکشن کا ہی انتخاب کیوں کیا؟
حسین الحق: میرے خیال میں لکھنے والا خود کسی صنف کا انتخاب نہیں کرتا شاید صنف لکھنے والے کا انتخاب کرتی ہے۔ کیوں کہ اختر اورینوی، آل احمد سرور، کلیم احتشام حسین، شمس الرحمن فاروقی سب سے شاعری کے انتخاب کی کوشش تو کی اور اس کے نمونے بھی پیش کیے مگر جس صنف نے مذکورہ بالا حضرات کا اصل انتخاب کیا وہ ظاہر ہے کہ شاعری نہیں۔ معلوم ہوا کہ یہاں لکھنے والے کی مرضی نہیں چلتی۔ خود میرا بھی یہی معاملہ ہے شاعری کی ہے اور جم کے کی ہے میری کاپیوں میں کم از کم سو غزَیں اور سو ڈیڑھ سو نظمیں موجود ہیں۔ مضامین بھی لکھے اور چھپے بھی، واہ واہ بھی ہوئی مگر وہ بات مولوی مدن کی سی اگر افسانوں میں ہی پیدا ہوئی تو اس کا مطلب یہی ہے کہ شاعری اور مضمون تو میرا انتخاب تھا مگر میں در اصل فکشن کا انتخاب ہوں۔
شہاب ظفر: گویا آپ کے اندر شعوری طور پر افسانہ نگار بننے کا شوق پیدا ہوا؟ مگر اس کے اسباب و محرکات کیا تھے؟
حسین الحق: جیسا کہ میں نے پہلے بھی کہا افسانے کا انتخاب میرا شعوری عمل نہیں ہے اس سلسلے میں اگر کوئی عنصر معاون قرار دیا جا سکتا ہے تو وہ عنصر ہے ماحول۔ میرے چھوٹے ماموں سید قسیم الدین احمد جاسوسی ناولوں کے رسیا تھے اور ان کی الماری میں ابنِ صفی کے ناول بھرے پڑے تھے۔ میری پہلی نگاہ ان پہ گئی، کتاب کھولا تو حیرت، تجسس اور مزاح کا ایک سمندر سا ٹھاٹھیں مارتا نظر آیا اور میں ان میں گم سا ہو گیا۔ یہ میرے میٹرک کرنے سے پہلے کا زمانہ تھا۔ اسی زمانے میں میری دوستی شفق سے ہوئی اس لیے یہاں بھی افسانے کے کیڑا کنمنا رہا تھا۔ وہ بھی ناولوں کا رسیا تھا، ہم دونوں دوست ناولوں سے آگے بڑھے تو داستانیں ہاتھ لگ گئی۔ اب اس زمانے میں پہلے کون سی داستان پڑھی اور بعد میں کون سی پڑھی یہ تو ٹھیک ٹھیک یاد نہیں مگر جاسوسی دنیا اور داستانیوں نے مل جل کر ہم دونوں دوستوں کا ابتدائی خمیر تیار کیا۔ پھر اسی زمانے میں سہسرام کی فضا میں آج کے مشہور و مستند شاعر سلطان اختر کی آواز بلند ہو رہی تھی، ہر مشاعرہ وہ لوٹ رہے تھے اور یہ کہنا مبالغہ نہیں ہو گا کہ ان کی عزت و شہرت دیکھ کے رشک ہو رہا تھا۔ ذاتی طور پر ان سے زیادہ قریب ہوتا گیا۔ اس کی ایک بڑی وجہ یہ بھی تھی کہ وہ میرے والد حضرت نازش سہسرامی کے بہت قریبی عزیزوں میں تھے۔ سلطان اختر صاحب انصار لائبریری کے لائبریرین بھی تھے ہم لوگ سلطان اختر کے حوالے سے انصار لائبریری پہنچ گئے اور وہاں ہم لوگوں کی ملاقات نسیم انہونوی سے ہو گئی۔ رومان کا درہم پر کھل گیا۔ نسیم انہونوی کے بعد آہستہ آہستہ ہم کرشن چند ر سے ہوتے ہوئے ادبی ناولوں کے جہان کی طرف مڑ گئے۔ اس طرح سے یہ سفر شعوری تو نہیں کہا جا سکتا مگر ماحول کے زیر اثر ضرور کہا جانا چاہیے۔
شہاب ظفر: آپ فکشن کی دنیا کس افسانہ نگار یا ناول نگار سے زیادہ متاثر ہوئے ہیں؟
حسین الحق: کسی ایک کا نام لینا اگر بہت ضروری ہو تو وہ نام ہے راجندر سنگھ بیدی۔
شہاب ظفر: آپ کے زیادہ تر افسانوں میں تہذیبی شکست و ریخت کی جھلکیاں ملتی ہیں اور آپ گزشتہ اقدار کے نوحہ خواں نظر آتے ہیں ، ایسا کیوں؟
حسین الحق: آپ کا پہلا بیان تو صحیح ہے کہ تہذیبی شکست و ریخت کی جھلکیاں ملتی ہیں۔ افسانہ میری نظر میں دو منطقوں پر ٹھہرا ہوا ہونا چاہیے۔ نمبر ایک انسانی تعلقات کی پر پیچ گتھیاں ، نمبر دو تہذیب کا منظر نامہ۔ اس لحاظ سے تہذیب تو میرے مطالعے و مشاہدے کا ہمیشہ سے پہلا ہدف رہی ہے۔ میں نے تہذیب کے نت نئے رنگ دیکھے ہیں۔ میرے سہسرام میں Unity in Diversity کے سارے خوب صورت عناصر و مناظر بھی موجود تھے اور چوں کہ سہسرام شیر شاہ سوری کا شہر رہا اس لیے شیراز ہند جونپور سے سہسرام تک صدیوں ایک تعلق کی ڈور بندھی رہی جس سے دونوں ایک دوسرے سے جڑے رہے اور نتیجتاً بہار میں ’’عظیم آباد‘‘ پھلواری شریف اور بہار شریف کی طرح سہسرام بھی علم و ادب و تہذیب کا مرکز بنا رہا۔ اس وجہ سے جب بھی میں نے سہسرام کو دیکھا تو وہاں تہذیب کا کوئی نہ کوئی منارہ پہلے کھڑا نظر آیا پھر گرا نظر آیا۔ ظاہر ہے کہ ایسے میں تہذیبی شکست و ریخت کی موجودگی کا میرے افسانوں میں ہونا ایک فطری امر ہے مگر میں حتی الامکان نوحہ خوانی سے گریز کیا ہے کبھی کبھی میرا کوئی کردار اگر افسوس کا شکار بھی ہوتا ہے تو پھر دوسرے کردار یا راوی جلد ہی اس سچویشن سے کنارے ہٹ جاتا ہے۔ میرے افسانوں پر اگر سنجیدگی سے نگاہ ڈالی جائے تو یہ صورت حال ضرور نظر آئے گی۔
شہاب ظفر: ’’فرات‘‘ شائع ہونے کے بعد زیادہ توجہ نہ پاسکا مگر اب تقریباً دس سالوں کے بعد اس پر مختلف زاویوں سے تنقیدی مباحث کا تیز دور چلا ہے اس کی وجہ کیا ہے؟
حسین الحق: ’’فرات‘‘ شائع ہونے کے بعد مسلسل گفتگو میں رہا 1992 سے لے کر آج تک ناولوں پر لکھے گئے مضامین کا مطالعہ کیجئے تو اندازہ ہو گا کہ شمس الرحمن فاروقی، ابوالکلام قاسمی ، قاضی افضال حسین اور قمر رئیس کو چھوڑ کر ایک بھی ایسا ناقد نہیں ہے جس نے ’’فرات‘‘ کا تذکرہ کیا ہو مگر ادب کی دنیا میں ایک بڑا اہم مسئلہ P.R.O. کا ہوتا ہے اور میرا معاملہ یہ ہے کہ لینڈ اوینٹنگ ، ڈاکٹر گوپی چند نارنگ، فتح محمد ملک، افتخار امام صدیقی، سلیم شہزاد ، حمید سہروردی اور ایسے درجنوں حضرات کے خطوط میرے پاس موجود ہیں جنھوں نے شکوہ کیا ہے کہ آپ سے میں نے افسانے مانگے آپ نے افسانے بھیجنا تو درکنار میرے خط کا جواب بھی نہیں دیا۔ ظاہر ہے ایسی لاپروا زندگی گزارنے والے کا ناول ’’فرات‘‘ اگر صرف تذکرے میں شامل رہا اور جو لوگ تقاضا کر کر کے مضامین لکھواتے ہیں ان کے ناولوں اور افسانوں پر مضامین چھپتے رہے تو ایسا ہونا عین فطری ہے اور اسے ’’فرات‘‘ کی کمزوری نہیں سمجھی جانی چاہیے۔ یہ تو وہ بے دماغی ہے جو بہ قول شاعر ہر جگہ پچھڑ نے کا سبب ہے:
یاروں نے خوب بڑھ کے زمانے سے صلح کی
میں ایسا بے دماغ کہ یاں بھی پچھڑ گیا
مگر اس بات کو یاد رکھئے کہ تقاضا کر کے مضامین لکھوانے کا ایک عرصہ ہوتا ہے اور وہ مختصر ہوتا ہے وہ عرصہ جب گزر گیا تو بہت سے ناولوں پر مضامین آنا بند ہو گئے اور اتنے دنوں میں میرا ناول غیر جانبدار قارئین تک کماحقہ پہنچ گیا اب آپ دیکھ ہی رہے ہیں کہ صر ف رائیں نہیں دی جا رہی ہیں مضامین بھی لکھے جا رہے ہیں۔ میرے خیال میں یہ ’’فرات‘‘ کی کامیابی کی اگلی منزل ہے اچانک سامنے آنے والا موڑ نہیں۔
شہاب ظفر: ادھر دو تین دہائی سے اکثر و بیش تر ناولوں میں ماضی کی طرف مراجعت زیادہ ملتی ہے۔ قرة العین حیدر، قاضی عبدالستار، انتظار حسین، جیلانی بانو، خدیجہ مستور اور عبدالصمد کے علاوہ خود آپ کے ناول ’’فرات‘‘  میں ماضی کی طرف مراجعت کی بڑی شدید وکالت ملتی ہے ، آخر یہ ماضی پرستی کیوں؟
حسین الحق: ماضی پرستی اور ماضی کی طرف مراجعت زندگی کے تئیں منفی رویہ ہے۔ اگر یہ کسی ناول میں پایا جاتا ہے خواہ وہ ’’فرات‘‘ اور ’’بولو مت چپ رہو‘‘ ہی کیوں نہ ہو تو اسے ناول نگار کا مریضانہ نقطۂ نظر قرار دیا جانا چاہیے۔ آپ نے جن ناول نگاروں کا تذکرہ کیا ہے ان میں سے ایک ناول نگار بھی ماضی پرست نہیں ہے صرف کسی حد تک انتظار حسین کے یہاں ناسٹلجیا پر بہت دیر تک نظریں ٹکی نظر آتی ہیں۔ میں نے پہلے کہیں لکھا ہے کہ انتظار صاحب شیعہ تہذیب کے زوال کی دید کے عمل میں منہمک ہیں لیکن اس کے باوجود ان کے ناول‘‘ آگے سمندر ہے‘‘ میں نگاہ وہاں سے ہٹتی نظر آتی ہے۔ باقی بچیں قرةالعین حیدر وہ ماضی کو Quote کرتی ہیں Discuss بھی کرتی ہیں Analyze بھی کرتی ہیں کبھی کبھی ذرا سی دیر کے لیے اس میں گم ہوتی بھی نظر آتی ہیں لیکن ان کے قلم نے زیادہ تر ماضی کو ہوٹ کیا ہے۔ باقی ناول نگاروں کے یہاں بھی ماضی پرستی یا ماضی کی طرف مراجعت نہیں ہے۔ اصل معاملہ یہ ہے کہ لکھنے کے عمل میں کبھی کبھی ماضی Device بھی بن جاتا ہے۔ مذکورہ ناول نگاروں نے اکثر و بیش تر ماضی کو ہتھیار کے طور پر ہی استعمال کیا ہے۔ خود میرے ناول ’’فرات‘‘ میں ایک کردار وقار احمد ہے جو ماضی کی طرف مڑتا نظر آتا ہے باقی تبریز، فیصل، ثبل، عنیزہ، سارے کے سارے کرداروں کا سفر آگے کی طرف ہے اور وقار احمد کی مراجعت بھی بنیادی طور پر ماضی کی طرف نہیں ہے اس ابدی رویے کی طرف ہے جسے عشق کہتے ہیں وہ عشق کے حصار میں ہے اور عشق کا تحرک تو بھئی بنیادی طور پر دائروی ہی ہوتا ہے۔
شہاب ظفر: ’’اردو ما بعد جدیدیت مکالمہ‘‘ میں آپ کے دونوں ناولوں کو ’’ما بعد جدید ناول‘‘ ثابت کرنے کی کوشش کی گئی ہے ، آپ اس سے کس حد تک متفق ہیں؟
حسین الحق: میں اپنی تحریر پر دی گئی کسی رائے کو کاٹنے کا قائل نہیں۔ اگر کسی نے اسے مابعد جدید سمجھا تو سبحان اللہ۔
شہاب ظفر: آپ پر اعتراض کیا جاتا ہے کہ آپ کے ناول اور افسانے آپ کے خاص خانقاہی و صوفیانہ فکر کے غماز ہوتے ہیں اور یہی چھاپ فنی کمزوری بن کر اُبھرتی ہے؟ آپ اس سلسلے میں کیا کہنا چاہیں گے؟
حسین الحق: میرے مجموعے ’’پس پردہ شب‘‘ میں انیس افسانے ہیں ان میں سوانح حیات، چہرہ پس چہرہ، منظر کچھ یوں ہے، شاید، عکس عکس، شکستیدہ، پس پردہ شب، اندھی دشاؤں کا سفر، امر لتا، بلبلہ، صحرا کا سورج، گیارہ افسانے، ’’صورت حال‘‘ میں دس افسانے شامل ہیں۔ ان میں خار پشت ، چپ رہنے والا کون، چھلاوہ، اس لیے، رفتہ رفتہ ، دھند میں ایک نظارہ اور جانا انجانا سات افسانے ،’’مطلع‘‘ میں سولہ افسانے ہیں ان میں امکان، ناخن سے کنواں مت کھودو، وہ بات ، درد نہ جانے کوئی، کلوز اَپ ، گرداب زدہ، مطلع، تاریک ہتھیلیاں ، چارو دا آپ کہاں ہیں ، ہاں نہیں ، در انداز اور طلسم مہر تیرہ افسانے۔’’سوئی کی نوک پر رکا لمحہ‘‘ میں نو افسانے شامل ہیں ان میں ندی کنارے دھواں ، سوئی کی نوک پر رکا لمحہ، سبرامنیم کیوں مرا، ایندھن، گم شدہ استعارے، پانچ افسانے۔ چار افسانوی مجموعوں میں شامل (54)، افسانوں میں سے (35) افسانے اور ان کے علاوہ گونگا بولنا چاہتا ہے، مردہ راڈار، نیو کی اینٹ، جلتے صحرا میں ننگے پیروں رقص، استعارہ ، سمندر کی موت، وارث، انحد، سمندر کی پیٹھ پر اور ایک چوہا سمندر کنارے وغیرہ کم از کم پچپن ساٹھ افسانے ایسے ضرور ہیں جو اس خیال کی تردید کرنے کے لیے کافی ہیں کہ میرے افسانوں اور ناولوں میں خانقاہی اور صوفیانہ ماحول موجود ہے مگر میں اس بات سے بھی انکار نہیں کرتا کہ میرے افسانوں اور ناولوں میں خانقاہ و تصوف بھی ہے اور یہ ہونا بھی عین فطری ہے اگر نہ ہوتا تو غیر فطری ہوتا۔ میں اسی پس منظر سے اٹھا ہوا آدمی ہوں میں نے اس دنیا کو بہت قریب سے دیکھا ہے میری حیثیت گھر کے بھیدی کی ہے لہٰذا مجھے اقرار ہے کہ وہ سب کچھ بھی ہے جس کا ناقدان گرامی بہ زور و شور تذکرہ کرتے ہیں مگر افسوس اس بات پر ہے کہ جس کا تذکرہ کم کرتے ہیں ، وہ بھی کم نہیں ہے شرط انصاف ہے۔
شہاب ظفر: ادب میں ’’ما بعد جدید تحریک‘‘ کے نام سے جونئی تحریک شروع ہوئی ہے اس کے بارے میں آپ کا کیا خیال ہے؟ کیا آپ اس تحریک سے متفق ہیں؟
حسین الحق: یہ کوئی تحریک نہیں ہے اصل میں 1960 ء سے 1965ء کے درمیان جدیدیت کے زیر اثر فن کاروں کے یہاں جو غلو پیدا ہو گیا تھا اور تجرید و ابہام کو بیان کا لازمی عنصر مانا جانے لگا تھا اور شعوری طور پر سماجی سروکار کی نفی کی جانے لگی تھی اس کے مضمرات کو میں نے اور میرے دوستوں نے 1975ء آتے آتے محسوس کر لیا اور اسی لیے میرے علاوہ قمر احسن، شاہد ماہلی، عتیق اللہ، انور خاں ، سلام بن رزاق ، عبد الصمد سبھی دوستوں نے یا تو اپنے تنقیدی مضامین میں یا اپنے افسانوں میں اس موضوعی اور اسلوبی Regimentation سے بچنے کی ہر ممکن کوشش کی۔ میرے افسانوں مجموعہ ’’مطلع‘‘ میں ایک افسانہ طلسم مہر موجود ہے جو ماہ نامہ ’’صبح نو‘‘ پٹنہ شمارہ 8، 1971ء میں چھپا۔ یہ افسانہ سراسر شفاف بیانیہ میں لکھا گیا افسانہ ہے اور جو اس بات کا ثبوت ہے کہ ہم لوگوں نے 1975ء کی ابتدا سے ہی جدیدیت سے آگے کا سفر اختیار کر لیا تھا۔ اسے آپ پس جدید ، بعد جدید جو نام چاہیں دے لیں لیکن جہاں تک سوال مابعد جدیدیت کی تحریک کا ہے یہ ایک الگ مسئلہ ہے میرا یقین یہ ہے کہ ہر تحریر اور رجحان کو تخلیقات کے اندر تلاش کیا جانا چاہیے نہ کہ کسی تحریک و رجحان کے Dictation کے مطابق تخلیقی عمل طے پائے۔ مجھے افسوس ہے کہ مابعد جدید صورت حال ہندستان میں ابھی تک پورے طور پر پیدا نہیں ہو پائی ہے اس لیے ناقدوں کو پریم چند سے 1975ء تک کے عصر میں مابعد جدید عناصر ڈھونڈنے کی ضرورت محسوس ہو رہی ہے البتہ 1980ء سے 2000ء تک میں جو کچھ لکھا گیا ہے اس میں مابعد جدید عناصر کی تلاش جان جوکھم کا مسئلہ بن جا رہی ہے۔
شہاب ظفر: افسانے میں کہانی پن اور بیانیہ کی واپسی کو مابعد جدید تحریک سے جوڑا جا رہا ہے جب کہ یہی چیزیں ترقی پسند افسانوں میں ،بھی موجود تھیں پھر پرانے بیانیہ اور نئے بیانیہ میں کیا فرق ہوا؟
حسین الحق: ترقی پسند،جدیدیت ، مابعد جدیدیت ، زمانہ کوئی بھی رہا ہو، بیانیہ اور کہانی پن افسانوں میں ہمیشہ موجود رہا ہے۔ یہ الگ بات ہے کہ بیانیہ کبھی علامتی رہا کبھی استعاراتی رہا کبھی وضاحتی رہا لیکن بیانیہ تو بہ ہر حال موجود رہے گا۔ کہانی پن بھی ایک مبہم اصطلاح ہے ہماری وادیاں اور نانیاں جو بیان کرتی تھیں اسے بھی کہانی کہا جاتا ہے۔ پریم چند جب ’’ دو بیل‘‘ ’’دنیا کا انمول رتن‘‘ اور ’’ایک ادیب کی عزت‘‘ لکھ رہے تھے تو وہ بھی کہانیاں کہی گئیں اور ’’کفن‘‘ کو بھی کہانی قرار دیا گیا۔ کرشن، منٹو، بیدی تینوں کے یہاں کہانی پن الگ الگ انداز میں موجود ہے مگر موجود ہے۔ کہانی پن کا کوئی منکر نہیں رہا اور نہ ہے مسئلہ صرف اس کا تھا اور ہے کہ اس کہانی پن کے سہارے جو کہانی بیان کی جائے وہ صرف عصری اور سماجی مسائل سے جڑی ہوئی ہویا انسانی رشتوں کی۔ پیچیدگیاں اور وجود انسانی کے ازلی و ادبی اسرار بھی کہانی کے سہارے بیان کیے جائیں یا نہیں۔ ہر بڑے فن کار نے بیان کیا منٹو نے بیان کیا بیدی نے بیان کیا، غلام عباس، اشفاق احمد، قرةالعین حیدر، انتظار حسین نے بیان کیا یہی کام سریندر پرکاش سے اس ناچیز تک ہوا لہٰذا میں اس بات کا قطعی قائل نہیں کہ اردو افسانے کے اس پورے سفر میں کبھی بیانیہ اور کہانی پن غائب بھی ہوا۔ ظاہر ہے کہ جب غائب ہی نہیں ہوا تو واپسی کا کیا سوال ہے۔
شہاب ظفر: آج فکشن میں کردار نگاری پر زیادہ توجہ نہیں دی جاتی اس لیے ٹوبہ ٹیک سنگھ، سوگندھی شمن، عالیہ، نعیم اور گوتم نیلمبر جیسا لازوال کردار پیدا نہیں ہو رہا ہے اس کی کیا وجہ ہے؟
حسین الحق: ہر ادب جس زمانے میں لکھا جاتا ہے اس زمانے میں تنازع فیہ رہتا ہے پھر مختلف وجوہات کے تحت وہ آہستہ آہستہ اپنے آپ کو منواتا ہے قرة العین حیدر کی عصمت چغتائی نے پوم پوم ڈارلنگ لکھ کر پھبتی اڑائی، بیدی مدتوں تیسرے نمبر پر رکھے جاتے رہے، آگ کا دریا کے خلاف رسائل میں مضامین لکھے گئے، عبداللہ حسین پر یہ الزام لگایا گیا کہ وہ قرة العین حیدر کی نقل کرتے ہیں۔ اصل معاملہ یہ ہے کہ کسی فن پارے کے کلاسک اور لیجنڈ بننے میں کچھ وقت لگتا ہے۔ کچھ اور وقت گزرنے دیجئے کئی کردار آپ کو لازوال نظر آئیں گے۔ویسے یہ بھی صحیح ہے کہ یہ دور کردار کا نہیں ہے Events کا ہے۔ کردار اس دور کی چیز تھا جب سوسائٹی Individuals تھے سب نے اپنی اپنی صلیب تنہا اپنے کاندھوں پر اٹھائی لیکن آزاد یا گاندھی نہرو پٹیل ان مثالوں کے ذریعہ میں یہ عرض کرنا چاہتا ہوں کہ اب شخص کے دیو بننے کا زمانہ ختم ہو چکا اب کچھ افراد مل کر کوئی ایک کارنامہ انجام دیتے ہیں۔ علی گڑھ تحریک میں سر سید اور ان کے رفقاء ترقی پسند تحریک کے عمائدین یہ سب اس کی مثالیں ہیں۔
زندگی اور حالات کا اثر فکشن پر پڑتا ہے فکشن میں بھی اب واقعات پر توجہ زیادہ ہے کردار اپنی انفرادی سطح پر بہت کم قابل ذکر رہ گیا ہے۔
شہاب ظفر: آپ اپنی تخلیقات میں نئے کرداروں کا تعلق اچانک اردو کے لازوال کرداروں مثلاً نعیم، ابو المنصور کمال الدین ، عالیہ، عذرا وغیرہ سے جوڑ دیتے ہیں۔ یہ بالکل نئی اور آپ ہی تک محدود تکنیک ہے۔ اس تکنیک کے استعمال سے آپ کا کیا مقصد ہوتا ہے؟
حسین الحق: بڑا متن (Text) منجمد (Static) نہیں ہوتا وہ آگے بڑھتا ہے اور جیسے جانداروں میں ایک جان سے دوسری جان پیدا ہوتی ہے ویسے ہی ایک متن سے دوسرا متن پیدا ہوتا ہے ’’فرات‘‘ میں تخلیقیت کا یہ منظر بھی موجود ہے۔ فرات کے کردار باوجود اس کے کہ وہ بیسویں صدی کے آخری دہے اور اکیسویں صدی کے اوائل میں سانسیں لیتے دکھائی دیتے ہیں لیکن اس کے باوجود وہ خود کو اس پورے منظر نامے سے کاٹ کر زندہ نہیں رکھ سکتے جو ان کرداروں کا Creative Past کہا جا سکتا ہے اگر ’’فرات‘‘ پر ماضی کی تلاش کا الزام لگایا جاتا ہے تو ایک الزام یہ بھی لگایا جانا چاہیے کہ یہاں صرف گزرے ہوئے عہد کی طرف لوٹنے کا عمل نہیں ہے بلکہ گزرے ہوئے کرداروں کی طرف بھی لوٹنے کا عمل ہے اور یہ بات بہت ایمانداری کے ساتھ بتا رہا ہوں کہ یہ بھی میرا شعوری عمل نہیں ہے تخلیقی عمل ہے جو اپنی بنت میں لاشعوری ہی ہوتا ہے۔
شہاب ظفر: اردو فکشن میں اسلوب کی سطح پر مختلف تجربے ہو رہے ہیں۔ آپ کے خیال میں آج کے فکشن کا اسلوب کیسا ہونا چاہیے؟
حسین الحق: ایسا استعاراتی بیانیہ جس میں ابہام و اہمال کا کوئی شائبہ نہ پایا جائے۔
شہاب ظفر: ’’فرات‘‘ کے بعد آپ نے کوئی ناول نہیں لکھا جب کہ آپ کے معاصرین ناول لکھ رہے ہیں اس کی وجہ کیا ہے؟ کیا کوئی ناول زیر تحریر ہے؟
حسین الحق: کئی ناول زیر تحریر ہیں (۱) فرات کی دوسری جلد (۲) شیر شاہ (۳) خواب آشوب۔ لکھنا اب بھی میرا ہمہ وقتی عمل ہے مگر ادبی دنیا بہت پریشان کرنے لگی ہے۔ مضامین کے تقاضے،افسانوں کے تقاضے، سمیناروں میں شرکت کی دعوت اور اس کے علاوہ بڑھتی عمر کے سائے کچھ ذاتی مشغولیتیں ، امید ہے کہ دو ہزار چار عیسوی تک کئی کام مکمل کر لوں گا۔
شہاب ظفر: کوئی افسانہ یا ناول مکمل کرنے کے بعد آپ خود کو کیسا محسوس کرتے ہیں؟ کیا آپ کے غم و غصہ کی کتھارسس کم ہو جاتی ہے ، یا آپ کے ذہن پر جو بوجھ رہتا ہے وہ ہلکا ہو جاتا ہے؟
حسین الحق: غصہ تو مجھ پر بھی طاری ہی نہیں ہوا، غم اٹھانے کا میں عادی ہوں۔ افسانہ لکھنا اب شاید کتھارسس سے بھی آگے کا کوئی عمل بن گیا ہے ایک ایسا عمل جس پر میں قادر ہوں اور جو مجھ پر قادر ہے ہر نیا افسانہ لکھ کر اچھا بھی لگتا ہے اور افسوس بھی ہوتا ہے کہ جتنا اچھا لکھنا چاہتا تھا اتنا اچھا لکھ نہیں پایا۔
شہاب ظفر:    کیا آپ افسانہ لکھنے کے بعد فوراً اشاعت کے بھیج دیتے ہیں؟
حسین الحق: نہیں۔ عام طور پر تین چار ماہ اس پر غور کرتا ہوں کبھی کبھی تو سال سال بھر کے بعد بھیجتا ہوں۔
شہاب ظفر: جب کوئی نقاد آپ کے کسی افسانے یا ناول پر تنقید کرتے ہوئے خامیاں اُجاگر کرتا ہے یا تنقیض کرتا ہے تو آپ کیسا محسوس کرتے ہیں؟
حسین الحق: تنقید کرتا ہے تو خوشی ہوتی ہے تنقیص کرتا ہے تو اس ناقد پر افسوس ہوتا ہے اور مجھے نظر انداز کر کے گزرتا ہے تو اس پر ہنسی آتی ہے کہ بے چارہ نوشتۂ دیوار نہیں بڑھ پا رہا ہے۔
شہاب ظفر:    بولو مت چپ رہو اور ’’فرات‘‘ ناول کے علاوہ کئی افسانوں کو نقاد اور قارئین دونوں نے کھلے دل سے سراہا ہے۔ ایسے موقعے پر آپ کیا محسوس کرتے ہیں۔
حسین الحق: لگتا ہے کہ محنت اور سوارت ہو گئی۔
شہاب ظفر: کہا جاتا ہے کہ اردو فکشن میں کوئی نظریہ حاوی نہیں ہے نئے نظریات کی گفتگو ہوتی بھی ہے تو اس کے اثرات صرف شاعری میں تلاش کیے جاتے ہیں ، ایسا کیوں ،کیا آپ کسی نظریے سے متاثر ہیں؟
حسین الحق: فی زمانہ شاعری بھی کسی نظریے کے تحت نہیں کی جا رہی ہے اور اچھی شاعری تو کسی نظریے کے تحت کی ہی نہیں جا سکتی۔ نظریے کی کھپت کسی نہ کسی حد تک افسانے ہی میں ممکن ہے۔ اس کا بہترین نمونہ ترقی پسند افسانے ہیں۔ جدید افسانوں نے رجحان کی کھپت کے نمونے بھی پیش کیے ہیں۔ جدیدیت کے بعد کا سفر بڑا دل چسپ ہے صارفیت، مابعد جدیدیت ، دلت احساس، جڑوں کی تلاش، گلوبلائزیشن ، عالمی گاؤں کا واہمہ، کثرت میں وحدت کی جگہ پر تکثیریت کو غالب کرنے کی کوشش ، حق و باطل کی حد بندی کا اس حد تک ٹوٹنا کہ آج کے حسین کو آج کے یزید سے مکالمے کی ضرورت محسوس ہونے لگے، کائنات کے پیاز کا چھلکا ہونے کی بات، مصنف اور متن کا کم اوقات ہو جانا اور قاری کی اوقات کا بڑھ جانا کسی ایک نظریے کی جگہ مرکب نظریوں کے علاوہ ادب برائے بازی کے تصور کا بھی اچھل کر سامنے آ جانا۔
اس وقت تو نظریات و رجحانات کا ایک انبار سا لگا ہوا ہے میں ذاتی طور پر نظریوں کے اس میلے کا ایک تماشائی ہوں ان میں سے کوئی مجھے متاثر نہیں کر سکا....
شہاب منظر: بازار میں نیم دابی و سستے ناولوں اور ڈائجسٹوں کی فروخت اور ٹی وی پر مختلف چینلز کے ذریعے سیریلز سے لوگوں کا معیار پست ہوتا جا رہا ہے اور اب سنجیدہ ادب پڑھنے والوں کی تعداد کم سے کم ہوتی جا رہی ہے۔ ایسے میں آپ کیا محسوس کرتے ہیں؟
حسین الحق: یہ مسئلہ اتنا سیدھا سادھ نہیں ہے جتنا محسوس ہو رہا ہے اس کی بنیادی وجہ یہ ہے کہ اس عہد میں ہمارے سماج کا جو کریمی لیئر(Creamy Layer) ہے وہ سائنس، مینجمنٹ اور کمپیوٹر کی طرف دوڑ رہا ہے اس کے بعد جو اوسط درجے کی صلاحیتیں ہیں وہ سوشیل سائنس کی طرف جاری ہیں زبان و ادب خواہ اردو ہو، ہندی ہو، انگریزی ہو یا کسی زبان کا ادب ہو اس کی طرف وہ لوگ متوجہ ہیں جو کچھ اور نہیں کر پا رہے ہیں (اللہ ماشاءاللہ) میڈیا میں بھی جو لوگ جا رہے ہیں وہ سوشل سائنس اور آرٹس فیکلٹی سے جڑے ہوئے لوگ جا رہے ہیں گویا وہاں بھی اوسط اور اوسط درجے سے بھی کم صلاحیتیں میدان سنبھالے ہوئی ہیں۔ ایسے میں معیار اپر منفی اثر کا پڑنا لازمی ہے۔ اسے ہم آپ چاہ کر بھی نہیں روک سکتے۔ اس کی ایک اور بڑی وجہ یہ ہے کہ ترقی پسند، تعمیر پسند اور مابعد جدید ان تینوں نے ادب کو ذریعہ سمجھا ہے مقصد نہیں۔ ہر گروپ والا ادب سے کوئی نہ کوئی فائدہ لے رہا ہے ادب کے خود مکتفی اکائی (Independent Unit) ہونے کی بات کرنے والوں کو جدید یہ کہہ کر گالی بکی جا رہی ہے ظاہر ہے جب ادب کے ذریعے سماجی مساوات لائی جائے گی، اخلاق سنبھالا جائے گا، مزدوروں کسانوں اور غریبوں کی لڑائی لڑی جائے گی تو پھر ویسے میں تو ادب کی حیثیت خود بہ خود ثانوی ہو جائے گی اور ادب کے ذریعے جو مقصد حاصل کرنا ہے اس کی حیثیت اول ہو جائے گی۔ کل ترقی پسند اور جماعت اسلامی والے یہی کر رہے تھے آج میڈیا والے یہی کر رہے ہیں۔ جب کل لوگوں کی واہ واہ کی گئی تو آج میڈیا والوں پر آہ آہ کیوں؟ جس کرنی تس بھوگ۔
وا حسرتا
حسین الحق
سب سردیوں میں کھلا چاند بن گئے تھے....
اور سردی ان کی ریڑھ کی ہڈی چیر کر ان کے اندر اندر اتر رہی تھی اور اپنا آپ سارا کا سارا ان کے آپ میں اتارتی جا رہی تھی....
پارک کے اندر دور دور تک دسمبر کی ٹھنڈی شام اتر آئی تھی دیودار اور چیڑ کے درختوں پر کہاسہ گر رہا تھا، ابھی پانچ بھی نہیں بجا تھا مگر بادلوں کے ٹکڑوں نے سورج کو چھپا لیا تھا اور پورے پارک میں سردیوں میں کھلے ان پانچ چاندوں کے علاوہ کوئی نہ تھا، دربان بھی سردی سے بچنے کے لیے پارک کے ایک گوشے میں بنی لائبریری کی دالان میں گرم کپڑوں میں لپٹا تھرتھرا رہا تھا۔
’’یار لگتا ہے ناصر ہتھے چڑھ گیا‘‘ جنید کے لہجے پر مایوسی کا عنصر حاوی تھا۔
’’کیا پتہ ہتھے چڑھا یا بلی چڑھا!‘‘ افروز آہستہ سے بولا۔
’’تم کو شرم نہیں آئی؟ بلی کہتے ہو.... شہید کہتے ہوئے شرم آتی ہے؟ ‘‘اعجاز کے لہجے میں بلا کی کاٹ تھی۔
’’کیسی ظالمانہ باتیں کر رہے ہو تم لوگ؟‘‘ رؤف تڑپ اُٹھا۔’’ صرف اس لیے کہ وہ یہاں پہنچا نہیں ، تم لوگ اس کی موت کی نوعیت پر بھی بحث کرنے لگے؟‘‘
جنید، افروز، اعجاز اور رؤف مسلسل گفتگو میں مصروف تھے۔
شعار احمد خاموش بیٹھا بس سامنے لائبریری کی دالان کی طرف دیکھے جا رہا تھا جہاں دربان گرم کپڑوں میں لپٹا تھرتھرا رہا تھا۔
’’لیکن کیسا بھیانک منظر تھایار؟‘‘ افروز شاید سوچ کر سہم گیا تھا۔
’’مگر سارا پروگرام سالوں نے کرکرا کر دیا ورنہ آج تو ہم لوگ اسمبلی میں گھس ہی جاتے۔‘‘ اعجاز کے لہجے میں تاسف کا دریا ٹھاٹھیں مار رہا تھا۔
’’ہاں اور کیا؟‘‘ جنید بولا۔ ’’شہید میموریل تک تو ہم لوگ پہنچ ہی چکے تھے، وہاں سے اسمبلی کتنی دور ہے؟ اگر دس منٹ وہ سب اور ٹھہر جاتے تو سارا مرحلہ طے ہو جاتا۔‘‘
’’یار پتہ نہیں منظور کا کیا ہوا؟‘‘اعجاز کو اچانک یاد آیا۔’’ بم کا اسٹاک تو اسی کے پاس تھا۔‘‘
’’کیا؟‘‘ شعار احمد اچھل پڑا۔‘‘ بم بھی تھا؟‘‘
’’ہاں منے بم بھی تھا۔‘‘ اعجاز نے بھنچا بھنچا قہقہہ لگایا۔ تم کیا سمجھ رہے تھے؟ ہم لوگ کیا گڈے گڈی کی شادی کرنے گئے تھے۔؟‘‘
’’مگر یار اس کی کیا ضرورت تھی؟ تم لوگوں نے بتایا تھا کہ ہم لوگ گویا اپنا احتجاج درج کرائیں گے۔‘‘
’’تو وہاں احتجاج ہی تو درج ہوا۔ اور ایک ہوا؟‘‘ افروز بولا۔
’’یہ احتجاج تھا؟‘‘
’’ہاں پیارے یہ احتجاج تھا۔‘‘
’’یار کیا بات کرتے ہو تم لوگ؟‘‘ شعار انتہائی جھلاہٹ کا شکار ہو چکا تھا۔’’ یہ احتجاج تھا حالات کو ہم لوگ کھینچ کر فائرنگ پوائنٹ تک لے آئے اور تم کہہ رہے ہو کہ یہ احتجاج تھا۔‘‘
’’ہاں بھولے راجہ یہاں احتجاج ایسے ہی ہوتا ہے۔‘‘
’’تو پھر یار۔ ہنگامے اور احتجاج میں کیا فرق ہے؟‘‘
اس پر سب دوست کچھ دیر چپ رہے.... پھر رؤف بولا.... ’’جانِ من یہاں توہر احتجاج ہنگامہ ہے اور ہر ہنگامہ احتجاج۔‘‘
پھر اس سے پہلے کہ بات کچھ اور آگے بڑھے، اچانک سب کو چپکی لگ گئی.... جیسے سب کو سکتہ مار گیا ہو....؟
رات آ چکی تھی، جاڑے میں تو سورج ساڑھے پانچ بجتے بجتے ہی غروب ہو جاتا ہے، اب تو ساڑھے چھ بج چکا تھا، نزدیک و دور ہر چہار سمت رات کا ڈیرا تھا اور پارک میں لگے دودھیا بلبوں کی دودھیا روشنی جھک جھور ٹھنڈی رات میں گرتے کہا سے میں رل مل کر یوں مند مند دکھائی دے رہی تھی جیسے نغموں قمقموں کو بھی نیند آ رہی ہو.... اور دور پاک کے ایک گوشے میں بنی دالان میں ، پھٹے پرانے گرم کپڑوں اور کمبل میں لپٹا دربان اونگھ اونگھ جا رہا تھا....
اور ان پانچوں کو چپکی لگی ہوئی تھی.... جیسے سب کو سکتہ مار گیا ہوا۔
سب کے سب سامنے پارک کے چاروں طرف پھیلی سڑک کو گھورے جا رہے تھے....
جہاں اسمبلی کی طرف سے آتی ہوئی سڑک پر سے....
پولس کی گاڑیاں مسلسل قلب شہر کی طرف دوڑ رہی تھیں ....
.... سات ، آٹھ، نو، دس ، گیارہ ، بارہ .... جنید بدبدا رہا تھا۔
’’بارہ گاڑیاں ہیں نا!‘‘ افروز سرگوشیوں میں بولا، شاید اس نے بھی گنا تھا۔
’’ہاں !‘‘
’’یار معاملہ کیا ہے؟‘‘ اعجاز بولا۔ ’’سب کو جماؤ تو نارتھ پلاک سے شہید میموریل تک تھا پھر ادھر رخ کیوں مڑا؟‘‘
’’ادھر یہ کہاں جا سکتے ہیں؟‘‘ جنید نے جیسے خود سے سوال کیا ’’تین محلے تو ان کے ہیں اور پارک کے آس پاس ہی ہیں ، یہاں سے اتنا اندازہ تو کیا ہی جا سکتا ہے کہ ان تین محلوں میں کوئی گڑ بڑ نہیں ہے۔‘‘
’’مگر باقی محلے جو اپنے ہیں شاید وہاں بھی کوئی گڑبڑی نہیں ہے۔‘‘ جنید قیاس کے سہارے کسی فیصلے تک پہنچنا چاہ رہا تھا۔’’ کیوں کہ اپنے محلے بھی ان تین محلوں سے متصل ہے۔ اگر ان میں کوئی گڑ بڑی ہوتی تو سامنے کے ان تین محلوں میں بھی کچھ نہ کچھ کنمناہٹ تو ضرور محسوس ہوتی۔‘‘
’’یار.... اس کا مطلب یہ ہوا کہ سیٹی گڑ بڑ ہے؟‘‘ رؤف کے لہجے میں گھبراہٹ عیاں تھی، اس کا گھر سٹی میں تھا۔
کسی نے کچھ کہا نہیں .... سب بس سامنے کی طرف دیکھے جا رہے تھے۔
’’مگر یار.... ناصر کا کیا ہو گا؟‘‘ جب چاروں طرف پولس کی گاڑیاں دوڑنے لگیں تو شعار احمد کو ناصر یاد آگیا۔
’’ہاں یار! ناصر کی بات تو ہم لوگ بھول ہی گئے۔‘‘ اعجاز چونکا.... ’’اب تک تو اس کو آ جانا چاہیے تھا۔‘‘
’’تم نے سارا پروگرام اس کو بتا دیا تھا؟‘‘ شعار نے سوال کیا۔
اس پر اعجاز چپ رہا۔
’’میں نے پوچھا ، سارا پروگرام اس کو معلوم ہے نا؟‘‘ شعار نے پھر سوال کیا۔
’’مگر یار اب واقعی انتہا ہو گئی۔‘‘ جنید کا لہجہ بہت تیکھا تھا۔
سب نے اس کی طرف دیکھا۔
’’ہاں یارو.... دیکھتے کیا ہو؟ اب اس سے زیادہ انتہا کیا ہو گی کہ ہمارے ہی خلاف فیصلہ کر دیا جائے اور جب صدائے احتجاج بلند کرنے جائیں تو گولیوں کی باڑھ ماری جائے۔‘‘
’’مگر احتجاج تو اور جگہوں میں بھی ہوا، گولی تو کہیں نہیں چلی؟‘‘ شعار بھی اپنا اصل سوال ، ناصر کی بات بھول کر ان کے ساتھ ، بحث میں شامل ہو گیا۔
’’یہ کیا بات ہوئی؟‘‘ رؤف نے دخل دیا.... ’’اور جگہ نہیں چلی.... ارے یہاں تو چلی؟‘‘
’’اور پھر.... کوشش کہاں نہیں کی گئی؟‘‘ جنید نے کہا....کامیابی نہیں ملی ہو گی۔ یہاں کامیابی مل گئی.... موقع مل گیا .... شروع ہو گئے۔
’’مگر یہ سوچنے والی بات ضرور ہے۔‘‘ افروز بولا۔’’اگر جنید کی بات مان بھی لی جائے تو پھر سوال اٹھتا ہے کہ یہاں کامیابی کیوں مل گئی؟‘‘
رؤف ، جنید ، افروز ایک دوسرے سے الجھے ہوئے تھے، اعجاز سڑک کی طرف دیکھ رہا تھا اور شعار سر جھکائے خاموش بیٹھا جانے کیا سوچ رہا تھا۔
’’ارے ارے.... یہ کیا؟‘‘ اچانک اعجاز اپنی جگہ سے اچھل کر کھڑا ہو گیا۔
.... سب کی نگاہ اعجاز کی نگاہ کی سیدھ میں اٹھی۔ پورب کی سمت بہت دور پر آگ کے شعلے بلند ہوتے دکھائی دے رہے تھے....‘‘
’’یار یہ .... یہ .... رؤف نے شدت جذبات میں اعجاز کو دونوں ہاتھوں سے دبوچ لیا....
یار یہ شعلے دور پر ہیں .... یار یہ سب کچھ سٹی میں ہو رہا ہے۔‘‘
’’لگتا تو ایسا ہی ہے‘‘ کسی دوست نے کہا اور سب کے دل میں ہمدردی کی اک لہر اٹھی ، سبھی جانتے تھے کہ رؤف اپنے محلے میں تنہا ہے اور اس کا محلہ بغل کے محلے کی وجہ سے خاصا Sensitive ہے، ظاہر ہے ایسی صورت حال میں رؤف کی بے چینی بالکل بجا تھی۔
’’یار مجھے جانا چاہیے۔‘‘ رؤف بے خود کے عالم میں کھڑا ہو گیا۔
صورت حال ایک ایسے موڑ تک پہنچ چکی تھی کہ اب کوئی جانے والے کو رکنے کا مشورہ دینے کی پوزیشن میں بھی نہیں تھی، سب نے خالی خالی نگاہوں سے رؤف کو دیکھا.... رؤف آگے بڑھا مگر اچانک ٹھٹھک گیا....
ایک گاڑی کچھ اعلان کرتی گزر رہی تھی،
سب نے اعلان سنا اور ایسے دکھائی دینے لگے جیسے سب پر ایک ساتھ فالج گر گیا ہو!
’’اس کا مطلب یہ کہ معاملہ بہت سنگین رخ اختیار کر چکا ہے۔‘‘ جنید آہستہ سے بولا ’’ظاہر ہے، ورنہ عام طور پر تو دفعہ 144 سے ہی کام چل جاتا ہے‘‘ افروز نے سرگوشی کی۔’’تم لوگوں کی بھی بات؟‘‘ اعجاز نے بات کاٹی ’’کبھی کبھی یہ معاملے کو سنگین کرنے کے لیے ایسا کرتے ہیں۔‘‘
’’ایسی پیچیدہ صورت حال میں قیاس پر اعتبار نہیں کرنا چاہیے۔‘‘ شعار احمد بہت دیر کے بعد پھر بولا۔ شعار کی بات پر اعجاز ہنس دیا ’’پروفیسر شعار احمد!آپ اپنا فلسفہ اپنے پاس رکھیں !‘‘
شعار چپ ہو گیا اور ادھر دیکھنے لگا جدھر دربان پھٹی کمبل میں لپٹا تھرتھرا رہا تھا۔
’’مجھے جانا چاہیے۔‘‘ رؤف پھر کھڑا ہو گیا۔
’’مگر کیسے جاؤ گے؟ پاس (Pass) بھی تو نہیں ہے۔‘‘
’’بھئی مجھے کسی بھی طرح جانا چاہئیے۔‘‘
’’یہاں سے اگر روانہ بھی ہو جاؤ تو اس کی کیا ضمانت ہے کہ تم وہاں پہنچ جاؤ گے؟‘‘ افروز نے سوال کیا۔
’’میرے خیال میں تو اس کی کوئی امید نہیں ہے‘‘ اعجاز بولا۔
’’مگر مجھے جانا چاہیے۔‘‘ رؤف ایک ایک لفظ پر زور دے کر بولا’’ میں تم لوگوں کی طرح مشترکہ خاندان کا ایک حصہ نہیں ہوں ، بچے گھر میں تنہا ہیں ’’اتنا کہتے کہتے اچانک اسے شاید کچھ اور یاد آگیا وہ بالکل بے چین ہو کر کھڑا ہو گیا، اس کا سانس دھونکنی کی طرح چل رہا تھا، چہرہ تو اندھیرے میں نہیں دکھائی دے رہا تھا مگر سانس کی آواز صاف سنائی دے رہی تھی وہ انتہائی گھبرایا ہوا تھا.... ’’مجھے کسی بھی حال میں پہنچ جانا ہے۔‘‘
’’کیا بات ہے.... اس طرح اچانک کیوں پریشان ہو گئے؟‘‘ شعار نے پوچھا۔
’’میں گھر سے چلا تو یہ بیوی مارکٹنگ کے لیے نکل رہی تھی.... بچے گھر میں بالکل تنہا تھے۔‘‘
’’تم دو بجے کے قریب نکلے تھے.... اب تک لوٹ نہ چکی ہو گی؟‘‘
’’سوتو ہے.... لیکن نہ لوٹی تو؟‘‘
تو .... تو اس کا جواب کس کے پاس تھا؟ اس ’’تو‘‘ کا جواب کس کے پاس ہے؟
’’یہاں تو کم از کم ہم محفوظ ہیں۔‘‘ اعجاز بولا کہ اس وسیع میدان کے بارے میں کوئی سوچ نہ سکے گا اور اس طرح رات گزار کر صبح کو اپنے اپنے گھروں تک پہنچا جا سکتا ہے لیکن یہاں سے نکل کر اگر کسی بھیڑ میں گھر گئے تب بھی.... اور اگر جوانوں کے ہتھے چڑھ گئے تب بھی .... ہمیں اپنے اپنے گھروں تک پہنچنا نصیب نہیں ہو گا۔‘‘
اعجاز کی اس دلیل پر رؤف نے بوکھلا کر اعجاز کو دیکھا۔
رؤف کے پاس اعجاز کی اس بات کا جواب نہیں تھا!
رؤف کھڑا رہا.... رات نہ ایک پل ادھر ہٹتی نہ ایک پل ادھر بڑھی۔ پولس کی گاڑیاں پارک کے چاروں طرف دوڑتی رہیں .... دور پر آگ کے شعلے اُٹھتے رہے....اور رؤف سوچتا رہا کہ یہ سب کچھ سٹی میں ہو رہا ہے اور اسی کا گھر سٹی میں ہے اور گھر میں بچے اکیلے اور وہ گھر پہنچنا چاہتا ہے.... مگر وہ گھر جا نہیں سکتا!
’’ایسے ہی حالات میں ہجرت واجب ہو جاتی ہے۔‘‘ اعجاز بیٹھے بیٹھے آپ ہی آپ بدبدایا۔
’’اب تم تاریخ کے پھٹے میں ٹانگ نہ اڑاؤ۔‘‘ شعار احمد چپ نہ رہ سکا۔
’’یار.... اسے تم تاریخ کا پھٹا کہتے ہو.... ارے یہ تو تاریخ کا چراغ ہے‘‘ اعجاز کو غصہ آیا۔
’’تم بھی کیا بات کرتے ہو پیارے؟‘‘ شعار بول اٹھا۔’’جان کے خوف سے بھاگ جانے کو تاریخ کا چراغ کہہ رہے ہو!‘‘
’’ارے ارے تمھارا دماغ خراب ہے؟‘‘اعجاز غصے میں کھڑا ہو گیا ہے، ’’حضور کے عمل کو تم جان کے خوف سے بھاگنا کہہ رہے ہو؟‘‘
’’تم اپنی اصلاح کرو‘‘ شعار بہت آسان سے بولا ’’میں تمھارے عمل کے بارے میں کہہ رہا ہوں۔‘‘
’’اچھا مانا‘‘ اعجاز نرم پڑا۔’’تو کیا حضور کو جان کا خطرہ نہیں تھا؟‘‘
’’مگر حضور نے جان کے خوف سے ہجرت نہیں تھی’’ شعار زوردار لہجے میں بولا۔
’’تو یہاں بھی صرف جان کے خوف کا مسئلہ درپیش نہیں ہے۔‘‘ اعجاز نے شعار کی بات کاٹی۔
’’شریعت نرغے میں گھر چکی اور تم ابھی تک جان کے خوف کی بات کر رہے ہو؟‘‘
’’تمھارے کہنے کا مطلب یہ کھلتا ہے کہ ہمیں اپنے لیے نہیں ، شریعت کے لیے پناہ گاہ تلاش کرنی چاہیے۔‘‘
’’یہی کر لو۔‘‘
’’مگر ہجرت کا فلسفہ پناہ گاہ کی تلاش کا فلسفہ نہیں ہے۔‘‘
’’تب کیا ہے فلسفی صاحب؟‘‘ اعجاز ہنسا پھر موڈ میں آگیا تھا۔
’’ہجرت در اصل زرخیز زمینوں کی تلاش کا استعارہ ہے۔‘‘
’’خوب صورت الفاظ کی دوکان سجاتا ہے۔ یہ ہمارے شعار احمد ‘‘افروز نے رؤف کی کان میں سرگوشی کی اور ہنس دیا۔
’’ارے یار.... تم لوگ کہاں کی بحث لے کر بیٹھ گئے؟ ادھر ناصر کا پتہ نہیں ، ادھر ہنگامہ شروع ہو چکا اور تم لوگ فلسفہ کی دنیا میں گم ہو؟‘‘ جنید جھلا گیا۔
’’ناصر کو سارا پروگرام معلوم تھا؟‘‘ شعار پھر اعجاز کی طرف متوجہ ہوا۔
’’یار ! وہ پروگرام کا معاملہ کچھ ایسا ہے کہ ....‘‘ اعجاز آدھی بات کہہ کر رک گیا۔
’’ہاں ہاں۔ کیا معاملہ ہے پروگرام کا؟‘‘ شعار ہمہ تن گوش بنا ہوا تھا۔
’’جنید! تم ہی بتا دو یار، میرا اب دماغ کام نہیں کر رہا ہے۔‘‘ اعجاز جنید کی طرف مڑا۔
’’یار مجھے بھی کیا پتہ؟ تم نے کہا چلو میں ساتھ ہولیا۔‘‘ جنید نے اپنی جان چھڑائی۔
’’اچھا اچھا تمھیں پتہ نہیں .... ہاں تم تو بیچ راہ میں ملے تھے۔ افروز! تم ہی بتا دو بھائی میرا تو اب بولنے کو جی ہی نہیں چا رہا ہے۔‘‘
’’لو.... میں کونسا، ابتدا سے انتہا تک کا تمھارا رفیق ہوں ، مجھے تو رؤف نے کھینچ لیا۔‘‘
’’اور میرا معاملہ ہے کہ ‘‘ رؤف پھیکی ہنسی ہنسا.... ’’جب جلوس میرے محلے سے گزرا رہا تھا تو میری رگ حمیت پھڑک اٹھی اور میں ساتھ ہولیا.... پھر جلوس ہی میں تم لوگوں سے ملاقات ہوئی۔‘‘
’’جنید ،افروز، رؤف اور میں ‘‘ شعار احمد نے بڑے آسان سے کہا.... ’’ہم سب لوگ گویا بیچ راہ میں آن ملنے والے رفیقوں میں ہوئے.... تو اب لے دے کر اعجاز.... شعار احمد اعجاز کی طرف متوجہ ہوا....‘‘ تم ہی بچ جاتے ہو!‘‘
شعار احمد کی اس بات پر سب نے ہنکاری بھری اور سب کو توجہ اعجاز کی طرف ہوئی.... مگر اعجاز بہت دیر تک ، سب سے بے خبر چپکا بیٹھا رہا ، جانے کیا سوچتا رہا، پھر سر اٹھائے بغیر دھیمی آواز میں بولا....
’’ہاں میں جلوس کی شروعات ہی سے جلوس کے ساتھ ہوں مگر پروگرام کا تو سچ پوچھو تو مجھے بھی پتہ نہیں .... بس اتنا علم ہے کہ منظور کو سب معلوم تھا۔‘‘
’’اور منظور کے پاس بم کا اسٹاک تھا۔‘‘ شعار احمد ہنسا۔
’’مگر شعار احمد۔‘‘ افروز نے سوال کیا۔’’جلوس والوں کی طرف سے وہاں کوئی بم تو چلا نہیں؟‘‘
’’اعجاز جانیں .... بم کی بات ان ہی نے بتائی ہے۔‘‘
’’بم میں نے بھی دیکھا نہیں تھا۔‘‘ اعجاز بولا۔’’باتوں میں منظور بولا تھا کہ اگر آج ہم لوگوں کو روکا گیا تو بم مار دیا جائے گا۔‘‘
’’اور بس اتنی سی بات پر تم نے سمجھ لیا کہ اس کے پاس بم کا اسٹاک ہے؟‘‘ شعار پھر جھلا گیا۔
’’یار ناصر والی بات تو پھر رہ گئی۔‘‘ افروز نے یاد دلایا۔
’’مارو سالے کو‘‘ جنید کو غصہ آگیا۔’’سالہ ہمیشہ یہی کرتا ہے ، پچھلی مرتبہ کی بات یاد ہے نا؟ جنتر منتر میں جب ہم لوگ راستہ بھول گئے اس وقت بھی وہ ہم لوگوں کے ساتھ نہیں تھا۔‘‘
’’مگر یار!‘‘ افروز بولا’’ وہ بھی عجب حادثہ تھا، آج بھی یاد آ جاتا ہے تو رونگٹے کھڑے ہو جاتے ہیں ، وہ تو خدا بھلا کر ڈاکٹر شرما کا ورنہ ہم لوگ تین کے بجائے تین گھنٹہ بھی چکراتے رہتے تو شاید راستہ نہ ملتا۔‘‘
’’اور وہ .... اکیلے گم ہوا اور اکیلے ہی راستہ ڈھونڈ نکالا۔‘‘
’’ہمیں نجات کے لیے مسیحا چاہیے، وہ اپنی صلیب خود اٹھاتا ہے‘‘ شعار نے سرگوشیوں میں کہا۔
’’دکھ سکھ مل کر سہنے سے کم ہو جاتا ہے یار‘‘ جنید کہنے لگا۔’’ایسے لوگ کتنے ہوں گے جو سب کچھ خود ہی سہن کر لیں۔‘‘
’’کم ہوتے ہیں مگر ہوتے تو ہیں۔‘‘ اور ہر دور میں ہوتے ہیں۔ افروز نے کہا۔
’’وہاں بھی اس نے یہی کہا‘‘ افروز جنتر منتر سے شہید میموریل کی طرف مڑ چکا تھا۔‘‘ ساتھ چلا اور پھر وہاں پہنچ کر آگے بڑھ گیا۔‘‘
’’پتہ نہیں صرف آگے بڑھنے والوں میں رہا یا مشتعل ہونے والوں میں شامل ہو گیا۔‘‘ شعار نے جیسے خود سے پوچھا۔
’’غلط الزام لگانا اچھی بات نہیں ہے۔‘‘ اعجاز نے فوراً بات کاٹی۔’’ مشتعل صرف پولس والے ہوئے۔‘‘
’’یہ تم کیسے کہہ سکتے ہو؟‘‘ افروز نے جوابی حملہ کیا۔’’تم تو ہمارے ساتھ سب سے پیچھے تھے۔‘‘
’’اور تم یہ کیسے کہہ سکتے ہو کہ اعجاز کی بات غلط ہے، جب کہ تم خود ہی کہہ رہے ہو کہ تم بھی پیچھے ہی تھے۔‘‘ جنید ہنسا۔
’’ہاں ایسے میں دو ٹوک فیصلہ بہت مشکل ہو جاتا ہے۔‘‘ شعار نے بیچ کی راہ نکالی۔
’’مگر یار.... ناصر؟‘‘ جنید کو پھر یاد آیا۔
’’ناصر.... ناصر.... ناصر....‘‘ رؤف بلبلا کر پھر کھڑا ہو گیا۔’’ادھر پورا محلہ جل رہا ہے اور تم لوگ بس ایک ناصر کی فکر میں گم ہو....‘‘
سب چپ ہو گئے، رؤف سے سب کو ہم دردی تھی مگر جس صورت حال میں وہ گھرے ہوئے تھے، اس صورت حال سے چھٹکارا پائے بغیر کھچ ممکن نہ تھا۔اور اس صورت حال سے نکل جانا.... رؤف سمیت سبھی اس نقطے پر آ کر سوچنے سمجھنے اور کچھ کرنے کی قوت کھو بیٹھتے.... رؤف کی اس بات پر بھی سب چپ ہو گئے.... کہ ایسی صورت حال میں چپ رہنے کے علاوہ اور کیا کیا جا سکتا ہے؟ مگر خاموشی طاری ہوئی صورت حال کا بھیانک پن چمکا.... دسمبر کی سرد اندھیری رات.... کٹکٹاتا جاڑا.... جسم کو برف بناتی سردی.... آٹھ بجے شب کا عمل.... سارے شہر میں کرفیو .... دور پر اٹھتے شعلے.... گم شدہ یار کی فکر.... سامنے لائبریری کی دالان میں پھٹے پرانے گرم کپڑوں میں لپٹا تھرتھراتا اور اونگھتا دربان.... اور چاروں اور جھوم جھوم کر برستی رات.... اور چیخ چیخ کر دوڑتی پولس کی گاڑیاں ....‘‘
’’یار، یہاں تو اب جان نکل جائے گی.... دالان میں کیوں نہ چلا جائے؟‘‘ افروز نے تجویز رکھی۔
’’ہاں کم از کم کھلے آسمان کی مصیبت سے تو بچا جا سکتا ہے۔‘‘ جنید نے حامی بھری۔
’’نہیں ایسی صورت حال میں کسی بھی اجنبی کا سامنا مناسب نہیں۔‘‘ شعار نے اختلاف کیا۔
’’پہلی مرتبہ ایک اچھی اور صحیح بات تم نے کہی ہے۔‘‘ اعجاز ہنسا.... رؤف اپنے آپ میں گم تھا۔
’’پڑوسیوں سے تمھارے تعلقات کیسے ہیں؟‘‘ شعار نے رؤف کا ہاتھ اپنے ہاتھ میں لے کر پوچھا۔
’’تعلقات کا کیا پوچھتے ہو، بہت اچھے تعلقات ہیں ، مگر ایسے وقتوں میں تعلقات بے معنی بھی تو ہو جاتے ہیں اور پھر مانا کہ پڑوسیوں کی طرف سے کوئی بات نہ ہو، سارا محلہ اگر بدنیت ہو جائے تو پڑوسی کیا کر لیں گے اور اگر سارا محلہ بھی ٹھیک رہے مگر باہر سے بلوائی آ جائیں تو محلے والے کیا کر سکیں گے؟‘‘
’’نہیں۔ بہت سی ایسی مثالیں ہیں کہ پڑوسیوں اور محلے والوں نے جان پر کھیل کر مظلوموں کی جانیں بچائیں ہیں۔‘‘ جنید بولا۔
’’یہ سب کہنے کی باتیں ہیں یار۔‘‘ رؤف پھیکی ہنسی ہنسا۔
’’مگر تم نے یہ کیسے طے کر لیا کہ یہ سب کچھ تمھاری ہی سمت ہو رہا ہے؟‘‘ شعار نے پوچھا۔
’’کیوں؟ یہ تم نے کیوں کہاں؟‘‘ جنید چونکا۔
’’اس لیے کہ آگ دور پر دکھائی دے رہی ہے اور پھیلی ہوئی ہے، ایسے میں سمت کا اندازہ ذرا مشکل ہو جاتا ہے۔‘‘
’’تمھارے کہنے کا مطلب یہ کہ آگ پورب میں نہیں لگی ہے۔‘‘ جنید قدرے بے چین ہو گیا۔
’’ہاں ، یہ تو شعار صحیح کہہ رہا ہے۔ آگ کا رخ تو قدرے جنوب بھی ہے۔‘‘ افروز بولا۔
’’ارے .... تو جنوب میں تو میرا گھر ہے۔‘‘ جنید تڑپ اُٹھا۔
’’نہیں۔ میرے کہنے کا یہ مطلب نہیں ہے۔‘‘ شعار نے بات سنبھالنی چاہی مگر تیر کمان سے نکل چکا تھا اب رؤف اور جنید، دونوں کے دلوں میں شک نے گھر پکڑا کہ آگ ان کی سمت میں لگی ہے!
دونوں مخمصے میں گرفتار ہوئے.... اور ناصر کے معاملے میں سب ہی مخمصے میں گھرے ہوئے تھے کہ آخر اب تک وہ آیا کیوں نہیں۔
’’یار ناصر کے معاملے میں ہم لوگ ابھی تک سنجیدہ نہیں ہیں۔‘‘ افروز کو پھر ناصر یاد آیا۔
’’کیا مطلب؟‘‘ اعجاز چونکا۔
’’مطلب یہ کہ ....‘‘ افروز نے کہنا شروع کیا۔’’ ہم ناصر کے بارے میں تشویش میں مبتلا ضرور ہیں مگر اس بات پر ہم نے اب تک غور نہیں کیا کہ آیا ناصر واقعی کسی مصیبت میں گرفتار ہوا، یا وہ کسی اور سمت نکل گیا۔‘‘
’’اب تم نے یہ ایک نیا پہلو پیدا کیا؟‘‘ اعجاز جھنجھلا گیا ’’اتنی بات تو صاف ہے کہ ناصر آگے بڑھ گیا تھا اور آگے والے اسمبلی تک پہنچ کر میمورنڈم خود وزیر اعلیٰ کے حوالے کرنا چاہ رہے تھے یہ بھی طے ہے.... پولس اپنی ضد پر اڑی رہی اور مظاہرین اپنی بات پر ڈٹے رہے، یہ بھی آنکھوں دیکھی بات ہے، جب پولس مظاہرین سے اتنی بات منوا نہ سکی تو اس نے پہلے آنسو گیس چھوڑی اور پھر گولی چلا دی، اس کی گواہی بھی یہاں موجود ہر شخص دے سکتا ہے.... پیچھے والے بھاگے ،یہ بھی سب نے دیکھا۔ مگر آگے والوں کو بھاگنے کا بھی موقع کہاں ملا؟ اور ناصر آگے تھا....پھر وہ کسی اور سمت کیسے نکل سکا ہو گا؟‘‘
’’مگر ناصر کس مقام پر ہم لوگوں سے الگ ہوا؟‘‘ شعار نے پوچھا۔
’’این.... یہ کیا بات ہوئی؟اعجاز چونکا۔
’’یہی نہیں ‘‘ جنید بولا۔’’سوال یہ بھی ہے کہ وہ کس مقام سے ہمارا رفیق ہوا؟‘‘
’’ارے ارے؟‘‘ اعجاز نے بوکھلا کر جنید کی طرف دیکھا۔
’’بالکل صحیح سوال ہے‘‘ افروز بولا "جلوس جہاں سے شروع ہوا، وہاں سے تم ساتھ تھے پھر راہ میں جنید ، رؤف ، شعار اور میں ، سبھی ساتھ ہوئے۔ مگر وہ کہاں سے ساتھ ہوا؟ یہ کیسے یاد ہے؟‘‘
’’مجھے بھی بس اتنا یاد ہے۔‘‘ جنید نے حامی بھری۔’’کہ شہید میموریل کے پاس جہاں مقررین نے تقریریں کی تھیں اور جہاں پولس والوں نے ہمیں روکنے کی کوشش کی تھی، وہاں ناصر بار بار نعرے لگا رہا تھا۔‘‘
’’مگر اس سے پہلے وہ کہاں کہاں ہمارے ساتھ تھا؟ اور کس مقام پر ہم سے الگ ہوا؟ شعار نے خود کلامی کی.... سب چپ رہے.... کس کو اس سے پہلے کی رفاقت اور آخری جدائی کا کوئی منظر یاد ہی نہیں آ رہا تھا۔
’’یارو؟ ہم بڑی مصیبت میں پھنس گئے ہیں۔‘جنید کی آواز میں کراہ شامل تھی۔
’’کیسی مصیبت؟‘‘ اعجاز ہنوز انجام ا ہوا تھا۔
’’اب ایک سوال اور سر اٹھا رہا ہے.... وہ اچھل اچھل کر نعرے لگا رہا تھا، وہ ناصر ہی تھا؟ اس کا کیا ثبوت ہے؟‘‘
’’لو.... لو....اب یہ کیا فساد تیرے ذہن میں آیا مسٹنڈے؟‘‘ اعجاز بوکھلا کر کھڑا ہو گیا۔
شعار ہنسا، افروز مسکرایا، جنید نے سر ہلایا۔ اور اعجاز ناچ ناچ گیا۔
’’یہ سوال کیوں اٹھا کہ وہ ناصر نہیں تھا‘‘ اعجاز کا لہجہ اب بہت تیکھا ہو گیا تھا۔
’’اس لیے کہ یہاں سبھی اس بات پر متفق ہیں کہ ناصر آگے بڑھ چکا تھا ، تو پھر پیچھے سے نعرہ لگانے والا کون تھا؟‘‘ افروز نے کہا۔
’’اور جنید کا کہنا ہے کہ وہ وہ ہمارے پاس نعرہ لگا رہا تھا تو پھر آگے بڑھ جانے والا کون تھا؟‘‘ شعار احمد نے پوچھا۔
’’نعرہ لگانے والا بھی ناصر نہیں ، آگے بڑھنے والا بھی ناصر نہیں تو پھر ناصر کون تھا؟‘‘ اعجاز جھنجھلا گیا۔
’’یہ تو بتاؤ کہ وہ اپنا یار ناصر نعرے لگا رہا ہے....وہ آگے بڑھ رہا ہے۔ سنو سنو !پولس سے بحث کر رہا ہے....‘‘
’’اور تم سب کی کوئی یاری ناصر سے نہیں تھی؟‘‘ اعجاز دانت کچکچا کر بولا۔
’’مگر وہ ناصر ہمیں ملا کہا ں جانی؟‘‘ رؤف بھی چپ نہ رہ سکا اور جھنجھلا کر بولا۔
’’بس اتو خدا ہی حافظ ہے.... شعار نے سگریٹ جلاتے ہوئے کہا.... دسمبر کی کٹکٹاتی سردیاں .... ہم کھلے میدان میں .... سامنے والا دالان موجود مگر وہاں جا نہیں سکتے.... چاروں طرف کرفیو براجمان سو ہم یہاں سے نکل نہیں سکتے.... شہر میں گڑ بڑ مگر کدھر پتہ نہیں۔ آگ کے شعلے روشن مگر یہ کہنا مشکل کہ آگ کس طرف لگی ہے .... ناصر کا انتظار مگر یہ پتہ نہیں کہ یہ ناصر کون ہے؟ کب ملا؟ کب جدا ہوا اور ہمیں اس کا انتظار کیوں ہے؟‘‘
سب نے شعار احمد کی بات سنی اور سبھی کچھ نہ کچھ کہنے کے لیے بے تاب ہوئے مگر کہہ نہ سکے....‘
بس اعجاز اندر اندر تلملا رہا تھا مگر پتہ نہیں کس بات پر تلملا رہا تھا!
٭٭٭
ناگہانی
حسین الحق
بی بی عزت النساء اپنا کام جلدی جلدی نپٹانے میں مصروف تھیں۔
انھوں نے برتن مانجھتے مانجھتے ذرا دھڑ باہر کر کے دیکھا ، شام بھاگی چلی آرہی تھی اور ڈھیر سارا کام سر پر پڑا تھا۔ دوپہر میں ذرا آنکھ کیا لگ گئی کہ سب الٹ پلٹ ہو گیا۔ یاد آیا کہ برتن دھوکر صبح سے پڑا کپڑا بھی دھونا ہے اور کپڑا بھی پیشاب اور گندگی سے اٹا ہوا۔
بچے بڑے ہونے لگے تھے تو امید بندھی تھی کہ اب پوتڑے دھونے سے نجات مل جائے گی مگر قسمت کا لکھا کون ٹال سکتا ہے۔ شوہر کو فالج مار گیا۔ چلنے پھرنے سے معذور بولنے کی کوشش کرتا تو بہ مشکل ’’پانی‘‘، ’’کھانا‘‘، نکل جاتا۔ عام بیماری میں آدمی چڑچڑا ہو جاتا ہے، عزت النسا کا شوہر جلال الدین تو سخت بیماری میں مبتلا تھا۔ وہ جب تک بھلا چنگا رہا تو اپنے نام کے مصداق ناک پر مکھی نہیں بیٹھنے دی۔ کیا گھر اور کیا محلہ مجال کیا کہ کوئی معاملہ اس کی مرضی کے خلاف ہو جائے اور وہ برداشت کر لے ، تو تو میں میں سے گالی گلوج پر اتر آتا مگر اپنی بات گرنے نہیں دیتا۔
عزت النساء بیاہ کر سسرال آئیں تو شروع شروع بڑی وحشت ہوئی، وحشی سے پالا پڑ گیا ہے؟ مگر بہن بھابھی سہیلی سبھی نے سمجھایا کہ زمین دارانہ مزاج ہے، بڑے گھر کا بگڑا نواب، کچھ دنوں برداشت کر لو۔ آہستہ آہستہ محبت کی زنجیر میں ایسا باندھو کہ سب کس بل ڈھیلا ہو جائے۔ عزت بی بی نے مشوروں کے مطابق اس کی بدسلوکی کی بلکہ وحشت کے مقابلے پر اپنا حسن سلوک نہیں بلکہ محبت آزمائی شروع کر دی مگر جلال الدین کے اندر تو کوئی ایسا وحشت ناک درندہ چھپا بیٹھا تھا جو عام لمحات کی بات تو الگ رہی، بستر پر بھی عزت النساء کے ساتھ صحبت بالجبر ہی کرتا تھا۔ اس کا عام مزاج یہ تھا کہ جب عزت النسا مائل ہوتیں تو وہ کوئی نہ کوئی ایسا بہانہ تلاش کر لیتا جس کا اختتام عزت بی بی لاتوں گھونسوں سے ہی ہوتا اور پھر وہ بہت چین سے کروٹ بدل کے سو جاتا۔ عزت النسا کی کیا مجال کہ ایسے وقت میں اس کو اپنی طرف مائل کر پاتیں۔ پھر جب ان کی ماہواری کے دن آتے تو جلال الدین اس کی طرف رجوع ہوتا۔ ظاہر ہے ان چند دنوں میں وہ نجات کی خواہاں رہتیں مگر وہی چند دن ان کی مصیبت کے دن بھی ہوتے، ہر مہینے میں تقریباً ایک ہفتہ جلال الدین وحشی درندوں کی طرح نہیں بلکہ پاگلوں کی طرح اسے نوچتا بھنبھوڑتا۔ عزت النساء بچنا چاہتیں مگر بچ نہیں پاتیں اور پھر یہ بھی ہے کہ جن دنوں کا ذکر ہے وہی زمانہ تو عزت النساء کے بھی چڑھتے دریا کا زمانہ تھا۔ لاکھ نوچ کھسوٹ ہو ، دو جسموں کا ٹکراؤ تو جذبات میں ہیجان پیدا ہونے کا سبب بنتا ہی ہے۔ سو بالآخر عزت النساء تھکان کے ساتھ ساتھ جذبات سے بھی مغلوب ہو کر آنکھیں بند کر کے پڑ جاتیں۔
ان کے تینوں بچے ان ہی دنوں کے آس پاس کی یادگار تھے۔
یہ سلسلہ شادی کے بعد تقریباً سات آٹھ سال چلا، بڑی بیٹی چھے سال کی تھی جب شوہر پر فالج کا حملہ ہوا، ڈاکٹروں نے بتایا کہ بلڈ پریشر ہائی ہونے کی وجہ سے ایسا ہوا، عزت النساء کو حیرت نہیں ہوئی۔ ایسے گرم مزاج آدمی کا بی۔ پی ہائی ہوا تو حیرت کی کیا بات؟ مگر بلڈ پریشر ہائی ہونے کی وجہ تھی اس نے صرف جلال الدین کو مفلوج نہیں کیا پورے گھر کا فالج زدہ بنا دیا۔
اب وہی نہیں رہا، جس پہ میاں کو دیں۔ زمین داری کے بل پر صرف جلال الدین کا غضب نہیں چلتا تھا، پورا گھر چلتا تھا۔ زمینداری گئی تو گھر کے سارے ہالی موالی بھی لیتی گئی اور بے زمینی سے گھبرا کر اس کے بھائی بھی دوسرے شہروں کو سدھار گئے ، بعد میں خبر ملی کہ وہ ان ہی شہروں سے پاکستان روانہ ہو گئے۔ بچ گئے جلال الدین کے بوڑھے ماں باپ۔ وہ وقت کی مار زیادہ نہ سہہ نہ سکے اور برس دو برس میں آگے پیچھے عدم آباد سدھار ے۔ خود عزت النساء کے مائکے والے پہلے ہی پاکستان جا چکے تھے۔ عزت النساء کی کائنات بس تین بچے تھے اور فالج زدہ شوہر!
عزت النساء کے لیے زندگی خارش زدہ کتے کے سر کا زخم بن گئی تھی۔
اسی زمانے میں لالہ ہری ہرپرشاد اس کے گھر آئے۔
لالہ ہری ہرپرشاد جلال الدین کے خاندانی منشی لالہ بنسی دھر پرشاد کے چھوٹے بھائی تھے۔ بنسی دھرتے تو جلال الدین کے ہم عمر مگر کبھی جلال الدین کے سامنے بیٹھے نہیں دیکھے گئے۔ ڈیوڑھی پر جب آتے تو انداز ایسا ہوتا جیسے کتا دم ہلا رہا ہو۔ سب سے پہلا کام یہ کرتے کہ ڈیوڑھی کے باہر ہی جوتی اتار دیتے۔ دھوتی کھول کے لنگی بنا لیتے اور برآمدے میں پڑی بینچ پر چپ چاپ بیٹھ جاتے۔ اب اگر ایک گھنٹہ اندر سے کوئی باہر نہیں نکلا تو اس سے لالہ بنسی دھر کو کوئی فرق نہیں پڑتا کبھی خوش قسمتی سے اگر دس پندرہ منٹ بعد ہی اندر سے کوئی باہر آگیا تو خبر ہو جاتی کہ لالہ آ گئے ہیں۔ مگر خبر ہونے پر بھی یہ کوئی ضروری نہیں تھا کہ میاں (جلال الدین) لالہ سے مل ہی لیں۔
لالہ کا کام تھا کہ آئیں اور بیٹھ جائیں اور جب جلال الدین کہلوا دیں تب ہی لالہ جائیں۔
گھر کی ساری ضروری ، ہینگ ہلدی سے کپڑے زیور تک لالہ ہی پوری کرتے۔ نہ کبھی لالہ نے پیسہ مانگا نہ کسی نے پیسہ دیا۔ جلا ل الدین نے بھی لالہ سے کبھی حساب نہیں لیا۔ کتنا کھیت ہے، کتنا نقدی پر گیا ، کتنے کی لالہ نے خود بوائی کرائی، کتنا رہن رکھا گیا، کتنا بچا گیا، یہ سارا معاملہ بنسی دھر کے ذمہ تھا۔ آخر تو وہ مختار عالم تھے۔
مگر جب زمین داری چلی گئی تو لالہ بھی کاہے کا مختار....؟
یاد آیا باغ تو بچا ہو گا۔ مگر عزت النساء کس سے پوچھتیں ، جلال الدین تو کہنے کی منزل سے بہت آگے نکل چکے تھے۔ زندہ لاش نے کب کسی کو کچھ بتایا ، سوچا کہ لالہ بنسی دھر سے پوچھا جائے مگر لالہ اب میسر کہاں تھے، ہردن ڈیوڑھی پر حاضری لگانے والے لالہ کو دیکھے ہوئے پانچ چھ مہینے گزر گئے تھے۔ جلال الدین کے بیمار پڑنے کے بعد مہینے دو مہینے تک وہ پابندی نبھاتے رہے لیکن جب تمام ڈاکٹروں سے پوچھ تاچھ کر اطمینان کر لیا کہ یہ فالج اب موت کے ساتھ ہی جائے گا اور میاں اب کسی کو کچھ بتانے کی پوزیشن میں نہیں رہ گئے ہیں تو پھر آہستہ آہستہ لالہ کی آمد میں ناغہ پڑنے لگا۔
جب لالہ کو گئے مہینے پر مہینے گزرنے لگے اور گھر کا سامان بکنے کی باری آ گئی تو پہلی مرتبہ عزت النساء نے ڈیوڑھی سے باہر قدم رکھا۔
برقعہ پہن کر باہری پھاٹک پر پہنچیں تو اتفاق سے اسی وقت خاندانی کہار گھورن سامنے آگیا۔
’’مالکن کہیں جانا ہے کیا؟‘‘
’’لالہ بنسی دھر کے یہاں جانے کو سوچ رہی ہوں۔‘‘
’’آپ کا ہے جائیں؟ ہم بلائے لاتے ہیں۔‘‘
عزت النساء ہلکے سے ہنسیں۔ ’’زمانہ بدل چکا گھورن۔ مجھے ہی جانا پڑے گا۔‘‘
’’ٹھیک ہے مالن۔ آپ ڈیوڑھی پر ہی رہیں۔ ہم ابھی ڈولی لے کر آئے۔‘‘
’’رہنے دو پیدل چلی جاؤں گی۔‘‘
گھورن ڈنڈوت ہوکے گڑ گڑانے لگا ’’مالکن، ایسا مت کیجئے۔ جب تک ہم جیوت ہیں ، یہ نہیں ہو گا۔‘‘
عزت النساء ذرا آواز سے ہنسیں۔‘‘ اچھا ٹھیک ہے ڈولی لے کر آؤ۔‘‘
لالہ کے گھر عزت النساء پہنچیں تو گویا ایک خاموش سی ہلچل مچ گئی۔ گھورن نے پہنچتے ہی گہار لگا دی تھی’’مالکن کے یہاں سے سواری آئی ہے۔‘‘ لالہ کی بوڑھی ماں تیز قدموں سے چلتی خود باہر آ گئیں۔
’’مالکن آپ؟‘‘
’’جی ہاں ! سوچا کہ ذرا آپ کا گھر بھی دیکھ لوں۔‘‘
عزت النساء ہلکے سے مسکرا کر جواب دیا اور گھر پر ایک نگاہ کی۔ ان کی اپنی حویلی سے بڑی تھی ان کے منشی کی حویلی۔ چاروں طرف قد آدم چہار دیواری، احاطے کے اندر ایک غلام گردش، دوسری طرف طویلہ، تیسری طرف گؤ شالہ ، ایک کنارے پر چھوٹا سا ایک مندر، مندر سے ذرا ہٹ کے کنواں ، بیچوں بیچ لالہ کا مکان، باہری حصہ الگ۔ اس کے بعد ذرا ہٹ کر اندرونی حصہ دونوں حصوں کو جوڑتی ہوئی ایک مختصر سی برساتی۔ اسی برساتی کے راستے ماتا جی عزت النساء کو لیے لیے اندر چلی گئیں۔
مکان کے اندرونی حصے میں بڑے چھوٹے سب نظر آئے۔ سوا بنسی دھر کے!‘‘
وہ پہلی بار نظر آئے.... لالہ ہری پرشاد!
سرخی مائل گورا رنگ، تیکھا ناک نقشہ، متناسب قدو قامت، لالہ ہری ہرپرشاد کی خوبصورتی پہلی نظر میں متاثر کرنے والی تھی۔ اچانک سرسری طور پر عزت النسا نے سوچا ’’یہ بنسی دھر سے چھوٹا ہے، مجھ سے برس دو برس بڑا ہو گا۔‘‘
جس وقت کا ذکر ہے اس وقت عزت النساء بتیس (32) برس کی نہیں ہوئی تھیں۔
’’لالہ بنسی دھر کہاں ہیں؟‘‘ کچھ دیر اِدھر اُدھر کی گفتگو کے بعد عزت النساء نفس مطلب پر آ ہی گئیں۔
’’ان کا حال احوال ہم سے نہ پوچھئے۔ اپنی کوکھ کا پیدا ایسا پرایا ہو جائے گا، ہم نے نہیں سوچا تھا۔ تین ماہ پہلے اپنے بال بچوں کو لے کر دہلی چلے گئے۔ اگر ہری ہر نہ ہوتا تو ہمیں تو کوئی پوچھنے والا بھی نہ ہوتا۔‘‘
’’ان کا پتہ؟‘‘ عزت النساء کو اپنی آواز ڈوبتی محسوس ہوئی۔
کوئی خیر خبر نہیں بی بی۔ بس یہاں سے اتنا کہہ کر نکلے کہ ہمیں اب اس شہر میں نہیں رہنا۔ اس سے زیادہ ہم کچھ نہیں جانتے۔‘‘
عزت النساء نے صاف محسوس کر لیا کہ ماتا جی بنسی دھر کے حوالے سے کوئی گفتگو نہیں کرنی چاہتیں ، عزت النساء یہ بھی سمجھ گئیں کہ اس کا مطلب کیا ہے اور یہی بات عزت النساء کا دل بیٹھانے والی تھی۔
’’اچھا ماتا جی، میں چلتی ہوں۔‘‘
گھر لوٹتے ہوئے، ڈولی میں وہ جی بھر کے روئیں۔ اس درمیان انھیں کیا کیا نہ یاد آیا۔ بچپن کے دن ، میکے کا آنگن، گھر کے پیچھے باغیچے میں لگے پھل پھول، سکھی سہیلی، بچپنے کے ڈھیر سارے کھیل، رشتے کا ایک بھائی جو اسے دیکھتا تھا تو دیکھتا ہی رہ جاتا تھا اور وہ اس کے باؤلے پن پر کھلکھلا کر ہنستی ہوئی بھاگ جاتی تھیں۔ ڈولی میں بی بی نے کئی دہائیاں بتا ڈالیں۔
گھر پہنچیں تو سب الٹ پلٹ دکھائی دیا۔ شوہر بستر پر گندگی پھیلا چکا تھا، بچے رو رہے تھے۔ بڑی بیٹی اپنے جانتے سب کو سنبھالنے کی کوشش کر رہی تھی مگر باپ تو بہرحال اس کے بس کی چیز نہیں تھا۔ عزت النساء نے پہلے شوہر کی گندگی صاف کی پھر بچوں کو سنبھالا تب باورچی خانے کی طرف پلٹ کے تاک سکیں۔ باورچی خانے سے فارغ ہوتے ہوتے رات سر پر آن کھڑی ہوئی۔ سب کو کھلا پلا کے وہ بستر پر گئیں تو دماغ اڑ رہا تھا۔ ان کی سمجھ میں نہیں آ رہا تھا کہ وہ کیا کریں۔ شوہر کا علاج تو دور کی بات، کھانے کپڑے کا انتظام مشکل ہو گیا تھا۔ نزدیک و دور نگاہ دوڑائی ، کوئی بھی تو اس مصیبت کی گھڑی میں کام آنے والا نظر نہیں آ رہا تھا۔ ایک بھگدڑ 1947ء میں مچی اور دوسری زمین داری کے خاتمے کے بعد۔ نزدیک و دور جس کے بارے میں سوچتیں تو یاد آتا کہ وہ تو پاکستان چلا گیا۔ انھیں لگا کہ اگر جلال الدین مفلوج نہ ہوتا تو شاید وہ بھی پاکستان ہی میں پائی جاتیں۔
گزشتہ چھ مہینوں میں کیا نہیں ہو گیا۔ انھوں نے سوچا گھر کا سامان بکا۔ وہ بی بی صاحب سے استانی جی بن گئیں۔ اس سے بھی کام نہ چلا تو لوگوں کے کپڑے اور بستر سینے لگیں ، میلاد پڑھانے لگیں۔ مگر بات تو پھر بھی نہیں بن پا رہی تھی۔ حکیم صاحب کہتے ، مفلوج کو کبوتر کے گوشت کا عرق چاہیے، مولوی صاحب کی فیس باقی تھی، نیا سال شروع ہو گیا، نئے درجے کی کتاب کا مسئلہ، ننگی کیا نہائے کیا نچوڑے۔ عزت النساء ایک دن کا انتظام کرتیں تو دوسرے دن کے لالے پڑ جاتے۔
بی بی عزت النساء کو کبھی کبھی محسوس ہوتا کہ ان کا سر پھٹ جائے گا۔
ایسے ہی حالات تھے جب لالہ ہری ہر پرشاد کے گھر آئے۔
پوس کا مہینہ جا رہا تھا۔ چاند کی آخری تاریخوں کی رات تھی۔ اندھیرا امڈ گھمڈ کر عزت النسا کے گھر پر برس رہا تھا، دور دور تک کہا سہ پھیلا ہوا تھا، رات تھوڑی آگے بڑھتی تھی، دروازہ ابھی بند نہیں کیا گیا تھا کہ اچانک محسوس ہوا.... دروازے پر کوئی ہے!
عزت النساء سمجھ نہیں پائیں۔ اس ٹھنڈی اور اندھیری رات میں کون ہو سکتا ہے۔ مگر دروازے پر کسی کے ہونے کا گمان کم اور یقین زیادہ ہوا۔ انھوں نے لالٹین کی مدھم لو  ذرا تیز تیز کی اور بڑی بیٹی رقیہ کو ساتھ لے کر دروازے کی طرف بڑھیں۔
لالٹین کی روشنی میں ہیولا نمایاں ہوا۔ دروازے پر لالہ ہری ہرپرشاد کھڑے تھے....
’’لالہ جی آپ؟‘‘
لالہ ہری ہر پرشاد دونوں ہاتھ جوڑے کھڑے رہے۔
کچھ دیر تو وہ لالہ کو صرف دیکھتی رہیں ، در اصل وہ سمجھ ہی نہیں پا رہی تھیں کہ وہ کیا کریں۔مگر چند ہی لمحوں میں وہ سنبھل سی گئیں .... ’’لالہ جی رکیے گا.... ایک منٹ....‘‘ کہتی ہوئی پلٹیں۔ جلدی سے باہری بیٹھک کا دروازہ کھول کر اندر داخل ہوئیں بکنے سے بچی اور گرد میں اٹی دو کرسیوں اور وہیں پر پڑے ٹیبل کو جلدی جلدی صاف کیا اور دروازے کی طرف لپکیں ....’’لالہ جی آئیے!‘‘
لالہ آہستہ آہستہ چلتے ہوئے بیٹھک میں داخل ہوئے۔ عزت النساء نے بیٹھنے کا اشارہ کیا تو لالہ نے دونوں ہاتھ جوڑ لیے اور آہستہ آہستہ سے بولے ’’یہ نہیں ہو سکتا پہلے آپ بیٹھیں۔‘‘ عزت النساء مسکراتی ہوئی بیٹھ گئیں۔ لالہ کے بیٹھنے کو ’’نصف نشست‘‘ یا ’’مودبانہ نشست‘‘ کہا جا سکتا ہے.... کچھ دیر دونوں کے درمیان خموشی کا صحرا پھیلا رہا۔ عزت النساء نے محسوس کیا کہ لالہ پہل کر نے میں ہچکچا رہے ہیں۔
’’آپ نے کیسے کیسے تکلیف کی؟‘‘
’’شرمندہ ہوں۔‘‘ لالہ نے پھر ہاتھ جوڑ لیے۔’’پہلے ہی آنا چاہتا تھا، ہمت نہیں کر سکا، آج ادھر سے گزر رہا تھا تو طبیعت بہت بے چین ہو گئی۔‘‘
عزت النساء نے حیرت سے اسے دیکھا اور حیرت سے سنا بھی۔ لالہ کے لہجے میں حزن اور اضطراب دونوں شامل تھے۔ انھیں رشتے کا وہ بھائی یاد آگیا جو ان کے لیے بولا یا بولایا پھرتا تھا۔ شادی کے بعد وہ ایک مرتبہ ملا تھا اور بہت بوجھل لہجے میں پوچھا تھا’’ بی بی کیسی ہیں آپ؟ آپ کو دیکھنے کو تو آنکھیں ترس گئیں۔‘‘ بعد میں اس کی آواز پھر گونجی تو انھیں ایسا لگا جیسے مرتا ہوا آدمی خدا حافظ کہہ رہا ہو، عزت النساء اندر سے کانپ سی گئیں۔’’لالہ کی آواز پر وہ باؤلا کیوں یاد آگیا؟‘‘
لالہ اس دن تھوڑی دیر ہی بیٹھے۔ ادھر اُدھر کی باتیں کیں اور رخصت ہو گئے۔ دو دن چار دن، جب ہفتہ گزر گیا تو عزت بی بی جیسے لالہ کا آنا بھول سی گئیں۔ ان کا ہر دن بغیر کسی وجہ اور سبب کے بسر ہوتا رہا۔
ایسے ہی بے سبب اور بے مصرف دنوں میں سے کسی ایک دن....لالہ ہری ہرپرشاد دوبارہ آئے۔ بیٹھتے ہی پوچھا’’ بچے کہاں ہیں؟‘‘
’’سو گئے۔‘‘ عزت النساء نے آہستہ سے جواب دیا۔
’’کیا رقیہ بھی؟‘‘
’’نہیں وہ پڑھ رہی ہو گی۔‘‘
’’ذرا تکلیف کر لیجئے، اسے بلائیے۔‘‘
عزت النساء رقیہ کو بلا لائیں۔ لالہ نے رقیہ کی تھوڑی چھوکر پیار کیا۔ سر پر ہاتھ پھیر ا اور پھر بغل میں رکھا ایک پیکٹ اس کی طرف بڑھایا۔‘‘ بیٹا ! آپ بھائی بہنوں کے لیے۔‘‘
رقیہ کا ہاتھ بے ساختہ پیکٹ کی طرف بڑھا۔ پھر فوراً ہی اس نے ہاتھ نیچے گرا دیا اور ماں کی طرف دیکھا۔
’’لالہ جی اس کی کیا ضرورت تھی؟‘‘
لالہ نے پھر ہاتھ جوڑ لیے ’’بچوں کے لیے ہے۔ راستے میں مٹھائی کی دوکان پر نظر پڑ گئی تو جی چاہ گیا۔‘‘
’’لے لو بیٹا تحفہ ٹھکراتے نہیں۔‘‘ کہتے کہتے ان کی آنکھیں دھند لا گئیں یاد کرنا چاہا کہ بچوں نے مٹھائی کب کھائی تو یاد نے ساتھ چھوڑ دیا۔
’’چائے لے آؤ۔‘‘ رقیہ جانے لگیں تو عزت النساء آہستہ سے بولیں۔
’’اب رات زیادہ ہو گئی۔ اس وقت تکلیف مت کیجئے۔‘‘ آواز لالہ جی تک تو پہنچ ہی گئی۔ ان کے ہاتھ پھر جڑ گئے تھے۔
’’لالہ اس گھر میں تو اس وقت سے محفل جمنی شروع ہوتی تھی۔‘‘ عزت النساء کے منھ سے ہلکی سی آہ نکل گئی۔
اس موڑ سے عزت النساء لالہ ہری ہرپرشاد کے سامنے کھلنی شروع ہوئیں۔ لالہ اب ہر دوسرے تیسرے دن آنے لگے اور جب آتے تو بچوں کے لیے کچھ نہ کچھ لے کر ہی آتے۔
پھر ایک دن لالہ آئے کچھ دیر بیٹھے اور جلد ہی اُٹھ گئے۔ چلنے لگے تو باہری دروازے پر پہنچ کر رکے، پلٹے اور ایک رومال دونوں ہاتھوں کے بیچ رکھ کر عزت النساء کی طرف بڑھایا۔ انداز نذر پیش کرنے والا تھا اور لہجے میں التجا کا درد اور خوف شامل تھا۔ ’’انکار مت کیجئے گا۔‘‘
عزت النساء کچھ سمجھ نہیں پائیں۔ اندھیری رات، ہوا تیز، برشگال کا شور کروں تو کیسے کروں شمع کی نگہبانی ، ان آندھیوں میں کفِ دست کا سہارا کیا۔ ان کے کچھ فیصلہ کرنے یا کہنے سے پہلے لالہ نے رومال ان کے ہاتھوں پر رکھ دیا او ر تیز قدموں سے باہر نکل گئے۔
عزت النساء نے دروازہ بند کیا اور دروازے ہی سے ٹک کر کھڑی ہو گئیں۔ رومال کھولا۔ شروع چاند کی رات تھی، چاند کی کم کم روشنی میں انھوں نے دیکھا سو سو کے پانچ نوٹ رومال میں باندھے گئے تھے۔عزت النساء وہیں پر، جیسے ٹھونس کر بیٹھ گئیں اور پھپھک کر رونے لگیں۔
لالہ اس کے بعد دس پندرہ دن نہیں آئے۔ یہ عرصہ عزت النساء کے لیے بڑی بے چینی اور امتحان کا عرصہ تھا۔ گھر اپنی بدحالی کی انتہا پر تھا اور رومال میں بندھا پانچ سو روپیہ عزت النساء بی بی کی صندوقچی کے بالکل نچلے حصے میں پڑا ہاتھوں کے لمس کو ترس رہا تھا۔ اس درمیان کتنی مرتبے بچے روئے مچلے بی بی کتنی مرتبہ اندر اندر ٹوٹیں ، بکھریں ، ان سے یہ پوچھنے والا بھی کوئی نہیں تھا۔ ایسے ہی کئی بے پناہ لمحوں میں ان کی نگاہ شوہر کی طرف اٹھی اور انھیں محسوس ہوا کہ وہ غصہ ، نفرت، ترس، بہ یک وقت کئی جذبوں کی قید میں ہیں۔
ایسے بے پناہ لمحوں میں انھیں ایک ہی سوال پریشان کرتا’’ یہ تو اپنے اعمال کی سزا بھگت رہا ہے مگر میں نے اور ان بچوں نے کیا قصور کیا ہے؟‘‘
کبھی کبھی عزت النساء تھک جاتیں۔ٹوٹنے لگتیں ، سوچتیں ’’اب ایسا بھی کیا؟ کیا اسے معلوم نہیں کہ لالہ بنسی دھر مختار عام تھے، جو کچھ بکا ہو گا کیا اس کی خبر لالہ ہری ہر کونہ ہو گی؟ ہو سکتا ہے ہری ہر پرشاد نے بنسی دھر کو خبر کی ہو اور بنسی دھر ہی نے یہ پیسہ بھجوایا ہو۔‘‘ یہاں تک پہنچ کر وہ صندوقچی کی طرف دوڑتیں مگر تالا کھولنے کھولتے خیال آتا ’’ماتا جی نے تو صاف کہہ دیا کہ بنسی دھر کی کوئی خبر نہیں ،چھٹی پتری کے لیے کوئی پتہ نہیں ، پھر لالہ ہری ہر نے اس کو خبر کیسے کی ہو گی؟ تب یہ پیسہ؟‘‘
عزت النسا ٹھٹھک جاتیں ، پلو سے آنکھیں صاف کرتیں اور صندوقچی کے پاس سے ہٹ جاتیں۔
جیون تیرے رنگ ہزار، کبھی بادِ بہاراں ، کبھی موجِ صرصر کبھی امس کبھی کھلی ہوا....‘‘
عزت النساء کے لیے ان دنوں جینا مدو جزر میں گھرے آدمی کا اُب چبھ کرنا تھا۔ کبھی کبھی عزت بی بی اپنے آپ سے پوچھتیں ’’اس میں مد کہاں ہے عزت النساء....؟‘‘
ایسے ہی بے بے تھاہ لمحوں میں لالہ ہری ہر پرشاد نے ایک شام پھر دستک دی، کچھ دیر اِدھر اُدھر کی گفتگو کے بعد عزت النساء پوچھ ہی بیٹھیں ’’لالہ بنسی دھرکی کوئی چٹھی پتری آئی؟‘‘
’’جی نہیں۔ ان کی کوئی خبر نہیں۔‘‘
’’اور آپ لوگوں نے کوئی خبر لی بھی نہیں؟‘‘
’’میں نے تو ارادہ کیا تھا لیکن ماتا جی آڑے آ گئیں۔‘‘
’’کیوں ،ماتا جی کیوں؟‘‘
’’اب چھوڑیے۔ جانے دیجئے۔ اس تفصیل میں نہ جائیے۔‘‘
’’لالہ میرے لیے یہ تفصیل بہت ضروری ہے۔ کچھ بھی چھپائیے مت۔‘‘
لالہ نے ایک ٹھنڈا سانس لے کر بدن ڈھیلا چھوڑ دیا اور بہت بوجھل لہجے میں بولے ’’ماتا جی سے ان کا اختلاف ہو گیا۔ ماتا جی کا کہنا تھا کہ تم جس جائیداد کے مختار عام ہو، اس میں جو بھی بچا ہے، وہ اصل مالک کو لوٹا دو۔‘‘
عزت النساء کے پاس اب پوچھنے کو کیا رہ گیا تھا؟ وہ سمجھ گئیں کہ لالہ کیا چھپانا چاہ رہے تھے اور لالہ بھی سمجھ گئے تھے کہ بی بی کیا پوچھنا چاہ رہی ہیں۔ دونوں کے درمیان ترسیل کی کامیابی کا سانپ پھن کاڑھے کھڑا تھا اور کیچوے کی رفتار سے رینگتی رات دونوں کے گرد اپنا جال بہت آہستگی کے ساتھ مگر بہت مضبوطی سے بنتی جا رہی تھی۔ عزت النسا اس جال کو توڑنا چاہتی تھیں مگر وہ محسوس کر رہی تھیں کہ گھر پر فالج کا حملہ ہو چکا ہے۔ انھیں لگا وہ عورت کبھی رہی ہوں گی مگر اب وہ ایک مکھی ہیں۔ جسے کسی دیو نے دیوار پر چپکا دیا ہے۔ انھوں نے غور سے لالہ ہری ہرپرشاد کو دیکھا.... کیا وہ دیو یہی ہے؟ .... لالہ کے چہرے پر فرشتوں کی معصومیت بکھری پڑی تھی۔
اچانک لالہ ہری ہر پرشاد کھڑے ہو گئے۔’’میں چلتا ہوں۔‘‘
’’لالہ جی۔ ایک منٹ!‘‘
بی بی عزت النسا کے منھ سے بے ساختہ نکلا اور پھر اچانک وہ بالکل بے خود سی اٹھیں ، تیزی سے اندر گئیں ، صندوقچی سے پوٹلی نکالی اور اسی بے خود انداز میں ، تیز قدموں چلتی، باہر بیٹھک میں آئیں اور پوٹلی لالہ کی طرف بڑھائی ’’لالہ جی۔ آپ کی امانت۔‘‘
لالہ ایک منٹت تک، بس ایک ٹک اٹھیں دیکھتے رہے۔ ان کے ہاتھوں میں روپوں کی پوٹلی تھی اور وہ ہاتھ لالہ کی طرف بڑھا ہوا تھا۔ لالہ نے آہستہ سے پوٹلی لی، جھک کر ان کے قدموں میں رکھ دی اور پھر گھٹنوں کے بل بیٹھ کر ان کا دایاں ہاتھ اپنے ہاتھ میں لے لیا اور اپنی آنکھوں سے لگا کر بغیر آواز کے زار و قطار رونے لگے۔ عزت النساء نے محسوس کیا کہ ان کا ہاتھ لالہ کے آنسوؤں سے تر بتر ہوا جا رہا تھا۔
یہ ایک عجیب و غریب صورت حال تھی۔ ان چاہی انجانی، عزت النساء نے چھٹپٹا کر صدیوں پر محیط لمحے کے تیز پر شور دھارے کے بہاؤ میں بہنے سے خود کو بچا نا چاہا مگر انھیں محسوس ہوا کہ عجیب ان دیکھا سا ایک تیز پر شور دریا تو خود ان کے اندر ٹھاٹھیں مار رہا ہے۔ اس بھیانک اور قیامت خیز لمحے میں وہ لڑکا انھیں پھر یاد آیا، جس سے شادی کے بعد ایک مرتبہ ملاقات ہوئی تھی اور جس کی آواز سمندر کی آخری تہوں سے آتی سنائی دی تھی ’’بی بی آپ کیسی ہیں؟  آپ کو دیکھنے کو تو آنکھیں ترس گئیں۔‘‘
لالہ اس حال میں انداز اً دو تین منٹ بے خود سے رہے اور پھر تقریباً دوڑتے ہوئے گھر سے باہر نکل گئے....
اس رات عزت النساء پر رنگوں نے یلغار کی۔ لال،بلو، کاسنی، گلابی، فیروزی، چمپئی، زرد، کتھئی، لاجوردی، کاہی، پستی، سرمئی، آسمانی، دودھیا، انگوری، کشمشی ، بادامی، پیازی، سفید ، کالا ، ہرا.... رنگوں کی بھرمار تھی اور موسم سرد دھند میں ڈوبا ہوا، پھر پر دنوں نے ان کے گرد گھیرا ڈالا۔ طوطا، مینا، بلب، پپیہا، شیاما، کوئل ، فاختہ، لعل ،گوریا، ٹیٹری، مور، باز، ساری رات وہ کسی وہ کسی پر شور دریا میں اُب چبھ کرتی رہیں ، ساری رات تھپیڑے انھیں ایک تنکے کی طرح سات دریاؤں میں اکیلی ناؤ بنا رہے۔ ساری رات کوئی تھا جو انھیں دریا سے صحرا اور صحرا سے دریا کے درمیان گڑیے کی طرح اچھالتا رہا۔
آنکھ کھلی تو انھوں نے کالا رنگ، باز پرند، دریا کے بے پناہ تھپیڑے اور صحرا کی سلگتی دوپہر یاد رکھی۔
مگر اس دن ایک بات اور بھی ہو گئی۔ وہ نہا کر آئینے کے سامنے بال سنوارنے بیٹھیں تو اچانک اپنے آپ کو نظر آ گئیں او ر انھیں حیرت ہوئی، وقت کے تھپیڑے ان کا آپا سراپا نہیں چھو پائے تھے۔ لمبے بالی، سرخی مائل دودھیا رنگ ، خوب صورت نقش و نگار، بی بی عزت النسا کے چہرے پر ایسی مسکراہٹ کھیلتی نظر آئی جس میں اپنے آپ سے شرما نے کا انداز نمایاں تھا۔
’’بی یہ بندے پہن لیجئے۔ بہت اچھی لگیں گی آپ....‘‘ اچانک آئینے کے حجم پر برسوں پر انا، بھولا بسرا ، وہ باؤلا رشتہ دار چھا گیا۔
’’پاگل....‘‘ وہ کھلکھلا کر ہنسی تھی۔
’’آپ کو پتہ ہے؟ آپ ہنستے ہوئے سر کو جھٹک کر ، آگے کے بالوں کو جو پیچھے پھینکتی ہیں تو کائنات کی سانس رک جاتی ہے۔‘‘ اے بھاگو، عزت النساء کو یاد آیا، انھوں نے اس باؤلے کی پیٹھ پر دو ہتھڑ مارتے ہوئے اسے دوڑا دیا تھا:
ہو چکیں غالب بلائیں سب تمام
ایک مرگِ ناگہانی اور ہے
پتہ نہیں کب کا سنا شعر ان کے ذہن میں رینگ گیا، اور جیسے ہی ذہنی رو دوسرے مصرعے پر پہنچی تو آئینے کے حجم پر لالہ ہری ہرپرشاد جھلملانے لگے۔
’’لاحول ولا قوة!‘‘ عزت النساء ہڑ بڑا کر آئینے کے پاس سے ہٹ گئیں۔ مگر ایک بات ضرور ہوئی۔ اس دن اس پوٹلی میں انھوں نے سو روپئے کا ایک نوٹ نکالا اور برقعہ پہن کر بازار روانہ ہو گئیں۔
دوسری بات یہ بھی عجیب ہوئی کہ انھیں لال ہری ہرپرشاد یاد آنے لگے۔ خاص طور پر جب وہ جلال الدین کی گندگی صاف کر رہی ہوتیں تو جیسے ایک جھماکہ سا ہوتا.... گھٹنوں کے بل بیٹھا، انکا ہاتھ اپنی آنکھوں سے لگا کر روتا ایک شخص ایک قد آور جوان رعنا!
وہ سر جھٹکتیں ، ذہن کو دوسری طرف مرکوز کرتیں ، مگر کوئی تھا جو لپ چھپ کرتا آتا رہتا، جاتا رہتا۔
اس مرتبہ لالہ لگ بھگ بیس دن کے بعد آئے۔
آئے بھی تو یوں کہ دستک نہیں دی۔ شام اور رات کے جھٹپٹے میں اندر داخل ہوئے اور دروازے کے اندرونی حصے میں چپ چاپ کھڑے ہو گئے۔ عز ت النساء باورچی خانے میں کھانا تیار کر رہی تھیں۔ انھوں نے کوئی آواز نہیں سنی تھی۔ مگر کچھ عجب سی بے چینی کا احساس ہوا۔ وہ کام ادھورا چھوڑ کر باہر نکلیں ، سب حسب دستور تھا۔ جلال الدین اپنے بستر پر پڑا ہوا تھا، بچے لالٹین کی روشنی میں پڑھ رہے تھے، چھوٹا بیٹا سو گیا تھا.... انھیں اطمینان ہوا،اپنے کام میں مشغول ہو گئیں .... مگر دوچار منٹ بعد پھر انھیں کچھ.... معمول سے الگ محسوس ہوا۔ وہ سمجھ نہیں پا رہی تھیں کہ دل بے کل کیوں ہے.... پھر پتہ نہیں ان کے من میں کیا آیا۔ وہ دروازے کی طرف متوجہ ہوئیں۔ ذرا آگے بڑھیں ، پورا اندھیرا نہیں چھایا تھا.... دروازے کے نزدیک پہنچتے پہنچتے پہچان گئیں۔ لالہ چپ چاپ کھڑے تھے!
’’ارے آپ کتنی دیر سے کھڑے ہیں؟ دستک کیوں نہیں دی؟‘‘
’’ہمت نہیں ہوئی۔‘‘ لالہ بہت مری ہوئی آواز میں بولے۔
’’آپ بھی لالہ جی.... کمال کے آدمی ہیں۔ آئیے آئیے۔‘‘
وہ پیچھے پیچھے باہری بیٹھک کی طرف آئے اور چپ چاپ بیٹھ گئے۔
’’میں پانچ منٹ میں آتی ہوں۔ چولھے پر سبزی چڑھی ہوئی ہے۔‘‘ وہ کہتی ہوئی باورچی خانے کی طرف لپکیں۔
جلدی سے انھوں نے چائے کی کیتلی چولھے پر چڑھائی۔ طشتی میں اس دن بازار سے لایا کچھ ناشتہ رکھا اور پھر ایک ٹرے میں چائے ، پانی اور ناشتے کی طشتری سجا کر باہر بیٹھک کی طرف بڑھیں۔
’’ارے کیا کیا آپ نے؟‘‘ لالہ ان کے ہاتھوں میں ٹرے دیکھ کر دونوں ہاتھ جوڑ کر کھڑے ہو گئے۔
’’لالہ جی۔‘‘ عزت النساء کی ہنسی میں اداسی بھی شامل تھی۔’’ اس میں میری بہت تھوڑی سی صرف محنت لگی۔‘‘انہوں نے صرف پر زور دیا۔
’’بی بی۔‘‘ لالہ ہاتھ جوڑے جوڑے بولے’’ جو چاہیے سزا دے لیجئے مگر آپ کا دل دکھانا میرا مقصد نہیں تھا۔‘‘
عزت النساء مدتوں بعد پہلی مرتبہ آواز کے ساتھ ہنسیں ، ایک لمحے کے لیے انھیں لگا کہ غم کے بادل چھٹ گئے۔ لالہ پہلی مرتبہ کچھ دیر تک رکے تقریباً ڈیڑھ گھنٹہ، پہلی مرتبہ باتوں کا رخ عزت النساء کے میکے کی طرف مڑا اور یوں مڑا کہ خود انھں نے اندازہ ہی نہیں ہو سکا کہ وہ حال کے جلتے سلگتے ریگستانوں سے ماضی کی نرم اور ٹھنڈی چھاؤں میں کیسے پہنچ گئیں۔ وہ مائکے کے کمروں ، دالانوں اور آنگنوں میں چوکڑیاں بھرتی رہیں ، بالا ریز سے گلی میں مداری کا تماشا دیکھتی رہیں ، باپ کی شفقت ، ماں کی ممتا ، نہیں بھابیاں ، سکھی سہیلیاں ، محبت کرنے والے بھائی اور ہلکی ٹھنڈی پھوار کی طرح انگ انگ میں اترتا اور سارے آپے سراپے کو شانت کرتا سمے....
عزت النساء بولتی رہیں اور لالہ بس ایک ٹک انھیں دیکھتے رہے اور سنتے رہے۔ مسجد سے عشاء کی اذان کی آواز گونجی تو وہ چونک اٹھیں ’’ارے اتنا وقت ہو گیا؟‘‘
لالہ ہاتھ جوڑ کر کھڑے ہو گئے۔’’ معاف کیجئے گا، میں نے آپ کا بہت وقت برباد کیا۔‘‘
’’نہیں لالہ تم نے تو مدتوں بعد مجھ ابلا کو وقت کی قید سے آزادی دلائی۔‘‘ عزت النساء نے سوچا مگر بولیں نہیں۔
لالہ کرسی سے اٹھے، آہستہ آہستہ چلتے ہوئے باہری دروازے تک آئے۔۔ عزت النساء منتظر تھیں کہ وہ باہر جائیں تو دروازے کا قلابہ اب لگا ہی دیا جائے۔ مگر لالہ ڈیوڑھی پر قدم رکھتے رکھتے رک گئے۔ دو قدم پیچھے ہٹے ا ور بی بی کے بہت قریب آ گئے۔ بی بی نے حیرت سے انھیں محسوس کیا۔
’’ایک بات کہوں؟‘‘ لالہ کی آواز بہت بوجھل اور گھبرائی سی تھی۔
’’کہیے۔‘‘ عزت النساء کی حیرت کا عرصہ ابھی مختصر نہیں ہوا تھا۔
’’برا تو نہیں مانیے گا؟‘‘
’’اب تک آپ کی کسی بات کا برا مانا ہے؟‘‘
’’گھر آنے سے منع تو نہیں کر دیجئے گا۔؟‘‘
’’اور آتا کون ہے؟‘‘
’’عرض کروں؟‘‘
’’ارشاد فرمائیے۔‘‘
’’میں آپ کو.... سورج کی روشنی میں ....ایک مرتبہ.... جی بھر کے دیکھنا چاہتا ہوں ....‘‘
’’یہ کیسے ممکن ہے؟‘‘
’’کیوں؟‘‘
’’اس میں حرج کیا ہے؟‘‘
’’بات سمجھنے کی کوشش کیجئے۔ یہ صحیح ہے کہ میرے میکے اور سسرال دونوں طرف میری خبر لینے والا یا میری گرفت کرنے والا کوئی بچا نہیں۔ سب پاکستان جا چکے۔ ارد گرد کے زیادہ مکانات شرنارتھیوں کو دے دئیے گئے۔ یہ بھی صحیح کہ پرانے ملنے والوں میں جو لوگ بچے ہیں ، ان میں زیادہ تر سے، جلال الدین کے مزاج اور بد کلامی کے سبب دوری بلکہ دشمنی کا جو رشتہ قائم ہوا وہ اب جب ہم خود محتاج ہو چکے ، بھلا دوستی میں کیوں بدلنے لگا۔ اس کے باوجود نزدیک و دور کی گلیوں میں غریبوں کے کچھ گھر تو بچ ہی گئے ہیں۔ ان کی بچیاں پڑھنے آتی ہیں۔ کبھی کبھی بچیوں کی مائیں ، بہنیں بھی دن رہتے ہی ہی آتی ہیں ان سبھوں کو شرنارتھیوں سے ڈر لگتا ہے۔ پھر میں آپ کو دن میں کیسے بلاؤں؟‘‘
اچانک لالہ گھٹنوں کے بل بیٹھ گئے۔ ان کا منھ اوپر اُٹھا ہوا تھا اور دونوں ہاتھ جڑے ہوئے تھے۔
’’بی بی! میں مر جاؤں گا۔ مجھے تھوڑی سی سانس.... تھوڑی سی ہوا کی ضرورت ہے۔‘‘
لالہ کی آواز کی سمفنی میں آنسو کی آمیزش کا احساس بہت طاقت ور تھا۔
عزت النساء کو محسوس ہوا کہ گھٹنوں کے بل جھکا ہوا یہ آدمی لالہ ہری ہر پرشاد نہیں ہے۔ یہ تو کوئی پیاسی چڑیا ہے جو گرمی کی بھری دوپہر میں پیاس سے چھٹپٹا رہی ہے۔ عز النساء کا جی چاہا.... پہلی مرتبہ جی چاہا کہ....‘‘
وہ بالکل بے خود ہو کر لالہ کے ماتھے کی طرف جھپکیں۔ ان کے دونوں ہاتھ لالہ کے چہرے کو اپنے ہاتھوں میں لینے کے لیے بے تاب تھے۔ وہ کانپتی تھرتھراتی لالہ کے ماتھے کی طرف جھکتی محسوس ہو رہی تھیں۔
گھٹنوں کے بل بیٹھے لالہ کی آنکھیں اس انداز میں بی بی عزت النساء کے چہرے پر ٹکی ہوئی تھیں جیسے بی بی کا چہرہ نہ ہو بادل کا وہ ٹکڑا ہو جسے برسات کو ترستا کسان حسرت سے تکتا ہے۔
بی بی کا لالہ کی طرف جھکتا چہرہ اور لالہ کی پیاسی آنکھیں .... یہ منظر جھما جھم برستے اندھیرے نے دیکھا ، ڈیوڑھی کی چاروں طرفوں نے دیکھا، آسمان کے اس ٹکڑے نے دیکھا جس کا نا موجود شامیانہ ان دونوں پر تنا ہوا تھا۔
مگر پل بھر میں منظر بدل گیا۔ بی بی لالہ کے ماتھے کی طرف جھکتے جھکتے اچانک رک گئیں .... پھر بڑی مشکل سے.... لالہ کی طرف جھکتی ہوئی عزت النساء.... آہستہ آہستہ کھڑی ہوئیں اور رندھی آواز میں بولیں۔’’لالہ !میرا جینا مشکل مت کیجئے۔ میرے سر پر بڑا بوجھ ہے۔‘‘
لالہ تڑپ کر کھڑے ہو گئے۔ عزت النساء کے آنسو لالہ کے ہاتھوں پر جھل مل جھل مل کر رہے تھے۔ لالہ بڑے احترام سے اپنے ہاتھوں کو ہونٹوں تک لائے، پھر ان پیاسے ہونٹوں نے بی بی کے آنسوؤں کو جیسے چوم لیا اور لالہ کی آواز قرنہا قرن کی مسافت طے کرتی ، عزت النساء تک پہنچتی محسوس ہوئی، ’’بی بی، مریں آپ کے دشمن۔ آپ یہ سارا بوجھ تنہا کیوں اٹھائیں؟‘‘
’’لالہ آپ جائیے۔ اب مجھ سے برداشت نہیں ہو رہا ہے۔‘‘ عزت النساء نے ہاتھ جوڑ لیا اور لالہ تڑپ گئے۔
’’بس بی بی .... بس .... میں جانتا ہوں۔‘‘ وہ آگے بڑھے پھر رک گئے۔ آہستہ سے کہا ’اسے لیتی جائیے۔‘‘ لالہ نے ایک پیکٹ ان کی طرف بڑھایا۔
’’کیا ہے؟‘‘
’’مجھے اتنا تو یقین ہو گیا ہے کہ آپ میری شردھا ٹھکراتی نہیں۔‘‘ لالہ کے لہجے میں ذرا سی شگفتگی تھی۔
عزت النساء آہستہ سے مسکرائیں۔’’اچھا خدا حافظ!‘‘
دروازے کا قلابہ لگا کر عزت النساء اس کمرے میں آئیں جس میں نہ شوہر تھا نہ بچے۔ انھوں نے پیکٹ کھولا۔ پیکٹ میں سب بچوں کے کپڑوں کے ساتھ ایک ساری بھی تھی اور ایک لفافے میں پانچ سو روپئے۔ اچانک عزت النساء کو یاد آیا کہ پچھلی مرتبہ لالہ نے جو روپئے دیے تھے اس پر ایک ماہ کی مدت گزر چکی۔
’’خداوند ! میں کیا کروں؟‘‘ عزت النساء آہستہ سے بڑبڑائیں۔
اس سوال کا جواب عزت النساء کو کبھی نہیں مل سکا۔ البتہ لالہ ایک ہفتہ بعد پھر آئے۔ عزت بی بی دروازہ کھول کر پیچھے ہٹیں کہ وہ اندر آ جائیں۔ مگر لالہ خلاف توقع ڈیوڑھی پر ہی کھڑے رہے۔
’’کھڑے کیوں ہیں؟‘‘ اندر کیوں نہیں آتے؟‘‘
’’نہیں۔ اندر نہیں آؤں گا۔ یہ خط آپ پڑھ لیجئے گا۔‘‘
لالہ نے ایک لفافہ ان کی طرف بڑھایا اور لمبے ڈگ بھرتے ہوئے رات کے اندھیرے میں تحلیل ہو گئے۔
عزت النساء نے کمرے میں آ کر لالٹین کی لو تیز کی۔
’’میں خود کو مجرم محسوس کرنے لگا ہوں .... آپ کی مجبوری کا ناجائز فائدہ اٹھانے کا مجھے کوئی حق نہیں .... مجھے آپ کی خدمت کرنی ہے، وہ میں تا حیات کیے جاؤں گا۔ اس خدمت کا اجر صرف آپ کی خوشی ہے۔ مجھے بس تھوڑی سی سانس.... تھوڑی سی ہوا کی ضرورت ہے۔ لالہ ہری پرشاد
’’پیلی کوٹھی‘‘ بائی پاس روڈ پر ، پہلے بائیں موڑ کی دوسری گلی کا آخری مکان، موجود رہنے کا وقت۔ گیارہ بجے دن سے دوپہر دو بجے تک.... بدھ اور اتوار۔
دوسرے دن اتوار تھا۔
بی بی عزت النساء تین بجے سہہ پہر کے قریب گھر میں داخل ہوئیں۔ وہ لالہ کی لائی ساری پہنے ہوئی تھیں۔
گھر میں داخل ہوئیں تو دیکھا، محلے کی ایک عورت ان کا انتظار کر رہی تھی۔ اسی دن ،مغرب بعد، اس کے یہاں محفل میلاد شریف تھی۔
میلاد شریف میں جانے کے لیے بی بی عزت النساء نے جلال الدین کی خریدی ایک پرانی ساری نکالی، زیب تن کیا، وقت سے ذرا پہلے ہی محفل میں حاضر ہو گئیں اور میلاد انھوں نے ایسے الحاح و زاری سے پڑھا کہ سننے والوں کی آنکھیں نم ہو گئیں۔ خود عزت النساء کی آنکھوں سے بھی آنسو تھے کہ رکنے کا نام نہیں لے رہے تھے۔
بی بی عزت النساء روئے جا رہی تھیں اور جھوم جھوم کر پڑھے جا رہی تھیں :
خدا کے قہر سے روز جزا، بچا لینا
بہت ہوں عاجز و ناچار، یا رسول اللہ
٭٭٭
مضامین
دستِ برگ
گوپی چند نارنگ
ستیہ پال آنند کی ایک سو نظموں کا یہ مجموعہ بقامت کمتر، بہ قیمت بہتر کے  مصداق اس لئے  ہے  کہ آزادی کے  بعد اردو شاعری کے  تجزیاتی مطالعے  کے  جس احساس لا حاصل پر یہ مبنی ہے ، اس سے  بعض ایسے  سنگین سوال ہمارے  سامنے  آتے  ہیں  جن سے  اردو کا کوئی سنجیدہ بہی خواہ صرف نظر نہیں  کر سکتا۔ 
مثلاً غزل ہماری شاعری کی آبرو، ہماری مرکزی صنف سخن ہی سہی لیکن اردو میں  روایتی شاعری کی یلغار کیوں  ہے؟ یعنی مشاعروں  کی بات تو الگ رہی، ہمارے  ادبی رسائل کا زیادہ تر حصہ رسمی و روایتی سطح شاعری کی نذر کیوں  ہو جاتا ہے ، یا یہ کہ اردو میں  نظم کی روایت ہیئتی اعتبار سے  اگرچہ راسخ ہے  لیکن آزادی کے  بعد نظم کی ترویج و ترقی رکی رکی دبی دبی سی کیوں  ہے۔ یا قطع نظر گنتی کے  چند شعرا کے  ہماری نظمیہ شاعری میں  وہ معنیاتی اور موضوعاتی تنوع یا ہمہ گیری کیوں نہیں ، جو دوسری ترقی یافتہ زبانوں  کا طرۂ امتیاز ہے؟
یہ نتائج معروضی طرز پر ہندوستان سے  باہر ایک غیر ملکی یونیورسٹی کے  تحقیق پروجیکٹ میں  اخذ کئے  گئے۔ میرا خیال ہے  کہ یہ مسائل اس قدر شدید ہیں  کہ اگر یہ پروجیکٹ بجائے  کسی غیر ملکی یونیورسٹی کے  دہلی یونیورسٹی میں  یا علی گڑھ مسلم یونیورسٹی میں  قائم کیا گیا ہوتا، تب بھی نتائج کم و بیش یہی بر آمد ہوتے  اور احساس یہی مرتب ہوتا کہ تخلیقی صورت حال کی اس سنگینی پر اردو والوں  کو ضرور غور کرنا چاہئے  اور اس کے  تدارک کی ہر ممکن سعی بھی کرنا چاہیے۔ 
اس پروجیکٹ کے  کو آرڈینیٹر پروفیسر ستیہ پال آنند انگریزی اور تقابلی ادب کے  پروفیسر ہیں  اور پنجاب یونیورسٹی چنڈی گڑھ کے  علاوہ واشنگٹن ڈی سی کی ساؤتھ ایسٹرن یونیورسٹی سے  بھی ان کا برسوں  سے  تعلق ہے۔ انگریزی اور ہندی میں  ان کے  متعدد شعری مجموعے ، ناول اور افسانوی مجموعے  شائع ہو کر خراجِ تحسین وصول کر چکے  ہیں۔ 
جو شخص آج سے  بیس پچیس برس پہلے  راجندر سنگھ بیدی، کرشن چندر، ملک راج آنند، خواجہ احمد عباس اور کنہیا لال کپور جیسی جید ہستیوں  سے  اپنی تخلیق قوت کا لوہا منوا چکا ہو، اردو میں  اس کا یہ اقدام لائق صد تحسین ہے۔ حال ہی میں  اردو کا ان کا ناول ’’شہر کا ایک دن‘‘ اور افسانوی مجموعہ ’’ اپنی اپنی زنجیر‘‘ شائع ہوئے  ہیں ، اور اب یہ شعری مجموعہ ’’دست برگ‘‘ ایک پروجیکٹ کے  تحت منظر عام پر آیا ہے۔ 
زیر نظر مجموعہ در حقیقت اس وسیع تر احساس محرومی کا زائیدہ بھی ہے  کہ غیر ملکی یونیورسٹیوں  میں  تقابلی ادب کے  سلسلے  میں  جنوبی ایشیا کے  ادبیات کی نمائندگی ٹیگور، آر کے  نارائن، راجا راؤ وغیرہ تک محدود ہے۔ اور اردو کا کوئی عمل دخل نہیں۔ اس پروجیکٹ میں  اس صورتحال سے  یہ نتیجہ اخذ کیا گیا کہ اردو غزلیہ شاعری کا ترجمے  کی زد میں  نہ آ سکنا اور اردو شاعری کا بالعموم رومانیت زدہ ہونا اس راہ کی سب سے  بڑی رکاوٹ ہے۔ 
اس سے  نمٹنے  کی ایک صورت یہی ہو سکتی ہے  کہ اردو نظم کی ایک ایسی روایت پر توجہ مرکوز کی جائے ، جس میں  اپنی ثقافتی پہچان بھی ہو اور معنیاتی اعتبار سے  وہ ایسی ہیچ پوچ بھی نہ ہو کہ مغربی قارئین اسے  ’’اورینٹل‘‘ کہہ کر حقارتاً رد کر دیں۔ قطع نظر ان مباحث کے  تقابلی ادب کے  تمام ایشیائی نصابات میں  فکشن زیادہ اور شاعری کم جگہ کیوں  پاتی ہے ، اور یہ کہ ترجمے  میں  غزل کو زیر دام لانا تقریباً نا ممکن ہے  یہ حقیقت اپنی جگہ اہم ہے  کہ اس پروجیکٹ کے  کو آرڈینیٹر ڈاکٹر ستیہ پال آنند نے  یہ ایک صد نظمیں  اس بات کے  عملی ثبوت کے  طور پر لکھیں  کہ مغربی قارئین ان جیسی نظموں  کو انگریزی یا دیگر یورپی زبانوں  میں  پڑھ کر محسوس کریں  گے  کہ موضوعاتی، معنیاتی اور اسلوبیاتی سطحوں  پر یہ کسی طرح بھی مغربی شاعری سے  کم درجے  کی نہیں  ہیں۔ 
یہ حقیقت بھی اپنی جگہ غور طلب ہے  کہ یہ نظمیں  آٹھ سال کی مدت پر پھیلی ہوئی ہیں  اور مختلف مقامات پر مختلف کیفیتوں  میں  لکھی گئی ہیں ، ان میں  معنیاتی قوس قزح ہے ، مشرقی اور مغربی شاعری کی روایت کے  درمیان جو جمالیاتی پل بنانے  کی کوشش ہے ، انگریزی سوچ، ہندوستانی مزاج اور اردو اظہار کا جزر و مد ہے ، ہندی اور ہندوستانی تناظر کی جو پر چھائیں  ہے ، جو انوکھا اور نیا ذائقہ ہے ، وہ اپنی الگ نوعیت رکھتا ہے۔ 
بعض نظمیں ، بالخصوص زین بدھ ازم سیریز کی نظمیں  یا ’’کبیر کی چادر‘‘ یا ’’وش کنیا‘‘ یا ’’نرسنگھ‘‘ یا ’’جزیرہ‘‘ ’’ بہی کھاتہ‘‘ یا ’’دلہن‘‘ یا ’’گبرو کی کہانی‘‘ بلاشبہ سب کی نگاہوں  کا مرکز بنیں  گی اور اس میں  شاید ہی کسی کا کلام تقابلی ادب کے  جو مسائل ان کا محرک رہے  ہیں ، اگر یہ مجموعہ اردو والوں  کی توجہ ان مسائل کے  تئیں  مبذول کرا سکا تو ہر اعتبار سے  یہ اقدام مستحسن قرار پائے  گا۔  
٭٭٭تشکر: منصف، حیدر آباد
ولی کی شاعری پر فارسی کے  اثرات ایک تنقیدی جائزہ
صابر  علی سیوانی
ولیؔ دکنی نے  جس دور میں  آنکھیں  کھولیں  وہ قطب شاہی اور عادل شاہی زوال کا دور تھا۔ اس کی بنیادیں  کمزور پڑ چکی تھیں۔ ولی دکنی اورنگ آباد میں  1668ء میں  پیدا ہوئے۔ شاہ وجیہ الدین سے  مرید ہوئے۔ حنفی المسلک تھے۔ بیس  20 برس تک علوم وفنون کی تحصیل کی۔ بعد ازاں  انہوں  نے  احمد آباد کا رخ کیا جو اس زمانے  میں  علوم و فنون کا مرکز تھا۔ علوم کی تحصیل کے  بعد ولی اپنے  وطن واپس آ گئے  اور شعر و شاعری میں  منہمک ہو گئے۔  اس دور میں  مثنوی کا رواج عام تھا لیکن ولی نے  اس سے  الگ غزل کا انتخاب کیا اور غزل کی آبرو بن گئے۔ انہوں  نے  قصیدہ،مثنوی، مستزاد، رباعیات اور ترجیع بند بھی لکھیں۔ چونکہ وہ دور فارسی زبان و ادب سے  بے  اعتنائی اور اردو زبان و ادب سے  آشنائی کا دور تھا۔ اس لئے  ولی نے  بھی اپنی شاعری کے  لئے  اردو زبان کو ہی وسیلہ بنایا۔ قابلِ ذکر بات یہ بھی ہے  کہ فارسی زبان و ادب کا ایک  وقیع ذخیرہ  ولی کے  سامنے  موجود تھا۔ ولی نے  فارسی ادبیات کا بغور مطالعہ بھی کیا تھا۔ 1700ء میں  ولی نے  جب دلی کا سفر کیا تو اسی دوران ان کی ملاقات ایک مشہور بزرگ شاہ سعد اللہ گلشن سے  ہوئی۔ انہوں  نے  ولی کو مشورہ دیا کہ فارس کے  مضامین،اسلوب اور لفظیات سے  بلا جھجک استفادہ کریں ، کیوں  کہ کوئی بھی اس کے  متعلق باز پرس کرنے  والا نہیں  ہے۔ یہ مشورہ ولی ؔ کے  لئے  نہایت کا آمد ثابت ہوا۔ ولی نے  فارسی تراکیب، صنائع، مرکب افعال کا استعمال اپنی شاعری میں  کیا۔ فارسی شعرا کی غزلوں  سے  بخوبی استفادہ کیا اور جا بجا ان شاعروں  کی شعری تخلیقات اردو میں  ہو بہو منتقل کرنے  کی کوشش کی۔ کہیں  کہیں  ایسا محسوس ہوتا ہے  کہ ولیؔ نے  پورا کا پورا شعر اردو میں  منتقل کر دیا ہے۔ مگر سادگی، روانی،لطافت اور شائستگی کو ہاتھ سے  جانے  نہیں  دیا۔ ڈاکٹر شارب رُدولوی مطالعہ ولی تنقید و انتخاب میں لکھتے  ہیں :سادگی،روانی، رنگینی، سرخوشی، نشاطیہ کیفیت، تشبیہات و استعارات کی جدت معنی آفریں  تاثر و حسیت، تنوع، افسریت اور ہندوستانی عنصر و فارسی کا بخوبی امتزاج ولی کا فن ہے۔ فارسی شاعری کے  اثرات ولی کی شاعری پر نہایت گہرائی کے  ساتھ موجود ہیں۔ چونکہ ان کے  سامنے  فارسی کا ایک وافر اور قابل لحاظ ذخیرہ موجود تھا، جسے  انہوں  نے  بڑی مہارت سے  اپنی شاعری کا حصہ بنایا اور شہرت و بلندی کی منزل پر پہنچے  جنوب سے  شمال تک پورے  ہندوستان میں  ان کی شہرت کا سکہ جم گیا اور جب دوسری مرتبہ انہوں  نے  ابوالمعالی کے  ہمراہ 1732ء میں  دہلی کا سفر کیا تو اپنے  ساتھ دیوان ریختہ بھی لے  گئے ، جو نہایت مقبول ہوا۔ بعد ازاں  سعدی حافظ اور خسرو کے  کلام کی جگہ قوال اور دوسرے  لوگ ولی کے  اشعار گانے  اور گنگنانے  لگے۔ یہاں  چند اشعار نقل کئے  جاتے  ہیں  جس سے  اندازہ ہو جائے  گا کہ ولی کی شاعری پر فارسی شعراء نے  کس قدر اثر ڈالا ہے۔ حافظ کے  دیوان کا پہلا شعر ہے      ؂
اَلَا یَا اَیُّھَا السَّاقی اَدْرکَاسا ونافُلھا
کہ عشق آسان نمود اول ولی افتاد مشکلہا 
ولی نے  اس مضمون کو یوں  بیان کیا ہے    ؂
اے  ولی طرزِ عشق آسان نئیں  
آزمایا ہوں  میں  کہ مشکل ہے  
امیر خسرو کی ایک غزل کے  یہ دو اشعار اور اسی بحر اور ردیف میں  ولیؔ کا شعر ہے   ؂
جان زتن بردی و درجانی ہنوز
درد ہا دادی و درمانی ہنوز
ملک دل کر دی خراب از تیغ ناز
واندرین ویرانہ سلطانی ہنوز
ولی نے  کہا ہے  ؂
تو ہے  رشکِ ماہِ کنعانی ہنوز 
تجھ کو ں  ہے  خوباں  میں  سلطانی ہنوز
نظیریؔ کا شعر ہے     ؂
توچنان گرفتہ ای جاں  برمیانِ جانِ شیریں 
نہ تو ان تراوجان راز ہم امتیاز کر دن
ولیؔ نے  نظیری کی پیروی کرتے  ہوئے  ہو بہو وہی مفہوم اپنے  شعر میں  نقل کیا ہے ؂
ایسا بسا ہے  آ کر تیرا خیال جیو میں 
مشکل ہے  جیو سوں  تجھ کوں  اب امتیاز کرنا
حافظ شیرازی کی اتباع کرتے  ہوئے  ولی دکنی نے  تعلی کے  طور پر اپنی شاعری کی قدرو قیمت کا احساس دلانے  کی کوشش کی ہے۔ حافظ شیرازی کا شعر ہے ؂
قیمت دُرِّ گراں  مایہ چساں انند عوام
حافظا گوہر یکدانہ مدہ جُز بہ خواص
ولیؔ نے  حافظ کے  اس شعر پر اپنی طبع آزمائی یوں  کی ہے ؂
اے  ولیؔ قد ر تیرے  شعر کی کیا بوجھے  عوام
اپنے  اشعار کوں  ہرگز نہ تو دے  جز بہ خواص
دوسری جگہ امیر خسرو کے  عشقیہ شعر کی بھی من و عن نقل کرتے  ہوئے  اپنا مدعا ولیؔ نے  بیان کیا ہے۔ امیر خسرو فرماتے  ہیں 
از سر بالینِ من برخیز ای نادان طبیب
درد مندِ عشق را دارو بجز دیدار نیست
ولیؔ کہتے  ہیں  کہ ؂
مجھ درد پر دوانہ کرو تم حکیم کا
بن وصل  نئیں  علاج برہ کے  سقیم کا 
الغرض ولی کی شاعری پر فارسی شاعری کے  اثرات نمایاں  طور پر نظر آتے  ہیں۔ فارسی تشبیہات و استعارات اور صنائع بدائع کی ولی کی شاعری میں  بھر مار ہے  ’’ولی کی شاعری پر فارسی شاعری کے  اثرات ‘‘ایک تنقیدی جائزہ یہ موضوع نہایت اہمیت کا حامل ہے  جس پر محققین نے  قابل قدر کام نہیں  کیا ہے۔ 
ولی کی شاعری پر فارس کے  اثرات کی سب سے  بڑی وجہ یہ تھی کہ چونکہ وہ دور فارس کے  جید شعراء متقدمین حافظ سعدی اور خسرو وغیرہ کا تھا جس دور میں  عوام بھی فارسی کا بخوبی ادراک و فہم رکھتے  تھے۔ اور خواص گفتگو بھی فارسی زبان میں  کرتے  تھے  ولیؔ کے  سامنے  ایک عظیم سرمایۂ شعرو سخن تھا۔ متقدمین اور عظیم نامور شعراء اپنا سرمایہ چھوڑ گئے  تھے۔ شاعری ماحول میں  فارسی ایسی رچ بس گئی تھی کہ اس سے  دوری ممکن نہ تھی۔ یہ وجہ تھی کہ ولی کی شاعری فارس کے  اثرات سے  مبرا نہ رہ سکی اور کافی حد تک اس کے  اثرات ان کی شاعری میں  مرتسم ہوئے۔ محاورے  تراکیب لفظی،صنائع و بدائع اور فکرو خیال کے  ساتھ ساتھ اوزان و بحور بھی ان کی شاعر ی میں  وہی در آئے  جو فارسی شاعری کی بنیادی اوصاف تھے  ولیؔ نے  اپنی شاعری میں  اس قدر فارسی الفاظ کا استعمال کیا ہے  کہ اگر ان کے  اشعار سے  فارسی کے  الفاظ نکال دیئے  جائیں  تو صرف چند ہی  الفاظ ایسے  باقی بچیں  گے  جو اردو کے  ہوں  گے  مثلاً یہ شعر        ؂
درد مندوں  کو سدا ہے  قولِ  مطرب دلنواز
گرمیِ افسردہ طبعاں  شعلہ آواز ہے  
اگر اس شعر سے  فارسی کے  الفاظ ہٹا دیئے  جائیں  تو پورے  شعر میں  ’کو‘ ہے  کہ علاوہ اردو کا  کوئی لفظ نہیں  رہے  گا۔ اسی طرح مندرجہ ذیل اشعار کی تراکیب و خیال اور لفظیات پر غور کیا جائے  تو انداز ہ ہو گا کہ واقعی فارسیت کی قدر ان کے  ذہن پر غالب تھی              ؂
ماہِ نو تجھ بھواں  یہ کر کے  نظر
سوئے  مغرب چلا ہے  رو بہ قفا
٭
صنم کے  لعل پر وقتِ تکلم
رگِ یاقوت ہے  موجِ تبسم
٭
تنگ چشمی ہے  راہِ بے  بصری
گرچہ مقدار چشمِ سوزن ہے 
٭
اعجاز حسن دیکھ کے  وہ روئے  با عرق
پیدا کیا ہے  چشمہ آتش سوں آب آج
٭
ہر ذرۂ عالم میں  ہے  خورشید حقیقی
یوں  بوجھ کہ  بلبل ہوں  ہر اک غنچہ وہاں  کا
٭
آج سر سبز کوہ و صحرا ہے 
ہر طرف سیر ہے  تماشا ہے  
٭
چہرہ کا یار قامت زیبا
گل رنگین و سرو رعنا ہے  
٭
معنی حسن و معنی خوبی
صورتِ یار سوں  ہویدا ہے 
٭
آج ہر گل نور کی فانوس ہے  
کوہ و صحراء صورت طاؤس ہے 
٭
خوب رو خوب کام کرتے  ہیں  
یک نگہ میں  غلام کرتے  ہیں  
٭
کم نگاہی سے  دیکھنے  والے 
کام اپنا تمام کرتے  ہیں  
٭
میرے  سخن کو مہر سوں  سنتا ہے  وہ رنگین اور
اے  سرگزشتِ حال دل افسانہ ہو افسانہ ہو
مندرجہ بالا اشعار میں  بالترتیب پہلے  شعر میں  ماہِ نو، سوئے  مغرب،روبہ قفا، دوسرے  شعر میں  صنم، لعل، وقت تکلم رگِ یاقوت اور موج تبسم،یہ سارے  الفاظ فارسی سے  اخذ کئے  گئے  ہیں۔ اگر ان الفاظ کو ہٹا دیا جائے  تو صرف ’کر کے‘ ، ’چلا ہے ‘کے علاوہ کوئی لفظ اردو کا نہیں  ہے۔ اسی طرح تیسرے  شعر میں۔ تنگ چشمی،راہ بے  بصری،گرچہ،مقدار چشم سوزن جیسے  الفاظ اس بات کی دلالت کرتے  ہیں  کہ ولی کے  اشعار میں  فارسی الفاظ کا غلبہ ہے۔ اس شعر میں  صرف دو الفاظ اردو کے  ہیں  یعنی پہلے  مصرعے  میں  لفظ ’ہے ‘ اور پھر دوسرے  مصرعہ میں  بھی وہی لفظ ’ہے‘ اردو کا استعمال ہوا ہے۔ چوتھے  شعر میں  اعجاز ز حسن، روئے  با عرق، چشمہ آتش، آب جیسے  الفاظ و تراکیب مکمل طور پر فارسی کے  ہیں  صرف دیکھو کے ،آج، پیدا کیا ہے ، الفاظ اردو کے  ہیں۔ 
پانچواں  شعر ہر ذرۂ عالم میں ہے  خورشید حقیقی،یوں  بوجھ کہ بلبل ہوں  ہر اک غنچہ وہاں کا، ان میں  سے  اگر فارسی الفاظ نکال دیئے  جائیں  تو صرف میں  ہے  یوں  بوجھ،ہر اک اور لفظ کا، باقی بچے  گا یہ پورا شعر فارسی ترکیب، اضافت لفظی اور تشبیہ کنایہ سے  مملو ہے۔ 
اسی طرح چھٹے  شعر میں  سرسبز، کوہ و صحرا، سیر اور تماشا جیسے  الفاظ اردو کے  نہیں  ہیں  صرف آج ہے ، ہر طرف وغیرہ الفاظ اردو کے  ہیں ،اسی طرح اس کے  بعد کے  اشعار میں۔ چہرہ کا یار،قامت زیبا، گل رنگین وسرو رعنا ہے ، میں  اردو کا لفظ ڈھونڈنے  سے  صرف ایک ہی ملے  گا اور وہ ہے  لفظ ’’رہے ‘‘ اسی طرح بعد کے  شعر معنی حسن و معنیٔ خوبی،صورت یار سوں  ہویدا ہے۔ میں  کس قدر فارسی الفاظ موجود ہیں۔ اس میں  بھی صرف ایک لفظ ’’ہے  ‘‘اردو زبان کا استعمال ہوا ہے۔ 
آج ہر گل نور کی فانوس ہے  
کوہ و صحرا صورت طاؤس ہے 
یہ شعر بھی اپنی فارسی ترکیب، فارسی الفاظ اور فارسی خیال کا آئینہ دار ہے۔ فکر و خیال کی بلندی کے  ساتھ ساتھ شعر میں  موسیقیت اور روانی  ہے۔ ایسا نہیں  لگتا ہے  کہ اس شعر میں  اردو کے  علاوہ دوسرے  زبان کے  الفاظ استعمال ہوئے  ہیں۔ 
ولی کا یہ مشہور شعر جس میں  محبوب کی اداؤں ،خوبیوں  اور ان کی دلفریبیوں  کو بڑی خوبی سے  بیان کیا ہے ،اور تکرار لفظی کا خوب فائدہ اٹھایا ہے۔ حالانکہ اس شعر میں  اردو الفاظ ندارد ہیں  تاہم ایسا احساس نہیں  ہوتا ہے  کہ اس میں  فارسی کے  الفاظ استعمال ہوئے  ہیں۔ خوبرو،خوب، ایک نگہ،جیسے  الفاظ اردو میں  اس طرح رچ بس گئے  ہیں  کہ اس بات کا احتمال ہی نہیں  ہوتا کہ یہ فارسی کے  الفاظ ہیں۔ اسی طرح کم نگاہی، ولے ، کام تمام کرنا یہ تراکیب بھی فارسی کی ہیں  اور الفاظ بھی فارسی سے  مستعار لیے  گئے  ہیں۔ 
آخری شعر جس میں  سرگزشت،حال دل، سخن، رنگیں  ادا جیسے  الفاظ نے  ولی کے  ذہنی و فکری رجحان کو بخوبی واضح کر دیا ہے۔ 
چند اشعار کے  حوالے  کے  ذریعے  یہ بات واضح ہو جاتی ہے  کہ ولی نے  اپنی فکری بساط  کی بنیاد فارسی پر رکھی تھی۔ الفاظ و تراکیب، خیال و فکر،صنائع و بدائع، وغیرہ میں  بھر پور فارسی کی عکاسی نظر آتی ہے۔ بہت سے  فارسی اشعار کو ہو بہو چند الفاظ کے  تغیر کے  ساتھ اردو میں  نقل کر دیا ہے۔ کہیں  کہیں  فارسی اشعار کے  مفاہیم کو اردو کے  شعر میں  موزوں  کر دیا ہے  اور کہیں  کہیں  فارسی تراکیب کو اس طرح استعمال کیا ہے  کہ ایسا احساس نہیں  لگتا ہے  کہ یہ تراکیب اردو کے  نہیں  ہیں۔ 
الغرض ولیؔ کی شاعری پر فارسی کے  اثرات از ابتداء تا انتہا دکھائی دیتے  ہیں  اور اس قدر اثرات دوسرے  اردو شعرا یا ان کے  معاصرین کی شاعری پر نظر نہیں  آتے۔ اس سے  اندازہ ہوتا ہے  کہ ولی کی فارسی دانی بہ نسبت دوسرے  اردو شعراء کہیں  وسیع تر تھی۔ انہوں  نے  فارسی شاعری کا گہرا مطالعہ کیا تھا اور خصوصاً حافظ سعدی خسرو،نظیری وغیرہ سے  بہت زیادہ متاثر تھے۔ اس لئے  ان شعراء کے  اثرات بھی ان کی شاعری میں  کہیں  نظر آتے  ہیں۔ 
ولیؔ کی فارسی شاعری کی طرف رجحان کے  متعلق نور الحسن ہاشمی اپنی کتاب ’’ولی‘‘ میں  ‘‘ لکھتے  کہ ’’ولی نے  پہلے  پہل دکنی زبان اور دکن انداز میں  سخن گوئی شروع کی مگر معلوم ہوتا ہے  کہ انہیں جلد ہی اس کا احساس ہو گیا کہ فارسی زبان کے  الفاظ اور فارسی انداز اختیار کرنے  سے  ان کی شاعری وسیع تر حلقوں  میں  مقبول ہو سکے  گی۔ 
اس لئے  انہوں  نے  ایسی زبان میں  شعر گوئی شروع کر دی جو دکن اور شمالی ہند دونوں  جگہ جگہ آسانی سے  سمجھی اور پسند کی جا سکتی تھی۔ ولی نے  بہت سے  فارسی کے  مرکب افعال کے  ترجموں  سے  اس اردو زبان کو مالا مال کیا جو اس وقت ہندی، ہندوی یا ہندوستانی کہلاتی تھی،(ولی صفحہ۔ 16)
***
عہد نو کا سب رنگ شاعر۔  قدسیؔ مصباحی
ڈاکٹر شہاب ظفر اعظمی
عہد حاضر میں  دیگر علوم کے  ساتھ ساتھ تنقید ادب میں  بھی نمایاں  تبدیلیاں  آئی ہیں۔ مغربی تنقید کے  زیر اثر اب مشرقی زبانوں  کے  نقادوں  کے  یہاں  بھی ادب کی تفہیم کے  لئے  نفسیاتی عمرانی علوم کا سہارا لینے  کا رجحان نمایاں  ہو رہا ہے۔ شاعر کے  خیالات کے  پس پشت محرکات کو جانچنے  اور شاعر کی شخصیت کو سمجھنے  کے  لئے  دور حاضر میں  جہاں  خارجی عوامل، معاشرتی رجحانات، تہذیبی، تمدنی اور ثقافتی تبدیلیوں  کے  حوا لے  سے  شاعر کے  کلام کا تجزیہ کیا جاتا ہے  وہاں  شاعر کی ذہنی کیفیات، اس کے  خاندانی پس منظر اور اس کے  ذہن و فکر میں  کارفرما نفسیاتی عوامل کا جائزہ بھی لیا جاتا ہے۔ تنقید کے  اس رجحان کے  پس منظر میں  فرائڈ، یونگ اور ایڈلر کے  اثرات نمایاں  ہیں۔ مشہور ماہر اسلوبیات لوکاس بھی فن کار کی سیرت کو ہی اسلوب سے  عبارت کرتا ہے۔ یعنی شعر و ادب کی تنقید میں  معنی پر توجہ دی جائے  یا لفظ پر، فکر کو پرکھا جائے  یا اسلوب و اظہار کو، ناقد کو بہرحال شاعر کی شخصیت اور اُس کے  پس منظر سے  واقف ہونا ہو گا ورنہ اُس کے  نتائج غلط اور تعبیریں  مبہم ہو سکتی ہیں۔ اِس نقطۂ نظر کو سامنے  رکھا جائے  تو ضروری ہو جاتا ہے  کہ سید اولاد رسول قدسی کے  کلام کے  مطالعے  سے  پہلے  اُن کی زندگی، سیرت اور معاشرتی پس منظر پر بھی ایک نظر ڈال لی جائے۔ 
۲۵!مارچ ۱۹۶۲ء؁ کو بھدرک اڑیسہ کی سرزمین پر پیدا ہونے  والے  سید اولاد رسول قدسیؔ بڑی خوبیوں  اور صلاحیتوں  کے  مالک ہیں۔ خالق کائنات نے  آپ کو ذہانت و فطانت اور ذکاوت و نکتہ رسی کے  علاوہ نیکی، شرافت اور حُسن سیرت کی ڈھیر ساری دولتیں  عطا کی ہیں۔ والد محترم سے  مذہبیات کی ابتدائی تعلیم حاصل کرنے  کے  بعد آپ اسکول میں  داخل ہوئے  اور ۱۹۷۹ء میں  میٹرک اور ۱۹۸۲ء میں  بی۔ اے  کے  امتحانات میں  امتیازی نمبروں  سے  کامیابی حاصل کی۔ ۱۹۸۵ء میں  کٹک کے  ہی راونشا کالج سے  انگریزی میں  ایم۔ اے  اور ۱۹۸۷ء میں  اردو زبان و ادب میں  ایم۔ اے  کر کے  انگریزی کے  ساتھ اردو ادب کی روایات اور اصناف سے  بھی واقفیت حاصل کی۔ عصری تعلیم میں  معتدبہ کامیابی حاصل کرنے  کے  بعد والد گرامی کی خواہش پہ ایک بار پھر دینی علوم کی تحصیل کی طرف متوجہ ہوئے  اور ۹۸۸ء میں  الجامعۃ الاشرفیہ مبارکپور میں  داخل ہو گئے۔ وہاں  اپنی صلاحیتوں  کا اعتراف کروانے  کے  بعد ۱۹۹۳ء میں  سند فضیلت حاصل کی اور دینی و عصری علوم سے  پوری طرح بہرہ ور ہو کر تبلیغ دین اور خدمت خلق کے  لئے  نکل پڑے۔ 
قدسی کی شخصیت میں  بڑی دلکشی، وسعت اور مقناطیسی قوت پائی جاتی ہے۔ آپ مذہبی اور ادبی دونوں  دنیا میں  عزت و احترام اور اعتبار کی نگاہوں  سے  دیکھے  جاتے  ہیں۔ قدسی مذہب اور ادب دونوں  کی خدمت کو عبادت سمجھتے  ہیں۔ یہی وجہ ہے  کہ امریکہ کی دور افتادہ زمین پر رہ کر بھی وہ شعری و نثری تخلیقات سے  ہمارے  ذخیرۂ ادب میں  اضافہ کر رہے  ہیں۔ مغربی آب و ہوا میں  رہنے  کے  باوجود اُن کا مذہبی و لسانی قدروں  سے  رشتہ کسی طرح کمزور نہیں  ہوا ہے  اور یہ بہت بڑی بات ہے۔ 
قدسی کی شاعری کی کئی پرتیں  ہیں۔ ان کی شاعری کے  کئی رنگ ہیں  اور اُن کے  طرز اظہار میں  کئی تیور ہیں  جو دوسروں  سے  مختلف ہی نہیں  منفرد ہیں۔ اُن کی شاعری کے  تمام رنگوں  سے  اخذ کر کے  صرف تین اہم اور خاص رنگ میں  آپ کو دکھا رہا ہوں  جو ان کی تمام شاعری پر چھڑکے  ہوئے  ہیں۔ 
پہلا رنگ  :  قدسی بنیادی طور پر نعت کے  شاعر ہیں۔ دینی اور دنیاوی دونوں  علوم کے  امتزاج نے  اُن کی نعت گوئی کو دو آتشہ بنا دیا ہے۔ اور ان دونوں  علوم سے  بڑھ کر ایک اور شئے  ہے  جو نعت میں  صداقت، آہنگ اور تاثیر کی قوت پیدا کرتی ہے، وہ ہے  عشقِ رسول جس سے  جناب قدسی کا سینہ منور ہے۔ عشق رسول کے  نشہ نے  اُن کی دو آتشہ کو سہ آتشہ میں  تبدیل کر دیا ہے۔ ان کے  والہانہ عشق رسول کا ایک ثبوت یہ بھی ہے  کے  انہوں  نے  اب تک جو کچھ لکھا ہے  اُن میں  سب سے  بڑا حصہ نعتوں  کا ہی ہے۔ اُن کے  مجموعوں  میں  گلہائے  کے  قدسی، انوار قدسی، گل ولالہ، لب و لہجہ اور لوح محفوظ نعتوں  اور منقبتوں  پر مشتمل ہیں  یہ کتابیں  اشاعت پذیر ہو کر نہ صرف اصحاب علم و ادب سے  خراج تحسین وصول کر چکی ہیں  بلکہ قدسی کے  جذبات عشق، وارفتگیِ شوق، فکری بصیرت اور فنی مہارت کا اثبات بھی کرا چکی ہیں۔ 
مذکورہ بالا تمام مجموعوں  کو ایک خوب صورت گلدستہ بھی کہا جا سکتا ہے۔ جن میں  مختلف اصناف کے  پھول ہیں ، نعتیہ غزلیں ، نعتیہ ہائیکو، نعتیہ نظمیں ، منقبتیں  وغیرہ۔ لیکن ان سب کی خوشبو ایک ہے۔ ہیئت میں  بے  حد تنوع ہے  لیکن معنوی وحدت ہر جگہ  ایک ہے۔ جمالیاتی صورت میں  اختلاف ہے  لیکن وجدانی اور عرفانی کیفیت واحد ہے۔ تعجب ہوتا ہے  کہ اتنی زبردست وحدت معنوی و ذوقی کے  باوجود، طبیعت میں  کہیں  تکدّر پیدا نہیں  ہوتا اور نہ لطف و ذائقہ میں  ذرّہ برابر کمی آتی ہے۔ شاید اسکی وجہ یہ ہو کہ حضرت قدسی کا موضوع نعت ہے۔ اور یہ حضرت قدسی کا کرشمہ نہیں  بلکہ نعت رسول کا معجزہ ہے  کہ وحدت معنی کے  باوجود نعت کی لذت فزوں  سے  فزوں تر ہوتی چلی جاتی ہے۔ 
نعت موضوعی صنف سخن ہے  جس کے  عنوان شہنشاہ کو نین صل اﷲ علیہ و سلم ہیں۔ یہی اس کی اصل پہچان ہے۔ اسی لئے  نعت کے  لئے  کوئی فارم متعین نہیں۔ مسدس، مثنوی، غزل، رباعی، ہائیکو یا تکونی جس شکل میں  چاہے  نیاز مند اپنے  دل کا نذرانہ بارگاہ مصطفےٰ میں  پیش کر سکتا ہے  شرط یہ ہے  کہ اس کی اصل پہچان قائم رہے۔ یہاں  ایک بات بڑی دلچسپ ہے  کہ موضوعی اصناف اپنی خالصیت کی تکمیل بغیر سچائی اور خلوص کے  نہیں  کر پاتیں  بلکہ ’’حق و خلوص‘‘ کی شدت جتنی زیادہ ہو گی کلام اتنا ہی سچا اور خالص ہو گا۔ رسول کی تعریف سب ہی کرتے  ہیں  حجر، شجر، ملائکہ اور جن حتیٰ کہ اﷲ تبارک وتعالیٰ بھی رسول پر درود بھیجتا ہے  اور بندوں  کو تلقین وتاکید کرتا ہے  کہ تم بھی میرے  محبوب (صلی اﷲ علیہ و سلم) پر دردو بھیجو۔ یعنی نعت خالص ایمان وعقیدہ کی چیز ہوئی۔ سچی اور خالص نعت کے  لئے  فنکار کا صاحب ایمان اور عاشقِ رسول ہونا شرط اوّل قرار پائی۔ اس لئے  کہا جا سکتا ہے  کہ اطاعت کے  مقابلے  میں   ’’حُب رسولؐ ‘‘ اِس صنف سخن کے  لئے  زیادہ موزوں  اور کار آمد ثابت ہوتا ہے  جب تک کمالِ مصطفے ٰ صلی اﷲ علیہ و سلم پر یقین اتنا مستحکم نہ ہو کہ عقیدہ کے  درجے  تک پہنچ جائے  تب تک نعت کا سچا اور کھر اشعر وجود میں  نہیں  آ سکتا۔ عقیدے  کی محکمی اور یقین کا مل کی پختگی نعت کی تاثیر میں  شدت اور سچّا حُسن پیدا کر تی ہے۔ مگر یہ بھی ملحوظ رہے  کہ عقیدہ خود ساختہ نہ ہو، قرآن و حدیث اور اسلاف کے  اقوال سے  کشید کیا ہوا ہو۔ 
آقا کی طرح دہر میں  ذی جاہ نہیں  ہے 
مملوک ہیں  سب ان کے  کوئی شاہ نہیں  ہے 
سب سے  یہی کہتا  یہ میدان قیامت
آج اُن کی شفاعت کے  سوا راہ نہیں  ہے 
سارے  نبیوں  کے  مراتب ہیں  مسلم قدسی
میرے  آقا کی طرح ان میں  کمالات کہاں 
خونخوار دشمنوں  کو بھی ہے  ان پر اعتماد
صادق ہیں  بے  مثال مہذب امین ہیں 
سرکار دوجہاں  کی محبت ہے  زندگی
بس اُن کے  نام سے  ہی عبارت ہے  زندگی
یہ شاعری نہیں  بلکہ حقیقت حال کا بیان ہے  کہ کائنات کا ہر ذرہ جان جہاں  صل اﷲ علیہ و سلم کی ملکیت میں  ہے  اور قیامت کے  دن اُن کی شفاعت ہی ہماری نجات کا سبب بنے  گی کہ یہ جان جہاں  عین حق ہیں ، سارے  نبیوں  سے  اعلیٰ، افضل اور ایک بے  مثال شخص جن پر اپنے  تو اپنے  دشمنوں  کو بھی اعتماد ہے۔ ایسے  سرکار دو جہاں  کی تعریف کرنا نعت کی شناخت کا جزو اعظم ہے۔ 
قدسی میں  شاعری میں  گزاروں  نہ وقت کیوں؟
افکارِ نعت مصطفیٰ اشغالِ دین ہیں 
میں  بھی قدسی ہوں  اُنہیں  کا ناعت 
مجھ کو فردوس کا ساکن لکھنا
یہ وہ محبوب نورانی ہے  جو کائنات کی زندگی ہے، یہی اصل ایمان ہے  اور یہی روحِ قرآن ہے۔ مراد یہ ہے  کہ نعت گوئی میں  محض عقیدت سے  کام نہیں  چلے  گا۔ یہاں  عقیدہ چاہئے  وہ بھی جتنا شدید تر ہوتا جائے  گا نعت کی قدر بڑھتی جائے  گی قدسی کے  یہاں  محض عقیدت نہیں  وہ ’’عقیدہ‘‘ بھی ہے  جو ایمان کی دولت بخشتا ہے۔ ایسا ایمان جس کی روح محبت رسول ہے۔ سچے  ناعتِ رسول کا دل کوچۂ محبوب صل اﷲ علیہ و سلم کا طواف کرتا ہے، زبان ذکر محبوب سے  ہر لمحہ تر رہتی ہے  اور آنکھ ہجر محبوب میں  اشکوں  سے  وضو کرتی ہے۔ سید اولاد رسول قدسی ایسے  ہی عاشق رسول ہیں۔ مولانا رحمت اﷲ صدیقی لکھتے  ہیں   :
سید اولاد رسول قدسی کی حیات کا ہر ورق ہمارے  سامنے  ہے  ہم نے  ان کی صبح دیکھی ہے  اور شام بھی۔ ہم نے  ان کی خلوت دیکھی ہے  اور جلوت بھی۔  وہ زندگی کے  ہر موڑ پر ہمیں  ذاکر رسول صل اﷲ علیہ و سلم ہی نظر آئے  ہیں۔ یاد محبوب میں  اُن کی محویت قابل دید اور لائق تقلید ہے۔ ہجر رسول میں  ہر وقت بے  قرار رہتے  ہیں۔ اُن کے  جذبات عشق میں  بڑی متانت اور سنجیدگی پائی جاتی ہے۔ ‘‘ (قدسی شخص و شاعر  ص۔ ۲۰۹)
عشقِ رسول میں  ڈوبے  چند اشعار ملاحظہ کیجئے  اور دیکھیئے  کہ سچا عشق جذبات خیالات اور الفاظ میں  کیسی صداقت، شدت اور تاثیر بخش دیتا ہے۔ 
عشق   کا ہم  کو ایسا  رنگ  ملا
ان پہ سرشار انگ انگ ملا
اس پہ جنت کا سکوں  بھی ہے  نثار
ان کی یادوں  میں  جو بے  تاب ملا
لوح محفوظ کی تحریر نظر میں  ہو گی
دل میں  روشن ہو اگر ان کی محبت کا چراغ
کرب پیہم سے  پریشاں  تھا دماغ
شاہ کے  ذکر سے  آرام ملا
اُن کی تحریر محبت چھا گئی
دل کا کاغذ جب بھی سادہ ہو گیا
لمحات یادِ شاہِ زمن کے  جب آ گئے 
فرقت کا ہر لباس بھی احرام ہو گیا
قدسی کی نعتیہ شاعری جہاں  عشق رسول کی روح سے  مملو ہے  وہیں  قرآن و حدیث سے  ماخوذ مضامین، معجزات نبوی، تاریخی واقعات اور اصلاحی و تبلیغی خیالات بھی اسے  تنوع اور رنگارنگی کی کیفیت عطا کرتے  ہیں۔ اس پر مستزادیہ کہ فنی طور پر اُن کی نعتیہ شاعری ایسی بے  شمار خوبیوں  کی حامل ہے  جن کی تلاش ایک کہنہ مشق اور بڑے  شاعر سے  کی جا سکتی ہے۔ تشبیہ، استعارہ تمثیل اور پیکر تراشی کی مثالیں  تو بڑی آسانی سے  مل سکتی ہیں ، اُن کی شاعری میں  وہ تکنیکیں  بھی ملتی ہیں  جو شعری مہارت کا ثبوت فراہم کرتی ہیں۔ چھوٹی بحروں  کی کاٹ، طویل بحروں  کا ترنم، مشکل ردیفوں  کا استعمال، ہندی کے  مدھر بولوں  کا کھپانا، نادر مگر خوش رنگ ترکیبیں  گڑھنا اور محاوروں  سے  برجستگی اور روانی پیدا کرنا وغیرہ، ایسے  حربے  ہیں  جن سے  اشعار میں  ادب کا بانکپن اور فکر و فن کی بہار اپنے  جلوے  بکھیرتی ہے  چند مثالیں  ملاحظہ کیجئے۔ 
جہاں  میں  حکومت ہے  کس کی؟ نبی کی
دوامی شریعت ہے  کس کی؟ نبی کی
اُن کے  غم کا چراغ ہے  روشن
دل کے  صحرا میں  باغ ہے  روشن
جدھر بھی چا ہو نظر اُٹھاؤ، نبی کے  جلوے  چمک رہے  ہیں 
نصیبہ سویا ہوا جگاؤ نبی کے  جلوے  چمک رہے  ہیں 
وہی آخری ہیں  رسالت کی بارش
نہ ہو گی کبھی اب نبوت کی بارش
یوں  مگن تھا میں  اُن کی یادوں  میں 
شور و غوغا سے  میں  دہل نہ سکا
قدس کی نعتیہ فکر ستھرا اسلوب بیان رکھتی ہے۔ اُن کے  ذخیرۂ علم میں  دین اور ادب، اردو اور فارسی و عربی دونوں  کی رونقیں  یکجا ہیں  اس لئے  اُن کے  اسلوب و اظہار میں  دونوں  کے  انعکاسات ملتے  ہیں۔ وہ جہاں  عربی و فارسی کے  الفاظ اور ترکیبیں  استعمال کرتے  ہیں  وہیں  اودھ اور دہلی کی شستگی سے  بھی اُن کا لسانی انسلاک نظر آتا ہے۔ ثقیل اور بھاری بھرکم الفاظ کے  ساتھ عام فہم، رواں  اور بول چال کے  آسان الفاظ بھی اُن سے  مانوس نظر آتے  ہیں۔ قدسی نے  صنف نعت میں  جدید شعری روایات کو بھی بڑی خوبی سے  برتا ہے۔ رباعی، ہائیکو، تکونی اور آزاد نعتیہ شاعری بھی کی ہے۔ اُن کے  اظہار و اسلوب میں  جہاں  تنوع اور رنگارنگی ہے  وہین فنی اظہار میں  شفافیت اور جذبے  کی تپش بھی ہے۔ انہوں  نے  اپنی نعتوں  کا خمیر عشق رسول صل اﷲ علیہ و سلم کی آنچ میں  تیار کیا ہے۔ اس لئے  اُن کا ہر شعر عشق رسول کے  تاروں  سے  لپٹا نظر آتا ہے۔ اُن کے  یہاں  محض الفاظ کی بازی گری نہیں  بلکہ جذبۂ عقیدت کا پر خلوص اظہار ہوتا ہے۔ ذیل کے  اشعار پڑھئے  اور قدسی کی نعت گوئی کے  محاسن پر سر  دھنئے   ؂
زیر قدم ہیں  شاہ کے  افلاک ہفت بھی
پابوسی اُن کی کرتے  ہیں  چل کر درخت بھی
قرب خالق میں  تھے  وہ ارض و سما سے  پہلے 
یعنی انوار کے  پیکر تھے  ضیا سے  پہلے 
اُن کی آمد سے  زمانے  کے  مقدر جاگے 
چادر نور میں  لپٹے  ہوئے  منظر جاگے 
مل گیا اُن کا دامن مزہ آ گیا
کھل گیا دل کا گلشن مزہ آ گیا
میں  طلب اُن سے  کروں  میری یہ اوقات کہاں 
میں  سیہ کار کہاں  شاہ کی خیرات کہاں 
سرکار سے  پہلے  کبھی اس دہر نے  قدسی
انگشت مقدس میں  سمندر نہیں  دیکھا
طائر عشق طیبہ مجھے  لے  اُڑا
ہجر تکتا کفِ یاس ملتا رہا
اس قسم کے  بیشتر اشعار قاری کو اپنی طرف متوجہ کرتے  ہیں  کیونکہ نعتیہ شاعری میں  یہ نیا لب و لہجہ اُنہیں  متحیر کرتا ہے  اور قدسی کو معاصر نعتیہ ادب کے  سب سے  منفرد ممتاز اور نمایاں  شاعر کی حیثیت سے  متعارف کراتا ہے۔ 
دوسرا رنگ  :  قدسی بنیادی طور پر نعت کے  شاعر ہیں  مگر اُنہوں  نے  غزلوں  نظموں  اور رباعیات وغیرہ میں  بھی اپنے  پاکیزہ اور اعلیٰ افکار کی روشنی بکھیری ہے۔ اُن کی غزلوں  میں  ایک خاص رکھ رکھاؤ کی کیفیت موجود ہے۔ انہوں  نے  اُن سوقیانہ جذبات، مریضانہ موضوعات اور غیر مہذب افکار سے  غزل کو یکسر پاک رکھا ہے  جو غزل کے  لئے  معیوب اور باعثِ عار ہیں۔ اُن کی غزلوں  میں  پاکیزگی بھی ہے  اور فکر کی گہرائی بھی۔ اُن کی غزلیں  پڑھتے  ہوئے  جہاں  ذوق جمال کی تسکین ہوتی ہے  وہاں  فکر کی نئی پہنائیوں  سے  آشنائی بھی۔ یہ خصوصیت نہ صرف انہیں  دوسرے  ہم عصر شعر اسے  ممتاز کرتی ہے  بلکہ ۱۹۸۰ کے  بعد آسمانِ ادب پر روشن ہونے  والے  شعرا میں  ایک اہم مقام بھی عطا کرتی ہے۔ 
اولاد رسول قدسی کی غزل میں  ان کی سنجیدہ روی اور مزاج کی روحانی تاب قاری کو فی الفور اپنی طرف متوجہ کر لیتی ہے۔ تقریباً تین دہائیوں  پر پھیلا ہوا ان کا کلام انہیں  اِس عہد کا ایک معتبر ذہین اور اچھا شاعرثابت کرتا ہے۔ اب وہ شاعری کی اُس منزل پر پہنچ چکے  ہیں  جہاں  شاعری خود شاعر کی ذات میں  گم ہو جاتی ہے  اور شاعر کی ذات مکمل شاعری ہو جاتی ہے۔ تبھی تو ایسے  اشعار وجود میں  آتے  ہیں   :
سیاہی فکر کی کاغذ پہ بہہ گئی قدسیؔ
مری غزل کا ہر اک بانکپن شکستہ ہے 
ہم کہ بیٹھے  تھے  معنی کے  اوراق میں 
اور لفظوں  کا پردہ کتابوں  میں  تھا
قدسی ہمیں  عزیز ہے  یہ آشیاں  گری
تو بجلیوں  کی آنکھ میں  نشتر اتار دے 
ہر پیڑ کے  بدن پہ گلوں  کا لباس تھا
گویا سنہرا خواب بہاروں  کے  پاس تھا
قدسی کی غزلیہ شاعری میں  مجھے  سب سے  زیادہ وہ فضا پسند آئی جو اُن کی زندگی کے  واقعات، ان کے  ذاتی محسوسات اور ان کی شخصیت کے  طبعی افتاد سے  ابھرتی ہے۔ انہوں  نے  جو کچھ لکھا ہے، جذبے  کی صداقت کے  ساتھ لکھا ہے۔ ان کے  احساسات کسی عالمِ بالا کی چیزیں  نہیں  ہیں  بلکہ ان کی اپنی زندگی کی سطح پر کھیلنے  والی لہریں  ہیں۔ انہیں  نازک چنچل، بے  تاب، دھڑکتی ہوئی لہروں  کو انہوں  نے  شعروں  کی سطروں  میں  ڈھال دیا ہے، اور اس کوشش میں  انہوں  نے  انسانی جذبے  کے  ایسے  گریز پا پہلوؤں  کو بھی اپنے  شعر کے  جادو سے  اجاگر کر دیا ہے  جو اس سے  پہلے  اس طرح ادا نہیں  ہوئے  تھے :
آوارہ برق جبر کی انساں  پہ یوں  گری
روحوں  کا تار جسم کے  زنداں  سے  کٹ گیا
طائر کی آشیاں  کا سہارا وہ بن گیا
ساکت پڑا تھا برگ جو دردِ فراق سے 
اک درد کی ٹہنی پہ کہتی تھی دعائے  زاغ
کیوں  لب پہ ہواؤں  کے  آمین نہیں  ہوتی
اس کی یادوں  کا تھا صحرا میں  کھڑا تھا مبہوت
دردِ وحشت بڑی شدت سے  مرے  سر میں  تھا
چاندنی اس کے  تصور کی پڑی ہے  دل میں 
تیرگی گر چہ ملاقات کے  شیشے  میں  ہے 
اردو شعر و ادب میں  فکر و فن کی جو نئی جہتیں  سامنے  آئی ہیں  اور طرز احساس کے  جو کٹاؤ پیدا ہوئے  ہیں  ان میں  یقیناً بزرگوں  کا بھی کچھ ہاتھ ہے  مگر نئی نسل کے  شاعروں  نے  جس شعری رویے  اور فنی نہج کا عام طور سے  ساتھ دیا ہے  یا اثر قبول کیا ہے  اس کا بیشتر تعلق ۱۹۸۰ء کے  بعد کی نسل سے  ہے۔ اور  اس نسل میں  اولاد رسول قدسی ایک ایسے  صبا مزاج شاعر ہیں  جن کے  خرام فن کو ضابطوں  اور اصولوں  کی مٹھی میں  بند کر کے  دیکھنا دکھانا ممکن نہیں۔ خواہ یہ ضابطے  اور اصول نئے  ہوں  یا پرانے۔ ہاں  اگر اُن کے  فن کو سمجھنے  اور اس سے  لطف اندوز ہونے  کے  لئے  ضابطوں  سے  کام لینا ہی پڑے  تو پھر یہ ضابطے  خود اُنہیں  کے  فنی رویوں  سے  اخذ کرنے  ہوں  گے۔ وجہ یہ ہے  کہ ان کی شاعری سوچ، طرز احساس اور فنی برتاؤ ہر لحاظ سے  اردو شاعری کے  روایتی مزاج سے  یکسر مختلف ہے۔ اور اپنے  اندر انفرادی رنگ و روپ رکھتی ہے۔ 
قدسی کے  اسلوب، لہجے  اور موضوعات کی انفرادیت کا یہ عالم ہے  کہ اُن کی شاعری سب سے  الگ پہچانی جاتی ہے۔ نعتوں  کے  مجموعوں  سے  قطع نظر صرف ’’رفتہ رفتہ‘‘ پڑھ جائیے، یہ حقیقت پہلی نظر میں  سامنے  آئے  گی کہ ایک زندہ توانا اور متحرک شاعر جس کی قوت متخیلہ نامیاتی، زرخیز اور کائنات گرد ہے  ان کا خالق ہے۔ قدسیؔ خوشبو، خوب صورتی اور روشنی کے  متلاشی ایک بے  چین و بے  قرار شاعر ہیں۔ یہ بے  چینی اور بے  قراری شاید اس لئے  ہے  کہ متعفن فضا نے  خوشبوؤں  کو جلاوطن کر دیا ہے۔ بدصورت کرداروں  نے  خوب صورتی کو کال کو ٹھری میں  بند کر رکھا ہے  تاریکی نے  روشنی کو مقفل کر دیا ہے۔ شاعر بے  چین اور بے  قرار ہے۔ خوشبو، خوبصورتی، روشنی اور رنگ و آہنگ کے  متلاشی قدسیؔ کے  غموں ، تنہائیوں ، اشکوں ، ویرانیوں ، جدائیوں ، دہشتوں  اور تمناؤں  کے  معانی اسی تناظر میں  تلاش کئے  جا سکتے  ہیں۔ بہتر دنیا، بہتر ماحول اور بہتر زندگی کی جستجو قدسی کے  آؤٹ لک کا خصوصی خاصہ ہے۔ 
رکھنا قدم چمن میں  خزاں  دیکھ بھال کر
دریائے  رنگ و بو میں  ہے  گر داب دیکھنا
حالات کے  طائر نے  اڑتے  ہی کہا ہم سے 
رہتے  ہیں  درندے  بھی وشواس کے  جنگل میں 
فضائے  دہر نے  اوڑھی ہے  ایسی کالی ردا
فلک کے  جسم کا ہر پیرہن شکستہ ہے 
زہر کے  بستر سے  لپٹے  سو رہے  تھے  ناگ سب
کیسے  رکھتا میں  قدم ان صندلوں  کے  شہر میں 
وقت کے  کھیت سے  اُگنے  لگا یوں  گندم ظلم
بابِ ا کرام یہاں  بند لگا ہو جیسے 
مسکان ہے  کھجور کی ٹہنی کے  ہونٹ پر
پھر تشنگی کھڑی ہے  سرابوں  کے  آس پاس
اپنی شاعری کو زندگی کی معنویت سے  آشنا کرنے  میں  قُدسی کے  براہ راست حسی تجربوں  کا بڑا دخل رہا ہے۔ یہ حسی تجربے  بھی محض سرسری نہیں  ہیں  بلکہ ماضی کے  خوابوں  کی صورت میں  شاعر کے  لاشعور کا جزو بن گئے  ہیں  کہ قدسی ان کے  بغیر اپنے  حال اور مستقبل کو دیکھ ہی نہیں  سکتے۔ زندگی کی بدلی ہوئی قدروں  کے  بارے  میں  ہر شاعر اظہار خیال کر تا ہے  اور رنج و غم کا اظہار بھی کرتا ہے  مگر قدسی ماضی کو حال سے  اور حال کو مستقبل سے  ہم آہنگ کر کے  زندگی کے  اس جشن بے  چارگی کو متحرک تجسیم میں  بدل دیتے  ہیں   :
کل کی بوسیدہ چادر کو کر تار تار
سرخرو آج کی کوئی محفل تلاش
لمحوں  کے  دشت میں  چلی ایسی ہوائے  تیز
ہر ایک پتہ پیڑ کے  تن سے  لپٹ گیا
شمع جلتی ہے  سکوں  کی کہہ رہا تھا راہبر
ہم نے  دیکھا جل رہا ہے  بے  کلی کا ماہتاب
قدسی کی ایسی سوچ کا مابعد الطبیعاتی عقیدے  سے  کوئی تعلق نہیں  بلکہ ان کی سوچ براہ راست جیسا کہ میں  نے  اوپر کہا اُن کے  حسی اور ذہنی تجربوں  کی دین ہے۔ اپنے  گرد و پیش کے  عمل اور رد عمل کے  نتیجے  میں  انہوں  نے  اس طرح سوچا اور اس طرح محسوس کیا ہے۔ تنہائی، عدم تحفظ زندگی کی بے  معنویت، اخلاقی خلا، ذات کا کرائسس، فرد کی گمشدگی، فنا کا خوف، حالات کی یکسانیت، مشینی زندگی کی جبریت، اقدار کی شکست و ریخت، آج کی زندگی کے  ایسے  محرکات و مسائل ہیں  جو ہر با شعور آدمی کے  دل و دماغ کو ایک طرح کی الجھن میں  ڈالے  ہوئے  ہیں۔ شاعروں  اور ادیبوں  کی حساس طبیعتوں  نے  اِن باتوں  کا کچھ زیادہ ہی اثر قبول کیا ہے۔ چنانچہ قدسیؔ کے  یہاں  بھی اس قسم کے  محسوسات کا اظہار ملتا ہے  اور بعض جگہ بڑی شدومد کے  ساتھ ملتا ہے۔ مگر خوبی یہ ہے  کہ اُن کے  یہاں  یہ احساسات منفی نقطۂ نظر یا نا اُمیدی کے  تصورات پیدا نہیں  کرتے۔ جدید شعرا کے  یہاں  یہ محسوسات نا اُمیدی اور مایوسی کا پیش خیمہ ثابت ہوتے  تھے  اور زندگی اُن کے  یہاں  اپنی معنویت ہمیشہ کے  لئے  کھو چکی تھی۔ قدسیؔ کی شاعری جدیدیت سے  اسی لئے  برسر پیکار نظر آتی ہے  کہ ان کی شاعری زندگی کے  منفی رویوں  کی شاعری نہیں  ہے۔ کہیں  کہیں  اس طرح کا لمحاتی احساس ان کے  یہاں  ضرور ابھرتا ہے۔ لیکن یہ احساس جب فکر و تامل کی منزلوں  سے  گزرتا ہوا کیف جذبی اور عاطفہ بن کر شعر میں  نمودار ہوتا ہے  تو مثبت رویے  میں  بدلا ہوا نظر آتا ہے۔ اُن کے  پاس ایسی قوت کا عقیدہ ہے  جو مصائب کے  بعد انسان کو بشارت کی ضمانت دیتا ہے۔ یاس کے  اندھیرے  میں  امید کی چاندنی چٹکاتا ہے  اور زندگی کی بے  معنویت کو تازہ معنویت عطا کرتا ہے   ؂
یادوں  کے  سبز پودے  لگانے  دو مجھ کو تم
کشتِ امید کے  ہیں  یہ اسباب دیکھنا
کیسے  پرواز فکر میں  ہو جمود
ہیں  ابھی فن کے  بال و پرتا زہ
تیرہ و تار لیلیِ شب سے 
پھوٹتی ہے  نئی سحر تازہ
شب سیاہ میں  سورج اُگانے  والا میں 
جہاں  میں  نور کا غازہ اڑانے  والا میں 
بپا ہے  کیسا تصادم یہ نور و ظلمت میں 
ہویدا دن سے  ہے  شب اور دن بھی شب سے  ہے 
یہ راز کھُل کے  بھی ہے  ہر بشر سے  پوشیدہ
عجب تعلقِ غم جادۂ طرب سے  ہے 
کشتیاں  غرق ہوئیں  ظلمت کی
ابرقی بحر سے  چمکا خنجر
مظالم کے  دشت برہنہ میں  رہ کر
تحمل کا برگ و شجر بیچتا ہوں 
غم کا لبادہ اوڑھ کے  آؤ نہ تم ادھر
ہر برگ گل چمن کا ہے  شاداب دیکھنا
مثبت افکار اور امید کی کرنوں  سے  معمور یہ وہ ذہن اور عقیدہ ہے  جس نے  بھیانک سے  بھیانک حالات میں  بھی زندگی کو قدسی کی نظر میں  مہمل، لغو اور عذاب نہیں  بننے  دیا۔ اس عقیدے  اور یقین نے  ان کی شاعری میں  جس طرح جگہ بنائی ہے  اور اپنے  فکر و فن میں  انہوں  نے  اسے  جس طرح برتا ہے  وہ ثبوت ہے  کہ شاعر ایک صالح اور نورانی طرز زندگی کا حامل ہے۔ اور ثبوت اس کا بھی ہے  کہ علم و فضل، قرآن و سنت اور الہیات کی قوت نے  اُن کی عام فکر کے  ساتھ زندگی کے  متعلق محسوسات کو بھی مثبت، روشن اور صحیح راہ دکھانے  میں  پورا تعاون پہنچایا ہے۔ قدسی کی شاعری وجدانی اور فکری گہرائیوں  کی شاعری ہے۔ 
اردو شاعری کی روایت گواہ ہے  کہ حقیقی شاعر دکھوں  کے  ناقابل برداشت بوجھ اپنے  کندھوں  پر اٹھاتے  ہیں۔ اپنے  لہو سے  اپنے  کلام میں  رنگ بھرتے  ہیں۔ زمانے  بھر کی تلخیاں  اور زہر اپنے  بدن میں  اتارتے  ہیں  اور اپنے  آپ کو جلا کر آبادیوں  کو روشن کرتے  ہیں۔ احساس اور جذبے  کی اس اندوہناک کیفیت کے  بطن سے  شاعری کی روشنی پھوٹتی ہے۔ شاعروں  کے  سینے  سوز نہاں  کے  آتشکدے  ہوتے  ہیں  اور جب وہ سوز نہاں  معرض وجود میں  آتا ہے  تو معانی کے  طلسمی خزانے  بے  نقاب ہوتے  ہیں۔ قدسی کی شاعری بھی معانی کے  طلسمی خزانوں  سے  مالامال ہے۔ شرط یہ ہے  کہ علامتوں ، پیکروں  اور استعاروں  کی چادر میں  لپٹے  اِن خزانوں  کو تلاش کرنی کی سعی کی جائے۔ برہنہ پیڑ، لباس زرد، چادر آلام، برہنہ خنجر، افسر دہ شاخِ زخم، سورج کا تیر، ستاروں  کا داغ، غموں  کا برق، درندے  کرب کے، جبر کا سانپ، شر کا ناگ، خوف کی جھاڑیاں  بوسیدہ کفن اور حیرت زدہ شاہین جیسے  پیکروں ، استعاروں  اور ترکیبوں  کے  علاوہ پتنگے، کوہ، جھینگر، چھپکلی، پرندہ، عقاب، زلزلہ، برق، باد اور جھاگ جیسی علامتوں  سے  جو کشف ظاہر ہوتا ہے  وہ ایک ایسے  تہذیبی احساس کی خبر دیتا ہے  جو بتاتا ہے  کہ ہمارا تہذیبی تصور جامد ہو چکا ہے  اور وہ تہذیب جس کے  ہم وارث ہیں  اپنی اصل زندگی متواتر گنوا رہی ہے۔ قدسیؔ کی شاعری میں  منعکس ہونے  والی تہذیب بیسویں  صدی کا عطیہ ہے۔ بیسویں  صدی جو جنگ و جدل اور ہلاکت آفرینی میں  اپنا ثانی نہیں  رکھتی۔ زرپرستی اخلاقیات کے  برج الٹا چکی ہے، اغراض اور ذاتی مقاصد رشتوں  کی قلب ماہیت کر چکے  ہیں ، انسان کیڑے  مکوڑوں  کی عادتیں  اختیار کر رہے  ہیں۔ اور جانوروں  کی جبلتیں  اپنا چکے  ہیں۔ ایسا لگتا ہے  قدسی نے  دنیاوی بدیوں  اور شیطنتوں  کو صوفیا کی داخلی آنکھوں  سے  دیکھنے  کا جتن کیا ہے۔ وہ تخلیق ادب کے  عصری تقاضوں  سے  باخبر ہیں۔ اس لئے  ان کی شاعری نئے  اخلاقی اور انسانی اسباق کا خزینہ سمیٹے  ہوئے  ہے  ؂
 گلزار روایت سے  ذرا ذہن کو موڑو
جدت کے  بیابان میں  اشجار بہت ہیں 
بالیدگیاں  روح ادب میں  تو سمیٹو
اسلاف کے  اس ہند میں  آثار بہت ہیں 
جسم جب بادل کا سادہ ہو گیا
ذہن کا سورج کشادہ ہو گیا
ہو رہی تھیں  پیڑ کی ساری دکانیں  برہنہ
پر درندے  سو رہے  تھے  جنگلوں  کے  شہر میں 
ٹپکتا تھا اس حسن کا تتلیوں  سے 
گلابوں  کا بازار بے  آبرو تھا
حملہ کیا تھا برہنہ خنجر سے  باد نے 
افسردہ شاخ زخم پہ اک سرخ زاغ تھا
ہر اک خوف کی جھاڑیوں  میں  چھپا ہے 
یہاں  جبر کا سانپ یوں  رینگتا ہے 
مقفل یقیں  کا ہے  دروازہ قدسی
سگِ وہم کیوں  رات بھر بھونکتا ہے 
خیر کے  ساحلوں  میں  عجب سوز تھا
شر کے  تالاب کی مچھلیاں  جل گئیں 
آشیانوں  میں  طائر سبھی شاد تھے 
اک کبوتر ہوا کے  عذابوں  میں  تھا
لباس سرخ میں  ملبوس انار لگتا ہے 
کبوتروں  کی ہوس کا شکار لگتا ہے 
درس پرواز میں  مسرور ہیں  سارے  طائر
کیونکہ مٹتی ہے  عقابوں  کے  پروں  کی تحریر
پُشت سے  گذرے  کتنے  پتنگے  مگر
زندگی سے  الجھتی رہی چھپکلی
بشر کی پیاس بشر کے  لہو سے  بجھتی ہے 
جہاں  میں  کیا یہی خونی رواج پہلے  تھا
اس سے  قطع نظر یہ کہ قدسی کے  عہد کا سماجی سیاسی، معاشی، اخلاقی اور نفسیاتی منظرنامہ کن عناصر کا مجموعہ ہے؟ یہ بھی چھوڑیئے  کہ قدسی کی امیجری اور علامتوں  کے  پس منظر میں  آمریتوں ، طبقاتی تفاوتوں ، انسانی خود غرضیوں  اور سماجی افراتفریوں  نے  کیا کردار ادا کیا ہے۔ یہاں  فی الحال یہی کافی ہے  کہ ہمارے  عہد کا یہ صاحبِ بصیرت شاعر ہمارے  عہد کی بے  ضابطگیوں ، بے  ربطیوں  اور بے  اعتدالیوں  کی تصویر کشی میں  یکتا اور منفرد ہے۔ اس کی شاعری ہمارے  خوابوں ، تمناؤں ، امیدوں  اور بشارتوں  کا پر تولئے  ہوئے  ہے۔ جمال دوست کی مدح سرائی سے  وصل بہار تک کی ثنا خوانی اس کے  شاعرانہ مزاج کی نقیب ہے۔ وہ مزاج جو دشمنوں  کے  درمیان دوستوں  کی تلاش کر تا ہے  اور جو انسانی صورتوں  کو بگڑتے  دیکھ کر انسان کو انسان کے  روپ میں  دیکھنے  کی دعا کرتا ہے۔ 
کسی شاعر کو پڑھنا، پسند کرنا، اس سے  زندگی کے  رویّے  سیکھنا اور چیز ہے  اور کسی شاعر میں  اس قوت کا ہونا کہ وہ پڑھنے  والے  کو اپنے  لینڈ اسکیپ میں  شامل کر لے  اور اپنے  خواب میں  اسے  شریک کر لے  ایک اور نوعیت کی بات ہے۔ قدسیؔ کی شاعری ایک ایسے  ہی منظر میں  اور ایک ایسے  ہی خواب میں  واقع ہے  جہاں  کنول کا ایک پراسرار پھول نئے  جہانوں  کی تخلیق کرتا ہے  اور فراموش خوابوں  کو یاد دلاتا ہے۔ یہ شاعری کی وہ قسم ہے  جس سے  یاتو ہماری ملاقات نہیں  ہوتی یا ہوتی ہے  تو مکمل طور پر ہوتی ہے۔ 
تیسرا رنگ  :  قدسیؔ کی شعری کائنات کا تیسرا آسمان ان کی نظموں  سے  منور ہے۔ یہ آسمان اہل علم سے  اب تک پوشیدہ اس لئے  تھا کہ انہوں  نے  اس کی اشاعت پر توجہ نہیں  دی۔ اب جب کہ نظموں  کا مجموعہ ’’لمحہ لمحہ‘‘ مسودہ کی شکل میں  زیر نظر ہے  اُن کی نظموں  کا ایک اور جہان میرے  سامنے  آیا ہے  اور اپنی متنوع خوبیوں  سے  مجھے  حیرت زدہ کر رہا ہے۔ عہد حاضر میں  ’’نظم گوئی‘‘ کس قدر اہمیت کی حامل ہے  اسے  بتانے  کی چنداں  ضرورت نہیں۔ حالیؔ نے  مقدمہ شعر و شاعری میں  شاعری کے  جس رنگ روپ کی وکالت کی تھی آج اس کی اہمیت نسبتاً زیادہ محسوس کی جا رہی ہے  کیونکہ بگڑتے  معاشرے  اور دم توڑتی ہوئی قدروں  کی اصلاح اور زندگی کا ذریعہ موضوعی نظمیں  ہی ہو سکتی ہیں۔ جس تسلسل اور تاثراتی وحدت کے  ساتھ نظم میں  کسی موضوع کو پیش کیا جا سکتا ہے  غزلوں  میں  نہیں۔ اس لئے  قدسی نے  جب نظموں  کی طرف توجہ کیا اُنہیں  اپنے  افکار اور پیغامات کی ترسیل کا زیادہ بہتر موقع میسر آیا۔ قدسی خطیب ہیں  اور اسلامی و تاریخی شعور سے  پوری طرح بہرہ ور، اسلئے  اُن کی نظموں  میں  ’’بیانیہ‘‘ اسلوب حاوی ہے۔ یہ نظمیں اُن کی غزلوں  کی طرح علامتی استعاراتی یا تمثالی نہیں  ہیں ، ان میں  تفصیل، سنجیدگی اور درد مندی کے  ساتھ ترسیلی اسلوب میں  بات کرنے  کا انداز پایا جاتا ہے۔ الفاظ، تراکیب، تشبیہات اور استعارے  بھی غزلوں  کے  مقابلے  میں  زیادہ سلیس وسادہ اور رواں  دواں استعمال کئے  گئے  ہیں۔ یعنی نظموں  میں  عصری حوالہ زیادہ واضح، روشن اور صاف ہے  اور زبان بول چال کی زبان سے  زیادہ قریب ہے۔ 
قدسیؔ کے  یہاں  عام طور سے  دو قسم کی نظمیں  ملتی ہیں۔ ایک وہ جو موضوع یا معنی کو سامنے  رکھ کر وضاحتی انداز میں  لکھی گئی ہیں  یعنی جو ایک مخصوص معنی تک ذہن کی فوری رسائی کروا دیتی ہیں۔ اور دوسری وہ جن سے  معانی برآمد ہوتے  ہیں  یعنی اُس کی تہہ داری قارئین کے  فرق کے  ساتھ معانی میں  فرق بھی پیدا کر سکتی ہے۔ یعنی پہلی قسم کی نظم اکہری معنویت کی حامل ہے  جبکہ دوسری قسم کی نظم کثیر المعنویت کی حامل ہوتی ہے۔ جب متعین موضوع پر نظم کہی جائے  گی تو اس کی طوالت توضیحی ہو گی۔ ایس نظموں  میں  پیدا ہونے  والی تکرار اسی توضیح کی دین ہوتی ہے۔ جبکہ دوسری قسم کی نظم ایک تربیت یافتہ قاری کا مطالبہ کرتی ہے۔ فارم کی سطح پر بھی یہاں  عروضی ارکان کی تکرار سے  زیادہ آہنگ پر توجہ دی گئی ہے۔ 
پہلی قسم کی نظموں  میں  بہار اسلام، حسن خلق، یوم آزادی، کامیابی کا راز، خونی الیکشن، ربیع الاول، جیسی بہت ساری ایک موضوعی نظمیں  ہیں۔ جن میں  کسی بات کو نثر کی بجائے  نظم کی شکل میں  پیش کرنا کافی سمجھا گیا اور بس۔ جبکہ دوسری قسم کی نظمیں  مثلاً منظر بے  خودی، کتّا، صدائے  محبت، مرکز، لہو کا منظر، کشیدہ حالات اور طوفان جو ر و جفا تعداد میں  کم ہیں  اس کے  باوجود ’’بقامت کہتر بقیمت بہتر کی مثال پیش کرتی ہیں  ان میں  معنی کی تہداری اور آہنگ قاری کو اُن کی غزلوں  کی طرح ہی اپنی طرف متوجہ کر لیتی ہے  اور گنجینۂ معنی کا طلسم ثابت ہوتی ہیں۔ صرف ایک نظم ’’منظر بے  خودی‘‘ ملاحظہ کیجئے۔ 
ایک شب
چارسو تھا خموشی کا راج
تیرگی قطرۂ خوں  اگلتی رہی
میں  دبے  پاؤں  چلتا رہا
یک بیک
دیکھتے  ہی قدم منجمد ہو گئے 
دل کی باچھیں  مری کھل اُٹھیں 
ایک دیپک نظر میں  منور ہوا
اور فضا
تر بتر ہو گئی چاندنی سے  مگر
میں  تجسس کا پیکر بنا چاند کو دیکھتا ہی رہا
جیسے  اِک گمشدہ شئے  تھی اس میں  نہاں 
میری یادوں  کی شبنم ٹپکتی گئی
گویا میری ادا تھی عجیب و غریب 
چاند بھی دیکھ کر مجھ کو ہنستا رہا
پھر یہ بارش تخیل کی ہونے  لگی
میں  نے  سوچا کہ کیا میں  ہوں  کوئی چکور
پھر جو دیکھا ہے  مڑ کر کھڑی تھی سحر
نظم گوئی کا یہ انداز ایک طرف ذاتی تجربے  اور مشاہدے  کا عکس ہے  تو دوسری طرف مختلف زبانوں  کے  اعلیٰ ادب سے  مکالمے  کا نتیجہ ہے۔ جذبے  کی سادگی سیدھے  سادے  مگر لطیف الفاظ کی مدد سے  برجستہ ادا ہوئے  ہیں۔ قاری ایسے  لفظوں  سے  مسحور ہو کر معنی کو گرفت میں  لیتے  ہوئے  ایک انبساط والی کیفیت محسوس کرتا ہے۔ قدسی کی ایسی نظم غزل کے  ایک شعر کی طرح ہو جاتی ہے۔ اس کی وجہ یہ بھی ہو سکتی ہے  کہ قدسی کو نظموں  کے  مقابلے  میں  غزلوں  سے  زیادہ لگاؤ ہے۔ اور غزلوں  میں  ان کی شناخت کے  امکانات قدرے  روشن نظر آتے  ہیں۔ مگر ایسا بھی نہیں  ہے  کہ اُن کی نظموں  کو نظرانداز کر دیا جائے۔ اُن کی نظموں  سے  رغبت کو سراہا جا سکتا ہے۔ 
قدسی کی نظمیں  یوں  تو اُن کی زندگی سے  وابستہ مختلف موضوعات کا احاطہ کرتی ہیں  لیکن بالواسطہ طور پر انسانی رشتوں  کی شکست و ریخت،سماجی زندگی کی ناقابل برداشت باتیں ، روایت اور تہذیب کی شکستگی، مادیت اور مغربیت سے  پیدا ہونے  والے  فکری فساد، فرقہ وارانہ منافرت اور روزمرہ کے  تجربات کو فن کی شکل دیتی ہیں۔ اور بڑی فنکاری سے  ہر تجربے  کے  پس پُشت ایک فکر، ایک درس اور ایک سبق پیش کر دیتی ہیں۔ گویا قدسی معنی کی ترسیل کے  بجائے  پیغام یعنی میسبح کی ترسیل پر یقین رکھتے  ہیں۔ اور نظموں  کے  تعلق سے  اُن کا یہی نظریۂ فن ہے۔ انہوں  نے  فکری و عملی پیغام ہو یا واردات و کیفیات قلبی اور درون انسانی میں  چھپے  ہنگامے، سب کو کنایاتی اور علامتی الفاظ کے  بجائے  واضح طور پر سلیس زبان میں  پیش کرنا مقدم جانا ہے  اور زندگی کے  معاشرتی، اخلاقی اور اصلاحی پہلوؤں  پر روشنی ڈالنے  کی کوشش کی ہے۔ مثال کے  طور پر میں  یہاں  ان کی ایک مشہور نظم ’’کتا‘‘ پیش کرنا چا ہوں  گا۔ 
ہے  نجاست سے  لبریز کتا مگر
اس کے  انداز عشق و وفا کی مثالیں  نہیں 
اس کے  اندر ہے  جذبہ وفا کا نہاں  اس طرح
مسکراتے  ہوئے  جان دے  دے  گا لیکن
نہیں  دیکھ سکتا کہ مالک پہ آئے  کسی قسم کی آنچ چشم زدن کے  لئے 
اپنے  مالک کی اور ا س کے  اہل و عیالِ مکاں  کی حفاظت کی خاطر
شب و روز ہر پل وہ تیار رکھتا ہے  خود کو
اسے  دھوپ، بارش نہ طوفاں  کی کوئی ہے  پروا
فکر ہے  تو فقط اپنے  مالک کی ہی فکر ہے 
بس یہی اک سبب ہے 
نجس جانور سے  ہر اک پیار کر تا تھا، کرتا ہے، کرتا رہے  گا
اگر دور حاضر کا انساں 
سبق لے  لے  کتے  سے  راہِ وفا کا
سمٹ آئے  گی اس کے  دامن میں  کونین کی ہر خوشی‘‘
یہ نظم جس معاشرے  اور جس تہذیب کی عکاسی کر رہی ہے  وہ بیسویں  صدی کا عطیہ ہے۔ انسان جانور بن چکا ہے۔ خود غرضی، کمینگی، غاصبانہ ذہنیت، مکاری، دغا بازی اور بد اخلاقی نے  حقیقی انسان کا چہرہ مسخ کر کے  جانور سے  بدتر بنا دیا ہے  کہ اب اُسے  اپنا اصل چہرہ حاصل کرنے  کے  لئے  جانوروں  سے  درس لینے  کی ضرورت پڑ گئی ہے۔ شاعر اس بدنما انسان کی تصویر پیش کر کے  قاری تک اُس تصور کو پہنچانا چاہتا ہے  جسے  اس کی آنکھیں  دیکھتی ہیں۔ وہ کتے  کی خوبیاں  اور صفات پیش کر کے  قاری کو نہ صرف درس عبرت دیتا ہے  بلکہ نئی تہذیب کے  بگڑتے  خدوخال کی جانب متوجہ بھی کرتا ہے۔ 
قدسیؔ فرد یا معاشرے  ہی نہیں  اپنے  وطن کے  حالات پر بھی گہری نظر رکھتے  ہیں۔ انہیں  جہاں  مادیت اور مغربیت  کے  رنگ میں  رنگا فرد کا چہرہ مخدوش نظر آتا ہے  وہیں  نفرت اور بغض و عناد کے  شعلوں  میں  گھرا اپنا ملک بھی اُنہیں  اچھا نہیں  لگتا۔ وہ فرد کی طرح ملک کے  بگڑتے  خد و خال پر بھی غمگین اور اداس نظر آتے  ہیں۔ اُن کی کچھ نظموں  مثلاً یوم آزادی، خونی الیکشن، لہو کا منظر اور ’’کشیدہ حالات‘‘ وغیرہ میں  ایک گہرے  ہڈی تک اتر جانے  والے  دکھ کے  ساتھ اپنے  وطن کی تقدیر پر سوچنے  کا جو جذبہ پوشیدہ ہے  وہ قدسی کو وطنی شاعری کرنے  والوں  سے  زیادہ ملک و قوم کا شاعر بناتا ہے۔ قدسی کے  ہاتھوں  میں  نہ حُبِ وطن کا کوئی پرچم ہے  اور نہ کوئی نعرہ اس کے  باوجود ان کی نظموں  میں  حسن و محبت کے  رنگوں  اور نیرنگیوں  سے  زیادہ قومی اور وطنی زوال پر گھنی اداسی کی فکر انگیز پرچھائیاں  لرزاں  ہیں۔ ’’خونی الیکشن‘‘ کا ایک بند دیکھئے  جس میں  قدسی اپنے  ملک کے  بدلتے  نظام پر ماتم کناں  ہیں 
’’جوں  ہی آیا زمانہ الیکشن کی ہنگامہ آرائیوں  کا
ہوئے  سارے  اشرار یکجا
میٹٹنگیں  ہوئیں  کو بہ کو خفیہ انداز میں 
 ایسے  بھڑکائیں  شعلے  فسادات کے 
سارا ماحول آتشکدہ بن کے  رہ جائے  پل میں 
کسی کو خبر کا لے  کرتوت کی ہو نہ پائے 
سمجھنے  لگیں  سب کے  سب
ناگہاں  ہو گیا رونما حادثہ
سازشیں  تھیں  بہت
آن کی آن میں  کشت و خوں  کا ہوا گرم بازار ہر سو
گھروں  میں  لگا ئی گئی آگ بے  دردیوں  سے  کہیں 
اور کہیں  لاش ہی لاش کے  ڈھیر آئے  نظر
اور گلیوں  میں  بہتی تھی ندی لہو کی
دھواں  ہی دھواں  چھا رہا تھا فضاؤں  میں  ہر سو‘‘
الیکشن کی یہ تصویر وہ شخص پیش کر رہا ہے  جو وطن سے  دور ہے  مگر پھر بھی وطن کی ہر صبح و شام پر گہری نظر رکھتا ہے  اور جب اسے  جمہوری نظام کی یہ المناک تصویر دکھائی دیتی ہے  تو وہ بے  بسی پر رود تیار ہے  کیوں  کہ وطن کے  لئے  کڑھنا بھی عین عبادت ہے۔ قدسی نے  اپنے  وطن کے  آشوب اور اپنی قوم کے  مصائب کو سیاسی یا سائنسی فارمولوں  کی روشنی میں  دیکھتے  ہوئے  اپنے  دکھی دل کی بے  چینی کو آشکارا کیا ہے۔ اسی کرب کو ’’یوم آزادی‘‘ میں  یوں  دیکھا جا سکتا ہے 
یوم آزادی کی خوشیاں 
روشنی آزادیوں  کی ہر طرف ہے  بے  نشاں 
دیکھئے  کنیا کماری سے  حسیں  کشمیر تک 
شیطنت کی حکومت
شادماں  عریانیت حسنِ تمدن بے  نقاب
اور سلگتی ہے  یہاں  انسانیت کی آبرو
ظلم و استبداد کا بازار ہر سو گرم ہے 
بہ رہا ہے  ہند میں  معصوم کلیوں  کا لہو
بستیاں  آتش زدہ
آبادیاں  مفقود ہیں 
مفلس نالاں ، رئیسی رقص میں  مصروف 
اور رہبر!
رشوتوں  کے  انبساط و کیف میں  سرشار ہے 
بربریت کی بنا اور رہزنوں  کا باپ ہے 
رہبری کے  نام پر یہ بدنما اک داغ ہے 
کیا یہ آزادی ہے  اور ہندوستاں  آزاد ہے؟
قدرت کے  خارجی مناظر پر ار دو میں  بے  شمار نظمیں  لکھی گئی ہیں  قدسی نے  بھی ایسی نظمیں  لکھی ہیں  مگر صرف اُن کی خوب صورتی بیان کرنے  کے  لئے  نہیں۔ بلکہ اُن کے  یہاں  خارجی کائنات انسان کی باطنی کائنات کا ایک ناگزیر حصّہ بن کر سامنے  آئی ہے۔ اُن کی نظمیں  دیکھئے  تو فوری تاثر یہ ہو گا کہ شاعر اپنے  مشاہدے  کے  کمالات دکھا رہا ہے  مگر پھر یکایک آپ کو معلوم ہو گا کہ اِن درختوں  شاخوں ، پہاڑوں ، پھولوں ، دریاؤں ، گھروں  اور گلیوں  میں  سے  ایک ایک میں  ایک نہ ایک نہایت نازک مگر بنیادی انسانی جذبہ یوں  گھلا ہوا ہے  جیسے  رنگ میں  خوشبو گھلی ہوتی ہے۔ قدسی کی شاعری محض مشاہدے  کی شاعری نہیں  ہے۔ مشاہدات اُن کے  محسوسات کا صرف پس منظر فراہم کرتے  ہیں۔ احساس کا یہ منقش اظہار قدسی کا منفرد اسلوب ہے۔ یہ محض شاعری نہیں  صداقت بیانی ہے  جو آخری سچائی کی سمت جانے  والوں  کے  سفر کو آسان اور آسودہ بنا دیتی ہے۔ 
’’بڑا خوب صورت علاقہ تھا وہ
رقص کرتی نظر آ رہی تھی خوشی ہی خوشی ہر طرف
کیونکہ زرخیز تھی اس کی مٹی بہت
اس کے  کھیتوں  میں  ہریالیوں  کی ضیائیں  تھیں  پھیلی ہوئی
جا بجا پیڑ پودوں  کی لمبی قطاریں  تھیں  رخشاں 
گلوں  کی مہک سے  معطر تھی ساری فضا
باد صر صر نسیم اور صبا کا رہا دور دو رہ ہمیشہ
بہاروں  کے  ضو بار لمحات تھے  دیدنی
اور خزاں 
ڈر سے  لرزہ بر اندام تھی(طوفان جور و جفا)
درختوں  کی لمبی قطاریں 
بڑی خوش نما لگ رہی تھیں 
کہ جیسے  رتیلی زمیں  پر ہوں اونٹوں  کی دلکش قطاریں 
ہر شجر میں  تھیں  شاخیں  ہری ہی ہری
اور ہر شاخ میں 
مسکراتے  تھے  سر سبز و شاداب پتے 
کبھی ان کو جھولا جھلا تی تھی باد صبا
تو کبھی باد صرصر
انہیں  گود میں  لے  کے  خوشیوں  سے  سرشار آتی نظر
اور کبھی سرد جھونکے  نسیم سحر کے 
لئے  اپنے  ہاتھوں  میں  سرگوشیاں  کرتے  رہتے 
جب آتا بہاروں  کا موسم
مسرت سے  کھل اٹھتیں  سارے  درختوں  کے  چہروں  کی رنگت
حسیں  سے  حسیں  تر گل خندہ رو دعوتِ دید دیتے  ‘‘۔ (مرکز)
چٹان کے  جگر میں  بنی ہے  یہ رہگزر
ذہنوں  کا حسن کا ر پہاڑوں  کا سلسلہ
ٹکرا رہا ہے  ابر پہاڑوں  کی کوکھ سے 
پیاسوں  کا ہے  قرار پہاڑوں  کا سلسلہ  (پہاڑوں  کا سلسلہ)
اگر قدسی اپنے  ہم عصر شعرا سے  کچھ الگ ہٹ کر آگے  بڑھے  ہیں  تو اس کی وجہ ان کی تیز دھار انفرادیت ہے  جو پھیل کر انانیت تک پہنچ جاتی ہے۔ مگر قدسی کی انا خاص واردات، خاص تجربات کی انا ہے۔ چنانچہ اس انا کے  اجمال میں  لاکھوں  با شعور اور حساس افراد کی تفصیل پوشیدہ ہے۔ ان کی نظمیں  بظاہر بہت سلیس اور سیدھی سادی ہیں  مگر بین السطور اتنی گمبھیر ہے  جیسے  ’’انا الحق‘‘ کا نعرہ بظاہر بہت سادہ تھا مگر اس کے  عقب میں  انسان کی روحانی اور وجدانی واردات کی کائناتیں  آباد تھیں۔ 
قدسی کے  دل و دماغ میں  بیشتر ماضی کی یاد یں  تحریک پیدا کرتی ہیں۔ مگر یہ یادیں  اتنی تابندہ اور پاکیزہ ہیں  کہ ان کی بازیافت میں  نہ حال کو کسی گزند کا احتمال ہے  اور نہ مستقبل کو کسی نقصان کا خطرہ ہے۔ جو چیز خیالات و احساسات کو روشن کرتی ہو اور انسان کے  دوامی جذبوں  پر آفتاب طلوع کرتی ہو اس کی ضرورت حال اور مستقبل دونوں  کو ہے۔ قدسی انہیں  مثبت، روشن اور منور باز یافتوں  کے  شاعر ہیں۔ ثبوت کے  لئے  آپ ان کی ڈھیر ساری نظمیں  مثلاً مامتا کا خواب، عید مبارک، شادی، دل کا آنگن، صدائے  محبت، ربیع الاول، سخاؤں  کا سمندر، سرکار منور، خانقاہ برکاتیہ، شاہ دریا، یادوں  کی بوچھار، حافظ ملت، اڑیسہ کے  مفتی اعظم، سوغات محبت، ہر ادا ہے  تابندہ، میرا قرار، رخشندہ میری اور داستان قلب وغیرہ مطالعہ کر سکتے  ہیں۔ یہاں  صرف چند اشعار دیکھئے   :
تخئیل کی ریتوں  میں  شکستہ سا قدم ہے 
یادوں  کی ہے  بوچھار سراسیمہ قلم ہے 
 کیا ہم کو مٹائیں  گے  جفاؤں  کے  شرار ے 
سینے  میں  ہمارے  تری روداد رقم ہے 
آندھی ہیں  مظالم کی عزیمت کی ضیائیں 
یوں  عشق کا آکاش ترے  قلب  میں  ضم ہے 
(یادوں  کی بوچھار)
قدسی کا تاریخی شعور بہت پختہ ہے۔ اسلامی تاریخ اور انسانی اقدار کی خوشبو اُن کی نظموں  کو نئی روشنی اور نئے  رنگ آہنگ سے  معطر کرتی ہے۔ اُنہوں  نے  تلمیحاتی انداز میں  تاریخی واقعات کی طرف اشارہ ہی نہیں  کیا، بلکہ تاریخ کے  کسی واقعے  یا واردات کو قصے  کے  پیرائے  میں  نقل کر دیا ہے  تاکہ وہ واقعہ نہ صرف قاری کو مطلع کرے  بلکہ اُس کے  ذہن و دل پر اپنے  اثرات بھی قائم کرے۔ مورخ اور شاعر کے  طریق بازیافت میں  یہی تو فرق ہے  کہ مورخ کی بازیافت محض بازیافت ہے۔ شاعر کی بازیافت فن میں  ڈھل کر پیش رفت کا کردار ادا کرتی ہے۔ جذبے، خیال اور فکر کے  لئے  آخری حقیقت کی سمت نمائی صرف اسی طرح ممکن ہے  اور قدسی اس طریقہ کار سے  مکمل طور پر واقف نظر آتے  ہیں۔ بہار اسلام، حُسن خلق، پرکشش شخص، قدیم رشتہ، نرالی آرزو، اور پہلا مسلماں ، وغیرہ نظمیں  اس کی عمدہ مثال ہیں۔ نظم ’’پرکشش شخص‘‘ کے  محض چند ابتدائی مصرعوں  پر ایک نظر ڈالئے، تاریخ کو کس خوب صورتی اور شاعرانہ رنگ وآہنگ کے  ساتھ فن کے  قالب میں  ڈھالا گیا ہے  اس کا اندازہ ہو جائے  گا۔ 
’’بڑا پرکشش شخص تھا وہ
برستے  تھے  انوار چہرے  سے  اس کے  
فصاحت کے  موتی چمکتے  تھے  ہونٹوں  پہ اس کے 
حلاوت سے  لبریز تھی اس کی بولی
جو اک بار ملتا وہ ہو جاتا دیوانہ اس کا
وہ دراصل کونین کی رحمت کا ملہ بن کے  آیا تھا دنیا میں  رشد و ہدایت کی خاطر‘‘
 قدسی شاعر کے  ساتھ عالمِ دین، صوفی اور متشرع شخصیت کے  حامل ہیں  اس لئے  اصلاحی مذہبی اور اخلاقی ذہن و فکر رکھتے  ہیں۔ میں  نے  پہلے  بھی ذکر کیا ہے  کہ وہ صرف عالمِ دین نہیں  بلکہ عاشق رسول ہیں  اور ان کا عقیدہ ہے  کہ  ؂  نعتوں  میں  کھوئے  رہنا عبادت ہے  زندگی
اس لئے  بنیادی طور پر وہ نعت گوئی کو سب سے  زیادہ محبوب رکھتے  ہیں  اور ناعت کہلانا ہی پسند کرتے  ہیں۔ یہی وجہ ہے  کہ نہ صرف نعتوں  میں  بلکہ غزلوں ، نظموں  ہائکو اور تکونیوں  وغیرہ، میں  بھی اُنہوں  نے  مدحت رسول کے  گل بوٹے  بکھیرے  ہیں۔ اِس لحاظ سے  قدسی کا ایک اور امتیاز سامنے  آتا ہے  کہ انہوں  نے  نعت کے  لئے  فارم کی قید نہیں  رکھی ہے، جس صنف میں  بھی قلم اُٹھایا اُس میں  نعت گوئی سے  وسعت پیدا کر دی ہے۔ اُن کی نظموں  پر بھی اِس کا گہرا اثر ہے۔ بلکہ بہت ساری نظمیں  تو خالص نعتیہ ہیں  جیسے  حسنِ خلق، پر کشش شخص، ربیع الاول، تبلیغ سیرت وغیرہ جن میں  سیرت رسول کے  مختلف گوشے  بڑے  پر خلوص اور جذباتی انداز میں  پیش کئے  گئے  ہیں۔ یہی نہیں  قدسی نے  رسول ا کرم کی زندگی اور افکار مقدسہ پر عمل پیرا عاشقانِ رسول کی منقبتیں  بھی لکھی ہیں  جن میں  قدسی کے  مسلکی افکار و نظریات کی جھلک ملتی ہے۔ جیسے  مسلک اعلیٰ حضرت، شبیر کے  بغیر، غوث اعظم، سخاؤں  کا سمندر، امام احمد رضا خان، صدرالشریعہ، شبیہ غوث اعظم، مجاہد ملت، حافظ ملت، اڑیسہ کے  مفتی اعظم اور شاہ دریا وغیرہ۔ اِن میں  مختلف بزرگان دین کی زندگی اور افکار کی پرچھائیاں  ہی نہیں  اُن شخصیتوں  سے  شاعر کی عقیدت و محبت کی خوشبو بھی محسوس کی جا سکتی ہے۔ 
غرض کہ سید اولاد رسول قدسی کی نظمیں  جدیدیت سے  فلسفۂ حیات تک، زندگی کی پیچیدگیوں  سے  سادگیوں  تک، بین الاقوامی کرب و اضطراب سے  لے  کر اپنی دھرتی کی سیاسی سماجی اور اقتصادی زبوں  حالی تک نعت رسول سے  منقبت بزرگان دین تک، معاشرتی مسائل سے  ذاتی درد و کرب تک نیز سنجیدگی سے  لے  کر طنزیہ اور مصلحانہ انداز بیان تک ایک وسیع علاقے  کا احاطہ کرتی ہیں۔ اردو نظم سے  فکر و فلسفہ کا عنصر رفتہ رفتہ عنقا ہوتا جا رہا ہے۔ بیشتر شعرا لب و لہجہ کی انفرادیت کے  پیچھے  دوڑ رہے  ہیں۔ ایسے  میں  قدسی جیسے  شعرا کو دیکھ کر مسرت ہوتی ہے  جو حیات و کائنات، جبر و قدر، عروج و زوال، مکاں  و لامکاں  اور مادیت و مغربیت کے  مسائل پر شاعرانہ انداز میں  غور و فکر کر رہے  ہیں۔ 
آخر میں  قدسی کی ایک خوب صورت نظم کا ذکر کر کے  اپنی گفتگو ختم کروں  گا جو مجھے  بہت پسند آئی اور وہ ہے  اُن کا ’’سلام‘‘۔ سلام بر حضور خیر الانام صلی اﷲ علیہ و سلم لکھنے  والے  شعرا کی تعداد کثیر ہے، مگر اردو میں  چند ہی سلام ایسے  ہیں  جنہیں  مقبولیت دوام حاصل ہوئی۔ اُن میں  امام احمد رضا خاں  علیہ الرحمہ کا سلام ’’مصطفے ٰ جان رحمت پہ لاکھوں  سلام ‘‘ اور حفیظ جالندھری کا سلام ’’سلام ائے  آمنہ کے  لال ائے  محبوب سبحانی‘‘ معرکۃ الآرا ہیں۔ قدسی کا سلام جو حفیظ جالندھری کی ہی زمین میں  ہے  ایسی ہی روانی لطافت اور کشش رکھتا ہے۔ چند اشعار ملاحظہ فرما لیں   :
سلام اس پر جو آیا بن کے  نور ذات یزدانی
سلام اس پر ہے  روشن جس کی ہر سو شمع لافانی
سلام اس پر کہ جلوہ جس کا ہر اک شئے  میں  ہے  پنہاں 
سلام اس پر کہ جس کے  نور سے  ہے  یہ درخشانی
سلام اس پر دو عالم میں  ہے  جس کا فضل بے  پایاں 
سلام اس پر دیا ہے  جس نے  ہم کو درسِ انسانی
سلام اس شاہ پر جو ہے  انیسِ بے  کساں  قدسیؔ
سلام اس پر کرے  جو دور ہر اک کی پریشانی
قدسیؔ نے  ’’لمحہ لمحہ‘‘ میں  موضوعات کے  تنوع ہی نہیں  ایک نئے  نظام شعری خلق کرنے  کی کوشش سے  بھی متاثر کیا ہے۔ انہوں  نے  اسلوب لفظیات اور شعری مزاج میں  اپنی غزلوں  سے  الگ منفرد رنگ و آہنگ پیدا کیا اور نظموں  میں  رنگ و آہنگ، روانی، تسلسل اور صاف شفاف پیرایۂ بیان کے  تجربات کو کامیاب ثابت کر کے  دکھایا ہے۔ سب سے  بڑی بات یہ کہ انہوں  نے  مجموعے  کی ترتیب و تدوین میں  ایک خاص فکری رویے  کو پیش نظر رکھا ہے  اور اپنے  حصار  سے  کہیں  بھی تجاوز کرنے  کی کوشش نہیں  کی۔ اس امر نے  مجموعے  کی اہمیت کو بڑھایا ہے  اور اُن لوگوں  کے  لئے  خصوصی دلچسپی کا حامل ہو گیا ہے  جو شاعری کو مجہولیت، انفعالیت، احساس شکست، مریضانہ انا، مردم بیزاری، مایوسی اور اداسی کے  منفی رویوں  کے  خلاف ایک ہتھیار سمجھتے  ہیں۔ قدسی نے  اپنی نظموں  کے  ذریعہ صحت مند انسانی تصورات کی ترجمانی کی ہے  اس لئے  کہ وہ ایک شاداں  و فرحاں  اور روحانی و اخلاقی اعتبار سے  منزہ سماج کی تعمیرو تشکیل میں  علما، شعرا اور دانشوران کی ذمہ دار یوں  کا احساس رکھتے  ہیں۔ 
اسلوب و اظہار کے  پیمانے  پر ’’لمحہ لمحہ‘‘ کو پرکھا جائے  تو قدسی کی زبان و بیان پر قدرت کا معترف ہونا پڑے  گا۔ ایسا لگتا ہے  وہ جس خیال کو جس طرح چاہتے  ہیں  فنی پیکر میں  ڈھال دیتے  ہیں ، اُن کا قلم کبھی عجز بیاں  کا شکار نہیں  ہوتا ہے۔ ان کی نظموں  میں  بالعموم آورو کے  بجائے  آمد کا احساس ہوتا ہے  اور افکار و خیالات میں  ایک نرم سیر دریا کے  خوب صورت بہاؤ کی سی کیفیت ملتی ہے۔ وہ عقائد کے  مشکل مقامات کو بھی بڑی آسانی سے  نظم کا پیرایہ عطا کر دیتے  ہیں  اور اس طرح پیش کرتے  ہیں  کہ کوئی مبتدی بھی محظوظ ہوئے  بغیر نہیں  رہتا۔ سیرت نبوی کا بالا ستیعا ب مطالعہ اور تاریخی حقائق سے  آشنائی اُن کی نظموں  کو ندرت اور اعلیٰ اقدار کا حامل بنا دیتی ہے۔ اُن کا علمی پس منظر دینی ہے  لیکن وہ شعر و ادب کو محض کسی سطحی مولوی کی نگاہ سے  نہیں  دیکھتے  بلکہ وہ اقدار و معیار جو ہمیشہ ہی اسلامی نقطۂ نظر سے  محترم رہے  ہیں  اُن کی عقبی زمین میں  وہ اپنی تخلیقی جوت جگانے  کی مہم میں  لگے  ہوئے  ہیں۔ 
’’لمحہ لمحہ‘‘ کا مطالعہ آپ کو بتائے  گا کہ قدسی نظم کہنے  کا ہنر تو جانتے  ہی ہیں  مستزادیہ کہ ان کے  یہاں  اپنی روایت، اردگرد، پس منظر، پیش منظر اور اپنے  اسلاف سے  جڑے  رہنے  کا جو تسلسل ہے  وہ ان کی ارفع فنکاری کا سبب ہے۔ دوسرے  یہ کہ وہ جزئیات پر جتنی گہری نظر ڈالتے  ہیں  اور خارجی کائنات کو داخلی کائنات سے  جس طرح ہم آہنگ کرتے  ہیں  یہ اُن کے  معاصر نظم نگاروں  کے  یہاں  مفقود ہے، یعنی ’’لمحہ لمحہ‘‘ ہر اعتبار سے  قدسی کی نظم گوئی کی صلاحیت اجاگر کرتا ہے۔ سہل اور سادہ اسلوبِ بیان کا یہ نظم نگار اپنے  فکر و نظر کے  اعتبار سے  توجہ طلب ہے۔ مجھے  یقین ہے  کہ اگر تخلیقی عمل اسی طرح صیقل ہوتا رہا اور توضیحی انداز بیان پر تھوڑا سا قابو پا لیا گیا تو بحیثیت نظم گو بھی اردو ادب میں  قدسی کے  امتیازات کی شناخت قائم ہو جائے  گی۔ 
٭٭٭
شاہین کے  مجموعۂ کلام ’’پشتارہ‘‘ کی تقریبِ تعارف
علی حیدر ملک
شاہین کے  پانچویں  مجموعۂ کلام ’’پشتارہ‘‘ کی تقریبِ تعارف کا اہتمام مجلس احباب ملت نے  کیا۔ سید ولی عالم شاہین آٹوا کینیڈا میں  مقیم ہیں اور اس سے  پہلے  ان کے  چار شعری مجموعے  رگِ ساز، بے  نشاں ، دہلیز پر پھول، اور کھلا دروازہ شائع ہو چکے  ہیں۔ ’’پشتارہ‘‘ پانچواں  مجموعہ ہے  جو حال ہی میں  کراچی سے  اشاعت پذیر ہوا ہے  اور صرف نظموں  پر مشتمل ہے۔ تقریبِ تعارف کے  موقع پر رضی صدیقی نے  اپنا مضمون پیش کرتے  ہوئے  کہا کہ شاہین ایک سنجیدہ اور قابلِ توجہ شاعر ہیں۔ ان کے  ہاں  اختصار اور جامعیت ہے۔ یہ دونوں  پہلو ان کی شاعری میں  ہمیشہ بہت نمایاں  رہے  ہیں۔ ان کے  موضوعات میں  تنوع ہے۔ اسلوب سادہ اور پرکشش ہے۔ ابن عظیم فاطمی نے  کہا کہ ’’پشتارہ‘‘ میں  شامل ہر نظم نہ صرف یہ کہ منفرد ہے  بلکہ فکری اعتبار سے  بھی بہت مختلف ہے۔ اس مجموعے  میں  شامل نظمیں  بہ ظاہر پابند نظمیں  نہیں  ہیں  لیکن ان میں  معنویت، غنائیت، اور اظہار کا وہ سلیقہ ہے  جو بہت کمیاب ہے۔ مشرق صدیقی نے  کہا کہ ’’پشتارہ‘‘ کی نظموں  کا کینوس بہت وسیع ہے۔ شاہین نے  رجحان سازی کی ہے۔ یاور امان نے  کہا کہ اس مجموعے  کی تمام نظمیں  پُر مغز اور خیال انگیز ہیں۔ ان نظموں  کے  مطالعے  سے  جہانِ معنی ایک نئی طرح سے  آشکار ہونے  لگتا ہے۔ رفیع الدین راز نے  کہا کہ شاہین نے  اردو نظم کو ایک نیا ڈکشن دیا ہے۔ ان کا طرزِ اظہار دل پر دستک دیتا ہے۔ وہ مرکزی دھارے  کے  ایک اہم اور قابلِ ذکر شاعر ہیں۔ صدیق فتحپوری نے  ایک نظم اور ایک قطعہ کے  ذریعہ خراجِ تحسین پیش کیا۔ قطعہ ملاحظہ ہو۔ 
یہی ہے  زندگی تیری نہ رک ہرگز ٹھکانوں  پر  !
 تری منزل نہیں  کوئی بھروسا کر اڑانوں  پر
نفی اقبال کے  اس مصرع کی ہو جائے  گی ورنہ  !  
’’تو شاہیں  ہے  بسیرا کر پہاڑوں  کی چٹانوں  پر‘‘
ڈاکٹر جمیل عظیم آبادی نے  کہا کہ ’’پشتارہ‘‘ کی نظموں  میں  عصر حاضر کے  تقاضوں  کی جھلکیاں  ملتی ہیں۔ ساری نظمیں  پڑھنے  سے  تعلق رکھتی ہیں۔ ان میں  لفظیات کی بوقلمونی، اسلوب کی تازگی، اور خیالات کی برنائی کے  علاوہ مضامین کی گہرائی و گیرائی بھی ملتی ہے۔ خواجہ منظر حسن نے  کہا کہ شاہین کی نظموں  میں  جذبات کا ایک سیلاب سا نظر آتا ہے  جسے  ان کا فکر انگیز قلم بہت ہی خوبصورت سمت عطا کر دیتا ہے۔ ان میں  خوبصورت اشعار کہنے  کی صلاحیت بدرجۂ اتم موجود ہے۔ راقم الحروف نے  میر مجلس کی حیثیت سے  اظہار خیال کرتے  ہوئے  کہا کہ شاہین عصر حاضر کے  چند ممتاز ترین شاعروں  میں  سے  ایک ہیں۔ ژاں  پال سارتر نے  کہا تھا کہ ادب کا موضوع اور مواد تیسری دنیا کے  پاس ہے  جبکہ اسلوب اور تکنیک مغرب کے  پاس۔ شاہین نے  اپنی نظموں  میں  سارتر کے  اس خیال کے  عملی نمونے  پیش کئے  ہیں۔ ’’پشتارہ‘‘ میں  شامل ڈاکٹر وہاب اشرفی اور صبا ا کرام کے  مضامین شاہین کی شاعری کی تفہیم میں  معاون ثابت ہوتے  ہیں۔ 
     ( ہفت روزہ اخبارِ جہاں ، کراچی، پاکستان، ۳۱ مئی تا ۶ جون ۲۰۱۰ء)
افتخار نسیم۔ ایک انوکھا سچ
نوشی گیلانی   
یہ اُن دنوں  کی بات ہے  جب جانِ حزیں  پہلی ہجرت  کے  تجربے  سے  گزر رہی تھی۔ ہجرت کا ایک تجربہ اپنے  اندر کئی متضاد تجربات کا عجیب سا  تسلسل رکھتا ہے۔ جب ہم کسی نئی سرزمین پر قدم رکھتے  ہیں تو یقین و بے  یقینی، شناسائی و نا شناسائی، رنگ و بے  رنگی ہاتھ میں  ہاتھ ڈالے  یوں  استقبال کرتے  ہیں  کہ جسم و جان پر عہدِ اختیار میں  بھی بے  اختیاری کے  سائے سے  ٹھہر جاتے  ہیں۔ دھوپ میں  بارش کی سی کیفیت  بے  در و دیوار اسیری میں  لے  رکھتی او ر انسان جانے  کس تذبذب  کے  عالم میں بھیگتی  آنکھوں  سے  مسکرانے  لگتا ہے۔ لیکن ایسا بھی تبھی ممکن ہوتا ہے  جب انسان شعوری سطح پر ان تجربات کے  رنگ ڈھنگ  جان لینے  کی جرات و بصیرت سے  نوازا گیا ہو اُس نیلی چھتری والے  کی طرف سے۔۔۔ ورنہ تو عمر گزر جاتی ہے  اور آگہی کا در وا نہیں  ہوتا، ذات سے  کائنات تک رائیگانی کی برف گرتی رہتی ہے او ر حسّیات گرد و نواح سے  ایک بے  معنی تعارف کے  مرحلے  سے  آگے  نہیں  بڑھتیں او ر لمحۂ موجود سے  کبھی کوئی رشتہ نہیں  بن پاتا۔ 
مگر اگست 1995 میں  جب اِفتی نسیم نے  اپنے  مافوق ا لزمیں  حلئیے  یعنی موٹی موٹی زنجیروں سے  لدی سیاہ جیکٹ، گلے  میں  مالا، کلائی میں  موٹے  سے  کڑے  او ر سر پر سیاہ ڈاربی ہیٹ کے  ساتھ گھر کے  دروازے  کے  اندر قدم رکھا تو میں ، انتہائی مسرت کے  باوجود کھڑی  کی کھڑی رہ گئی اور پھر میری حیرانی کا لطف لیتے   ہوے جب افتی نے  بڑی شدید حیرت سے  داہنے  ہاتھ کی انگلی اپنے  نچلے  ہونٹ پر رکھ کر اِک خاص انداز کی مترنم چیخ مار تے  ہوئے کہا’’۔۔۔۔ نوشی گیلانی؟؟؟  ایہہ تُوں   ایں؟؟؟‘‘، تو میں جہاں  بے  ہوش ہوتے  ہوتے  بچی وہاں  میرے  گرد برسوں  کی بڑی محنت سے  بنایا ہوا  احتیاط و تکلف کا حصار اچانک ٹوٹ گیا۔ اور  جیسے  روایتی تعارف کی ضرورت ہی نہ رہی اور ایک رشتہ سا بن گیا۔۔۔ فطری، براہِ راست اور سچا! 
افتی جو میرا دوست بھی ہے ، بھائی بھی اور سہیلی بھی!  کسے  سہولت  ہے  آج کے  دورِ مصلحت آمیز میں۔۔۔ کہ اسکے  پاس کوئی ایسا بھی ہو جس سے  وہ پورا سچ بول سکے ، پوری بات کر سکے  اور وہ بھی مجھ ایسی شاعر عورت !  جو  شاعری کے  حوالے  سے  حادثاتی طور پر مروجہ نام آوری کی سزاوار بھی ہو کہ نام آوری یکتا کرتی ہویا نہیں  تنہا ضرور کر دیتی ہے او ر اس حقیقت کا ادراک تب ہوتا ہے  جب عمر کا آدھا خزانہ ہاتھ سے  نکل جاتا ہے۔ کسی اور کا تجربہ کچھ بھی رہا ہو مجھے  افتی کے  ساتھ ۱حترام و طمطراق سے  پورا سچ کہہ دینے  کی سہولت پہلی ہی ملاقات میں  میسر آ گئی۔  کتنے  ہی ماہ و سال گزر گئے، افتی او ر میں  موقع بے  موقع، ملک بہ ملک، شہر بہ شہر  ذات سے  کائنات تک جشنِ ملامت برپا کرتے   آ رہے  ہیں۔ ستائیشِ دنیا کے  بالعموم اور ستائشِ باہمی کے  بالخصوص خیمے  لگاتے  چلے  آ رہے  ہیں۔۔۔ اِس عمل کی مسیحائی کمال ہے۔  سو افتی میرے  بھائی میری سہیلی!  تمہاری خیر ہو!  میری زندگی تک تو زندہ ہی رہنا! !!
افتی اور میں  دونوں  ہی بلا ارادہ  بس خوبی قسمت سے  لڑکپن میں  ہی شہرت کے  سلسلۂ من و تُو کا حصہ بن گے ٔ۔ یوں  بتدریج ذات سے  باہر کی آوازوں  کا شور اتنا بڑھ گیا کہ جیسے  شعور سے  لا شعور تک سنہرے  ستاروں  والی سیاہ اوڑھنی ڈال دی گئی ہو۔ جسکا لمس کبھی تو مست الست کرتا اور کبھی حوصلے  پست.  ہم دونوں   نے  اپنے  اپنے  خاندانی پس منظر اور اپنی اپنی بستیوں  کے  تناظر میں  رہتے  ہوے ، ریاضتِ روز و شب کا آغاز کیا بھر پور فخر و انبساط کے  ساتھ ساتھ تخلیقی و معاشرتی ذمہ داریاں  ذہنی دباؤ کی حد تک بڑھتی گئیں۔ او ر نو عمری کے  اصل تقاضے  وجود کے  کسی کونے  میں  چھُپ کر بیٹھ گے ٔ۔ میں  نے  گُڑیاں  کھیلنے  کی عمر امرتا پریتم کی رسیدی ٹکٹ، احمد راہی کی ترنجن، احمد ندیم قاسمی کی جلال و جمال کو پڑھتے او ر گھر کی چھت پر چاند کی نرم روشنی میں  چھُپ چھُپ کر نظمیں  لکھتے  گزار دی۔ اور افتی نے  اپنے   معروف والد کے  ہمراہ اِن جید ہستیوں  کی میزبانی کرتے ، انکے  مباحث کے  اسرار و رموز پر غور کرتے او ر چپکے  چپکے  غزل کہتے  گزار دی۔۔۔ بھلا دہائی بھی دیتے  تو کس بات کی؟ ستائش و دشنام، دشنام و ستائش۔۔۔  اللہ اللہ ! 
سان فرانسسکو میں  جب جب ملاقات کا موقع ملتا رہا، افتی اور میں  وہاں  کے  مقبول کیفے  Star Bucksمیں  گھنٹوں  بیٹھا کے ٔ۔ یہ کیفے  امریکہ کے  دوسرے  موالیوں  کی طرح ہمارے  لے ٔ بھی لائبریری کے  ساتھ ساتھ ا یک طرح کاConfession Box   بھی رہا ہے۔ کڑوی کافی کے  طویل القامت کپ پیتے  ہوئے کتنی ہی باتیں  ہوا کیں ،بے  شمار  یادوں  کو تازہ کیا گیا، کیسی کیسی حیرتوں  پر حیراں ہوے ، کیسے  کیسے  معجزوں  پہ خوش گماں ہوئے ، کیا کیا نہ قصے  دہرائے گئے ، اعترافات و  اعتراضات کے  انبار لگائے گئے۔۔۔ اتفاقِ رائے کم کم اور اختلافات بے  حد و حساب۔ ہم نے  مل کر اپنے  خوابوں  کی عدم تکمیل پر قہقہے  لگا لگا کر زنجیر زنی کی، فتوحات کے  اعلان نامے  جاری کرتے  ہوئے بار بار اپنے  آپ کو  ناز سے  دیکھا۔ بعض اوقات تو جوشِ بیاں  میں  ہماری آوازیں  اتنی اونچی ہو جاتیں  کہ کیفے  میں  بیٹھے  لوگ پلٹ پلٹ کر دیکھنے  لگتے۔ میں  تو معذرت کے لئے مسکرا کر  ہاتھ ہلا دیتی مگر افتی باقاعدہ اپنے  گہرے  سنہری بُت پر  منڈھے  ہوئے فر کے  لمبے  کوٹ کو ساڑھی کے  پلّو کی طرح درست کرتا، گردن اور بازوؤں  میں آویزاں  جھلمل پتھر جڑے  زیورات کی نمائش کرتے  ہوئے اپنے  سیاہ ہیٹ  کو سر سے  ذرا سا   اوپر اٹھاتا اور زوردار قہقہہ لگاتا۔۔۔ یہی اسکی معذرت تھی۔ 
میں  نے  محسوس کیا کہ وہ معذرت کرتے  ہوئے بھی کبھی سر کو خم نہیں  کرتا۔ اول اول افتی کے  اس انداز پر شبہ سا ہوا کہ کہیں  اسے  اپنے  ہو نے  کا احساس خود پرستی کی حد تک تو نہیں؟  کہیں  وہ اپنی میں  کا  اسیر تو نہیں؟۔۔۔ پر نہیں !  کہ  وہ جب اپنے  نام سے  وابستہ تہمتیں ، گزرے  ہوئے دکھ کی راتیں ، ڈھلتی عمر کے  خوف شمار کرتا ہے۔ اور جب محبتوں کی بازیافت پر بھی بے  سر و سامانی کا نوحہ کرتا ہے او ر کرتا چلا جاتا ہے او ر پھر کہیں  کسی مقام پر اچانک رک کر کہتا ہے۔۔۔۔ ’’رہے  نام اللہ کا‘‘، تو بس پھر اللہ کا نام ہی رہ جاتا ہے۔  لگتا ہے  افتی کے  ذوقِ محبت کی طرح اسکا طرزِ عبادت بھی جداگانہ ہے۔ 
افتی اور میں  سمندر کے  ساتھ ساتھ پیدل چلتے  ہوئے کتنی ہی بار شام کی دبیز دھندکی چھاؤں  میں  بے  تحاشا اداس ہوئے۔۔۔  وہ اک سڑک پر پیلے  مکان کی یاد میں  نڈھال ہوتا رہتا اور میں  تتلیوں  کے  پروں  پر لکھے  خطوط دھندلے  ہو جانے  پر آزردہ، اپنی اپنی ماؤں  کے  غم اک دوجے  سے  کہے  جاتے ، فاختاؤں  کے  جوڑے  دیکھ کر مانگی جانے  والی دعاؤں  کے  تذکرے  ہوتے ، چُوڑی توڑ کر نکالی جانی والی فال اور کسی انہونی کے  ڈر سے  پڑھے  جانے  والے  نوافل پر ہنستے  ہنستے  بے  حال ہو جاتے۔ گفتگو کے  کتنے  ہی گرداب کھینچے  جاتے۔۔۔ گڑیا کی شادی پر انتظامی کمالات کے  مظاہرے ، پنجاب کی شادیوں  میں گائے جانے  والے  گیتوں  کی دلسوزی، سریندر کور کی بولیاں او ر مٹی کے  دکھ سکھ، نصرت فتح علی کی قوالیوں  میں  سُر کے  معجزے ، ملکۂ ترنم نُور جہاں  سے  افتی کی والہانگی، میں  بابا جی بلہے  شاہ جی کی کافیوں  میں  حال دھمال کی کیفیت کو  تصوف کا حرفِ آخر قرار دیتی اور افتی حضرت شاہ حسین کی رمزِ عشق کو۔۔۔۔ فلسفۂ خودی سے  لے  کر فلسفۂ خیر و شر تک کونسا موضوع تھا جو ہماری Folk Wisdom سے  محفوظ رہ سکا. 
افتی ایک منفرد انسان ہے  اسکا وجود ایسی مٹی سے  ڈھالا گیا ہے  جس میں  عورت کی حساسیت اور خود سپردگی اور مرد کا حوصلہ اور سرکشی کچھ یوں  گھُل مل گے ٔ ہیں  کہ انہیں  جدا کر کے  دیکھنا بہت مشکل ہے ، یکجا کر کے  دیکھنا اور بھی مشکل۔۔۔ ورثہ میں  ملے  کتنے  ہی نظریات میں  رد و بدل کرنا پڑتا ہے ، آزمودہ روایات کو پسِ پشت ڈالنا پڑتا ہے ، مگر یہ سب کشمکش بے  معنی ہو جاتی ہے  جب افتی کسی سرپھرے  یقین کے  ساتھ کہتا ہے  You have to love me   تو پھر کہاں  کے  نظریات اور کونسی روایات!
یہی حال میرے  خدائے مجازی سعید خان کا  بھی ہے۔ وہ بھی افتی کی محبت میں اس حد تک مبتلا ہو چکے  ہیں  کہ سڈنی کے  مصروف ترین راستوں  پر گاڑی چلاتے  سٹیرنگ سے  تقریباً دونوں  ہاتھ اٹھاتے  ہیں او ر یہاں  وہاں  فون تلاش کرنے  لگتے  ہیں ، یہ کہتے  ہوئے ’’۔۔۔۔ دیکھو ذرا رستوں  کے  کنارے  کنارے Jacaranda   کے  کاسنی پھول کتنے  بھلے  لگ رہے  ہیں چلو افتی کو بتاتے  ہیں ‘‘۔  یا جب کبھی ہماری طبعِ شاعرانہ پر یاسیت کا حملہ ہوتا ہے   تو جھٹ افتی کا نمبر ملایا جاتا ہے۔ جیسے  افتی نہ ہوا کوئی طبیب ہو گیا  !  اب تو افتی سے  محبت میرے او ر سعید کے  درمیان ایک قدرِ مشترک بن چکی ہے۔۔۔۔  مولا ہی کرم کریں۔
افتخار نسیم کا اپنا ایک انوکھا سچ ہے او ر اپنی ایک انوکھی جنگ۔۔۔ چند دہائیاں  پہلے  جب فنِ شعر و سخن اس پر منکشف ہوا تو احمد ندیم قاسمی صاحب کی زیرِ ادارت جاری ہونے  والے  تاریخی جریدے   فنون نے  اُس کی تخلیقات کو اپنے  دامن میں شفقت سے  سمیٹ لیا۔ اسکی غزل کا دلربا  لہجہ قارئین کی خصوصی توجہ کا باعث بنا او ر پھر اپنے  پہلے  شعری مجموعے  ’’۔۔ غزال‘‘ کی اشاعت سے  ہی افتخار نسیم نے  جمالِ فکر و فن سے  اردو شاعری کے  منظر نامے  پر نمایاں  مقام حاصل کر لیا۔ 
بارشوں  کے  بعد ست رنگی دھنک آ جائے گی 
کھُل کے  رو لو گے  تو چہرے  پر چمک آ جائے گی
آج بھی مجھ کو یہ لگتا ہے  کہ اگلے  موڑ پر
جس پہ اک پیلا مکاں  تھا وہ سڑک آ جائے گی
کچھ نہیں  سمجھے  گا کوئی لاکھ تم کوشش کرو 
جب دلوں  کے  درمیاں  دیوارِ شک آ جائے گی
پھر وہ زمانہ آیا کہ  افتخار نسیم عشق و  رزق کے  قافلوں  کے  ہمراہ امریکہ آ گیا۔ یہاں  ایک نئی دنیا کی دریافت کا عمل شروع ہو گیا۔ کئی مقامات پر تاریکی نے  اندر کی روشنی کو شکست د ی تو کئی موڑ آئے جہاں  بصیرت نے  روشنی کے  کرشمے  دیکھے۔ وہ ہجرت کی اس مسافت میں  جب سفر کے  گیت گاتا تو کبھی اسکی لے   میں  پُر جوش مسافر کی سی وارفتگی ہوتی اور کبھی اسکی آواز میں  عزا داروں  جیسا سوز و شکستگی۔ کتنی ہی مرتبہ روح پارہ پارہ ہویٌ، کئی جگہ پاؤں  پھسلا مگر بظاہر اس کفر کے  مجسمے  نے  دعا کی ڈور مضبوطی  سے  تھامے  رکھی۔ بقول حضرت میاں  محمد بخش؛
میں  انہاں  تے لکن رستہ، کِیویں  کراں  سنبھالا
دِھکے  دیون والے  بوہتے  تُوں  ہتھ پکڑن والا
افتی نے  امریکہ میں  قیام کے  دوران تخلیقی سطح پر بھی فکر و بیاں  کے  کئی تجربے  کے ٔ۔ ناول، افسانہ، انگریزی نظم اور  دیگر اصناف کو بڑی خوبی سے  برتا۔ اگرچہ اردو  غزل، جو افتی کا خاصہ ہے  اسکی مہم جُو فطرت کی وجہ سے  کسی حد تک نظر انداز ہوئی۔  افتی کے  اہم کاموں  میں عالمی امن کے  قیام اور انسانی حقوق کی بحالی کی مسلسل جدوجہد میں اپنا بھرپور کردار ادا کرنا ہے۔ اسکی یہ لگن اسے  شہر شہر کوچہ کوچہ لے ٔ پھرتی ہے۔ اور وہ اپنے  اس مشن کو سب سے  مقدم سمجھتا ہے او ر اس حوالے  سے  وہ  ایک معتبر حیثیت بنا چکا ہے۔  سماجی اور سیاسی موضوعات پر اسکے   لیکچرز نوجوان نسل میں  بے  حد مقبول ہیں۔ معروف تعلیمی اور حکومتی ادارے  اسے   متعدد  بارPeace Awards  سے  نواز چکے  ہیں او ر  یہ سلسلہ دیگر ممالک تک بھی پھیل گیا ہے۔ 
گزشتہ برسوں میں  افتی سے  کتنی ہی ملاقاتیں  رہیں  لیکن 2007  میں  آسٹریلیا میں  اردو کانفرنس میں  شرکت کیلے ٔ جب افتی اور میں  آسٹریلیا  روانہ ہوئے تو  تسلسل کے  ساتھ تقریباً دس روز تک، اسکی شخصیت کے  رکھ  رکھاؤ، مزاج کی وحشت اور ہر لمحہ شرارت کے  بے  شمار چھوٹے  بڑے  مظاہرے  دیکھنے  میں آئے۔ جیسا کہ  حضرت علی کرم ا للہ وجہہ فرماتے  ہیں ’’ اگر کسی کہ پہچاننا ہو تو اسکے  ساتھ سفر کرو‘‘۔  ایک اور موقع پر تاکید کرتے  ہیں  کہ  اگر کسی کو جاننا ہے  تو اسے  عزت دے  کر دیکھو۔۔۔  سو میں  نے  افتی کے  ساتھ سفر بھی کیا، دل سے  اسکی عزت بھی کی لیکن مجھے  کبھی مایوسی نہیں  ہوئی۔ افتی ہمیشہ اصل زر کو سود کے  ساتھ واپس کرتا رہا ہے۔ 
اور یہ جو آج میں او ر سعید خان پردیس میں   ایک پیارا سا گھر بسائے بیٹھے  ہیں   تو  اس میں  اللہ کی رضا کے  بعد میرے  بھائی عرفی کے  چاؤ اور افتی کی دباؤ کا بھی گہرا  عمل دخل ہے۔ جب کبھی فضائے دل قدرے  سازگار دیکھی تو افتی نے  سعید خان کے  وہ  وہ  فضائل بیان کئے کہ فیصلہ سہل ہوتا گیا۔  شادی کے  اگلے  روز جب میں ہزارہ کے  روایتی انداز میں  سجی سجائی  دلہن بنی، بھاری آنچل چہرے  پر گرائے بیچ سسرال کے  بیٹھی تھی کہ سعید نے  یہ کہتے   فون میرے  ہاتھ میں  لا تھمایا۔ ’‘شکاگو سے  افتی کی کال ہے ‘‘۔ افتی نے  خوشی سے  چلاتے  ہوئے مبارکباد دی او ر ساتھ ہی ایک یادگار دعویٰ کیا،۔ ’’ نوشی یاد رکھنا میرے  انکار کے  بعد ہی سعید سے  تمہاری شادی ممکن ہو سکی‘‘۔ 
 او ر پھر بہ اصرار پروین شا کر کا  شعر ذرا تبدیلی کے  ساتھ بطور تحفۂ عروسی یوں  پیش کیا؛
کمالِ ضبط کو میں  خود بھی آزماؤں  گا
میں  اپنے  ہاتھ سے  اسکا دلھا سجاؤں  گا 
اندازہ کیجے ٔ کہ نو بیاہتا نوشی گیلانی کا کیا حال ہوا  ہو گا۔ 
یہ ہے  افتی او ر اسکی  افتی خیزیاں   !!! 
٭٭٭
یاد رفتگاں

پروفیسر مختار الدین احمد:ممتاز ماہرِ غالبیات
ڈاکٹر خلیق انجم

مختار صاحب پٹنہ میں ۱۴ نومبر ۱۹۲۴ء کو پیدا ہوئے  تھے ۔ ان کی تعلیم کی ابتدا گھر پر اُن کے  والد مولانا شاہ ظفر الدین قادری کی نگرانی میں  عربی اور فارسی سے  ہوئی۔ مختار صاحب کا شمار اُن عالموں او ر دانشوروں  میں  ہوتا ہے  جنھیں  عربی، فارسی اور اردو پر غیر معمولی قدرت حاصل تھی۔ وہ انجمن ترقی اردو(ہند)کی گورننگ باڈی اور مجلسِ عاملہ کے  دس سال تک رُکن رہے، اس لیے  مجھے  انھیں بہت قریب سے  دیکھنے  کا موقع ملا۔ وہ علم اور ادب دونوں  میدانوں  کے  مرد تھے ۔ مجھے  اُن سے  اکثر مختلف موضوعات اور خاص طور سے  غالبؔ کے  بارے  میں  گفتگو کرنے  کا اتفاق ہوا۔ میں  اُن کی غیر معمولی علمیت اور معلومات سے  ہمیشہ متاثر رہا۔ بڑی بات یہ تھی کہ اُنھیں  اپنے  علم پر کبھی غرور نہیں  ہوا۔ وہ جب کسی سے  علمی گفتگو کرتے  تو اس انداز سے  کرتے  کہ جیسے  علم کے  معاملے  میں  گفتگو کرنے  والے  سے  اُن کا درجہ کم ہو۔ حالاں کہ حقیقت یہ تھی کہ اُنھوں  نے  مختلف موضوعات پر جو علم حاصل کیا تھا وہ ہر لحاظ سے  انتہائی قابلِ قدر تھا۔ 

 اردو تحقیق اور غالبیات میں  قاضی عبد الودود، مولانا امتیاز علی خاں  عرشی،غلام رسول مہر،سید مسعود حسن رضوی، مالک رام اور ڈاکٹر عبدالستار صدیقی وغیرہ کا نام ہمیشہ روشن رہے  گا۔ اُنہی ناموں  میں  پروفیسرمختارالدین احمد کا نام بھی ہے ۔ اُنھوں  نے  طالب علمی کے  زمانے  میں  علی گڑھ میگزین کا ’’غالب نمبر‘‘ شائع کیا تھا۔ یہ نمبر اس مرتبے  کا تھا کہ غالبؔ کے  محققین نے  اسے  غالبؔ پر چند اہم ترین کتابوں  میں  شمار کیا ہے ۔ اس کے  بعد غالبؔ پر مختار صاحب کی دو کتابیں ،ایک تو غالبؔ کی سوانح پر تحقیقی کتاب ’احوالِ غالب‘ اور دوسری غالبؔ کے  فن پر تنقیدی مضامین کا مجموعہ ’نقدِ غالب‘ کے  نام سے  شائع ہوا۔ اگرچہ یہ کتابیں  مختلف ماہرینِ غالب کے  مضامین کا مجموعہ ہیں  لیکن ان کی خوبی یہ ہے  کہ ان مضامین میں  غالبؔ کی شخصیت کے  بہت سے  پہلوؤں  پر روشنی ڈالی گئی ہے ۔ اگرچہ مختار صاحب کا اصل مضمون عربی تھا لیکن ان کی زندگی کا بڑا حصّہ غالبؔ پر تحقیق میں  گزرا۔  اُنھوں نے  اردو، فارسی اور عربی ادب پر اتنا کام کیا ہے  کہ عام اسکالر کے  بس کی بات نہیں  ہے ۔ اس کے  علاوہ مختلف موضوعات اور غالبؔ پران کے  بے  شمار مضامین اس بات کا ثبوت ہیں  کہ وہ ہمہ وقت تحقیق میں  مصروف رہتے  تھے ۔ مختار صاحب کا ہر مضمون بقول پروفیسر نیّر مسعود’’دستاویزی حیثیت رکھتا ہے ۔ ‘‘ان کے  مضامین ان کے  معاصرین اور مستقبل میں  غالبؔ پر کام کرنے  والوں  کی رہنمائی کرتے  رہیں گے ۔ مختار صاحب نہایت ملسنار،خلیق اور متواضع،مخلص دوست اور شفیق استاد تھے ۔ اُن کے  مزاج میں  ایک خاص قسم کی سادگی اور شگفتگی تھی۔ 

 عربی اور فارسی کی تعلیم سے  فارغ ہونے  کے  بعد مختار صاحب نے ’’فاضل حدیث‘‘ کا دو سال کا کورس مکمل کیا اور وہ پورے  صوبے  میں  اوّل آئے  جس کی وجہ سے  وہ اس زمانے  کے  وزیرِ تعلیم سید عبدالعزیز گولڈ میڈل کے  مستحق قرار دیے  گئے ۔ عربی اور فارسی کی تعلیم سے  فارغ ہونے  کے  بعد مختار صاحب نے  پرائیویٹ طور پر پڑھ کر مسلم ہائی اسکول میں  دسویں  کلام میں  باقاعدہ داخلہ لیا اور پھر میٹرک کا امتحان پاس کر کے  مختار صاحب ۱۹۴۳ء میں  علی گڑھ مسلم یونی ورسٹی آ گئے  جہاں  اُنھوں نے  انٹر میڈیٹ، بی.اے او ر پھر ایم.اے  کیا۔ ایم.اے (عربی) میں  یونی ورسٹی میں  اوّل آئے ۔ ایم.اے  کے  بعد مختار صاحب نے  علامہ عبدالعزیز میمن کی نگرانی میں  پی.ایچ.ڈی کا تحقیقی مقالہ لکھا اور اسی زمانے  میں  وہ   علی گڑھ مسلم یونی ورسٹی کی لِٹن لائبریری کے  شعبۂ مخطوطات کے  نگراں  مقرر ہوئے ۔ اس مصروفیت کے  باوجود ایک سال گیارہ مہینے  کی مختصر مدّت میں  اُنھوں  نے  اپنا تحقیقی مقالہ  ’’صدر الدین علی بن ابی الفرج البصری(م۶۵۶ھ)کی کتاب الحماستہ البصریۃ کی تصحیح و تعلیق و تخشیہ‘‘ مکمل کر لیا۔ یہ تحقیقی مقالہ پہلے  ’’دائرۃ المعارف‘‘ اور پھر’’ عالم الکتب ‘‘بیروت سے  شائع ہوا۔ ڈاکٹریٹ کرنے  کے  بعد وہ علی گڑھ مسلم یونی ورسٹی میں  اسسٹنٹ لائبریرین اور پھر ۱۹۵۳ء میں  شعبۂ عربی میں  لیکچر ر مقرر ہوئے ۔ اسی سال اُنھیں راک فلر فاؤنڈیشن کی طرف سے  ایک سال کے  لیے  فیلوشپ تفویض ہوئی اور وہ عراق، بیروت، شام اور مصر میں  قیام کرتے  ہوئے  ہندوستان پہنچے ۔ جہاں  اُنھوں  نے  آکسفورڈ یونی ورسٹی میں  ریسرچ اسکالر کی حیثیت سے  داخلہ لیا۔ پروفیسر سرہملٹن گب کی نگرانی میں  اُنھوں نے  Social Criticism In Modern Arabic Literatureکے  موضوع پر مطالعہ کیا۔ گب مختار صاحب کی علمیت اور   ذہانت سے  اتنے  متاثر تھے  کہ اُنھوں  نے  مختار صاحب کو آکسفورڈ میں ڈیڑھ سال مزید رُکنے  کا مشورہ دیا ۔ اس دوران اُنھوں  نے  قدیم عربی ادب پر تحقیقی کام کیا۔ اُنھیں  اسی دوران بوڈلینگ لائبریری(آکسفورڈ)،برٹش میوزیم لائبریری اور انڈیا آفس لائبریری(لندن) کے  سیکڑوں  مخطوطات دیکھنے  کا موقع ملا،جن میں  بڑی تعداد ایسے  مخطوطات کی ہے  جن کا اُنھوں نے  گہرا مطالعہ کیا۔ مختار صاحب کی خوش نصیبی تھی کہ اُنھیں  آکسفورڈ،کیمبرج،لندن اور یورپ کے  کتب خانوں  میں  عربی ادب پر خاصی تعداد میں  ان کتابوں  کو پڑھنے  کا موقع ملا جو ہندوستان نہیں  پہنچی تھیں ۔ مختار صاحب بنیادی طور پر عربی کے  اسکالر تھے  لیکن اردو ادب میں  بھی اُنھیں  بہت دل چسپی تھی۔ اردو میں  مختلف موضوعات پر اُن کے  خاصی تعداد میں  مضامین شائع ہوئے  تھے ۔ 

 غالب انسٹی ٹیوٹ،نئی دہلی نے  ۲۰۰۵ء میں ’پروفیسر مختار الدین احمد:محقق اور دانشور کے  نام سے  کتاب شائع کی تھی جس میں  میرا ایک مقالہ’پروفیسر مختار الدین احمد:ممتاز ماہرِ غالبیات‘‘ شامل ہے ۔ میں  نے  اس مقالے  میں  مختار صاحب کے  مختلف موضوعات پر اور خاص طور سے  غالبؔ پر شائع ہونے  والے  مضامین کی ایک فہرست شامل کی ہے ۔ اس فہرست میں  مختلف موضوعات پر پندرہ مضامین اور غالبؔ کی شخصیت اور فن پر چالیس مضامین کی نشان دہی کی ہے ۔ 

 ۳۰/جون ۲۰۱۰ء کی صبح ۹ بجے  علی گڑھ میں  ان کا انتقال ہو گیا اور وہ علی گڑھ ہی میں  مدفون کیے  گئے ۔ مختار صاحب کی وفات سے  عربی، فارسی اور اردو ادب کو جو نقصان پہنچا ہے،اُس کی آسانی سے  نہیں  ہو سکتی۔ 

گاہے گاہے باز خواں 
سعادت حسن منٹو کی یاد میں 
شاہد احمد دہلوی
دبلا ڈیل،  سوکھے سوکھے ہاتھ پاؤں ، میانے قد، چمپئی رنگ، بے قرار آنکھوں پر سنہرے فریم کی عینک ، کریم کلر کا سوٹ ، سُرخ چُہچہاتی ٹائی ، ایک دھان پان سا نوجوان مجھ سے ملنے آیا۔ یہ کوئی چوبیس پچیس سال اُدھر کا ذکر ہے۔ بڑا بے تکلف، تیز، طرّار، چرب زبان۔ بولا۔ ’’میں منٹوؔ ہوں ، سعادت حسن۔ آ پ نے ہمایوں ؔ کا روسی ادب نمبر دیکھا ہو گا۔ اب ساقیؔ  کا فرانسیسی ادب نمبر نکالنا چاہتا ہوں۔‘‘
پہلی ہی ملاقات میں اس کی یہ ضرورت سے بڑھی ہوئی بے تکلفی طبیعت کو کچھ ناگوار گزری۔ میں نے اُس کا پانی اتارنے کے لئے پوچھا۔  ’’آپ کو فرانسیسی آتی ہے؟‘‘ 
بولا۔  ’’نہیں !‘‘
میں نے کہا ’’تو پھر آپ کیا کر سکیں گے؟‘‘
منٹو نے کہا۔ ’’انگریزی سے ترجمہ کر کے میں آپ کا یہ خاص نمبر ایڈٹ کروں گا۔‘‘ میں نے کہا ’’اپنا پرچہ تو میں خود ہی ایڈٹ کرتا ہوں۔ پھر ساقیؔ  کے چار خاص نمبر مقرر ہیں۔ ان کے علاوہ اور کوئی نمبر فی الحال شائع نہیں ہو سکتا۔‘‘
منٹو نے دال گلتی نہ دیکھی تو فوراً اس موضوع کو ہی ٹال دیا۔ اور رخصت ہونے سے پہلے مجھ پر واضح کر گیا کہ اگر کسی مضمون کی ضرورت ہو تو معاوضہ بھیج کر اُس سے منگایا جا سکتا ہے۔ 
اس زمانے میں منٹو ترجمہ ہی کیا کرتا تھا۔ اُس کی کتاب ’’سرگزشتِ اسیر‘‘ چھپ کر آئی تھی۔ منٹو سے کبھی خط و کتابت ہوتی رہی۔ اور اس کے چند مضامین ساقیؔ  میں چھپے بھی ، مگر قلبی تعلقات اُس سے قائم نہ ہو سکے مجھے یہی گمان رہا کہ یہ شخص بہت بہکا ہوا ہے ، شیخی خُو ر اور چھچھورا سا آدمی ہے۔ اس میں ’’میں ‘‘ سما گئی ہے۔ زمانے کی چُھری تلے آئے گا تو سب ٹھیک ہو جائے گا۔
معلوم ہو ا کہ بڑا کٹّر کمیونسٹ ہے اور مُسلم یونیورسٹی سے اسے یہ کہہ کر نکال دیا گیا ہے کہ تم کو دق ہے۔ علی گڑھ سے نکالے جانے کے بعد وہ اپنے گھر امرت سر چلا گیا۔ گھر والے بھی اس کے باغیانہ خیالات سے نالاں تھے ، اس لیے اُن سے بھی بگاڑ ہو گیا تھا، امرتسر میں اپنے چند ہم خیال دوستوں کے ساتھ اپنی سرگرمیاں جاری رکھیں۔ ان کے لیڈر کمپنی کی حکومت ‘‘ والے باری (علیگ) تھے۔ مگر یہ سب لوگ تو کچھ دبے دبے سے رہے ، اس لئے حکومت کی قید و بند سے بچے رہے۔ پھر باریؔ  رنگون چلے گئے اور میں بمبئی جا کر اخبار ’’مصّور ‘‘ میں نوکر ہو گیا۔
کئی سال گزر گئے۔منٹو سے ایک آدھ ملاقات اور ہوئی ، مگر دل کی جواری ان سے اب بھی نہ کھلی۔ جیسا اور بہت سے۔۔۔۔ مضمون نگاروں سے تعلق تھا اُن سے بھی رہا۔ یہاں تک کہ پچھلی بڑی جنگ کے زمانے میں وہ دلّی ریڈیو میں آ گئے۔ اور اب جو ان سے پہلی ملاقات ہوئی تو اُنہوں نے چھوٹتے ہی کہا۔ 
’’اب میں آپ سے معاوضہ نہیں لوں گا۔‘‘
میں نے پوچھا۔ ’’کیوں؟‘‘
بولے ’’معاوضہ میں اس لیے لیتا تھا کہ مجھے پیسوں کی ضرورت رہتی تھی۔‘‘
دلّی ریڈیو اسٹیشن پر جنگ کے زمانے میں ادیبوں اور شاعروں کا بڑا اچھا جم گھٹا ہو گیا تھا۔احمد شاہ بخاری (پطرس) کنٹرولر تھے ، خبروں کے شعبے میں چراغ حسن حسرتؔ اور ڈاکٹر اختر حسین رائے پوری پروگرام کے شعبے میں ن۔م۔راشد۔ انصار ناصری، محمود نظامی اور کرشن چندر ہندی کے مسودہ نویس اوپندر ناتھ اشکؔ اور اردو کے منٹو اور میراجی تھے۔ اس زمانے میں منٹو کو بہت قریب سے دیکھنے کا مجھے موقع ملا۔
منٹو نے کچھ روپے جمع کر کے دو ٹائپ رائٹر خرید لئے ، ایک انگریزی کا اور ایک اردو کا۔ اردو کا ٹائپ رائٹر وہ اپنے ساتھ ریڈیو اسٹیشن روزانہ لاتے تھے۔ منٹوؔ کے ذمہ جتنا کام تھا اس سے وہ کہیں زیادہ کرنے کی خواہش مند رہتے تھے۔روزانہ دو تین ڈرامے اور فیچر لکھ دیتے۔ لکھنا تو انہوں نے بالکل چھوڑ ہی دیا تھا، کاغذ ٹائپ رائٹر پر چڑھایا۔ اور کھٹا کھٹ ٹائپ کرتے چلے جاتے۔ فیچر لکھنا اس زمانے میں بڑا کمال سمجھا جاتا تھا، مگر منٹو کے لیے یہ بائیں ہاتھ کا کھیل تھا۔ ذرا سی دیر میں فیچر ٹائپ کر کے بڑی حقارت سے پھینک دیا جاتا کہ۔۔۔۔۔۔ 
’’ لو، یہ رہا تمہارا فیچر!‘‘
منٹو کی اس تیز رفتاری پر سب حیران ہوتے تھے۔ چیز ایسی جچی تلی ہوتی کہ کہیں اُنگلی دھرنے کی اُس میں گنجائش نہ ہوتی۔
دلّی آنے کے بعد منٹو کی افسانے نگاری کا دورِ جدید شروع ہوا۔ انہوں نے طبع زاد افسانے ایک اچھوتے انداز میں لکھنے شروع کئے۔ ساقیؔ کے لئے ہر مہینہ ایک افسانہ بغیر مانگے مل جاتا۔ ’’دھواں ‘‘ اسی ریلے میں لکھا گیا، اور اس کی اشاعت پر دلّی کے پریس ایڈوائزر نے مجھے اپنے دفتر بلوایا۔وہ پڑھا لکھا اور بھلا آدمی تھا۔ انگریزی ادبیات میں میرا ہم جماعت بھی رہ چکا تھا۔ بولا ’’بھائی، ذرا احتیاط رکھو۔ زمانہ برا ہے۔‘‘ بات آئی گئی ہوئی۔ میں نے منٹوؔ سے اس کا ذکر کیا۔ حسب عادت بہت بگڑا مگر ساقیؔ کے باب میں کچھ احتیاط برتنے لگا۔
لیکن یہ ناسور دلّی میں بند ہوا تو لاہور میں پھوٹا اور ’’بُو‘‘ پر حکومت پنجاب نے منٹو کو دھر لیا۔ صفائی کے گوا ہوں میں منٹو نے مجھے دلّی سے بلوایا تھا۔ عدالت ماتحت تو قائل نہ ہو سکی۔ لیکن اعلیٰ عدالت میں غالباً منٹو بری ہو گئے تھے۔ اس کے بعد رہا سہا خوف بھی منٹو کے دل سے نکل گیا، اور انہوں نے دھڑلے سے ’’فحش ‘‘ مضامین لکھنے شروع کر دئیے۔ حکومت پنجاب کے پریس ایڈوائزر چودھری محمد حسین ایک عجیب و غریب بزرگ تھے۔ تھے تو علامہ اقبال کے حاشیہ نشینوں میں سے۔ مگر انہیں یہ زعم تھا کہ اقبال کو اقبال میں نے بنایا ہے۔ یہ صاحب ہاتھ دھوکر منٹو کے پیچھے پڑ گئے۔ اور یکے بعد دیگرے انہوں نے منٹو پر کئی مقدمات قائم کر دئیے۔ پھر ان کا نشہ اقتدار اتنا بڑھ گیا کہ انہوں نے مضمون نگاروں کے ساتھ ناشروں اور کتب فروشوں کو بھی لپیٹنا شروع کر دیا۔ مقدمات کے سلسلہ میں منٹو کو بمبئی سے لاہور آنا پڑتا تھا۔ ادھر ہم بھی دلّی سے ملزموں کی برات لے کر پہونچے تھے۔ چند روز لاہور کے ادبی حلقوں میں خاصی چہل پہل رہی۔ شاید ایک آدھ ہی افسانے میں جرمانہ قائم رہا، ورنہ اپیل میں سب بری ہوتے رہے اور چودہری صاحب کلتے رہے۔ منٹو نے اپنے مقدمات کی رُوداد کسی کتاب کے دیباچے میں لکھی ہے اور اس کتاب کو چودہری صاحب ہی کے نام سے معنون کیا ہے۔ 
منٹو کی باتیں بڑی دلچسپ ہوتی تھیں۔ انہیں ہمیشہ یہ احساس رہتا تھا کہ میں ہی سب سے اچھا لکھنے والا ہوں اس لئے وہ اپنے آگے کسی کو گردانتے نہ تھے۔ ذرا کسی نے دُون کی لی اور منٹو نے اڑ لگا یا  خرابیٔ صحت کی وجہ سے منٹو کی طبیعت کچھ چڑچڑی ہو گئی تھی۔ مزاج میں سہار بالکل نہیں رہی تھی۔ بات بات پر اڑنے اور لڑنے لگتے تھے جو لوگ ان کے مزاج کو سمجھ گئے تھے وہ ان سے بات کرنے میں احتیاط برتا کرتے تھے۔ اُن کا مرض بقول ان کے کسی ڈاکٹر سے تشخیص نہ ہو سکا۔ کوئی کہتا دق ہے ، کوئی کہتا معدے کی خرابی ہے ، کوئی کہتا جگر کا فعل کم ہو گیا ہے ، اور ایک ستم ظریف نے کہا کہ تمہارا پیٹ چھوٹا ہے اور انتڑیاں بڑی ہیں۔ مگر منٹو ان سب بیماریوں سے بے پروا ہو کر ساری بد پرہیزیاں کرتا رہا۔
منٹوؔ کی زبان پر ’’ فراڈ ‘‘ کا لفظ بہت چڑھا ہوا تھا۔ میرا جی کے ہاتھ میں دو لوہے کے گولے رہتے تھے۔ میں نے ان سے پوچھا ، ان کا مصرف کیا ہے؟ منٹو نے کہا ، فراڈ ہے۔ میرا جی نے سیویوں کے مزعفر میں سالن ڈال کر کھانا شروع کر دیا۔ میں نے کہا یہ آپ کیا کر رہے ہیں؟ منٹو نے کہا ’’ فراڈ ‘‘۔۔۔ اوپندر ناتھ اشکؔ نے کوئی چیز لکھی ، منٹو نے کہا فراڈ ہے۔ اُس نے کچھ چیں چیں کی تو کہا ’’ تو خود ایک فراڈ ہے۔ ‘‘ 
یادش بخیر ! ایک صاحب تھے دیوندر ستّیارتھی تھے۔ تھے کیا، اب بھی ہیں اور اردو اور ہندی کے بہت بڑے ادیب ہیں۔ لوک گیتوں پر انگریزی میں بھی ایک کتاب چھپوا چکے ہیں۔ اسی زمانے میں وہ دلّی آئے تو انہیں بھی افسانہ نگاری کا شوق چراّیا۔ خاصے جہاں دیدہ آدمی تھے مگر باتیں بڑی بھولی بھولی کرتے تھے۔ بھاری بھر کم قد آور آدمی ، چہرے پر بہت زبردست ڈاڑھی۔ دراصل انہوں نے اپنی وضع قطع ٹیگور سے ملانے کی کوشش کی تھی۔ ٹیگور کے ساتھ انہوں نے ایک تصویر بھی کھنچوائی تھی جس کے نیچے لکھا ہوا تھا ’’ گرو  اور چیلا ‘‘ ایک طرف سفید بگلا استاد اور دوسری طرف کالا بھجنگ شاگرد۔ 
ہاں تو ستیّارتھی صاحب نے افسانے لکھنے اور سنانے شروع کئے۔ ابتدا میں تو سب نے لحاظ مروّت میں چند افسانے سُنے پھر کنّی کاٹنے گلے ، پھر انہیں دور ہی سے دیکھ کر بھاگنے لگے۔ مگر منٹو بھاگنے والا آدمی نہیں تھا۔ منٹو نے ایک آدھ افسانہ تو سُنا۔ اس کے بعد ستّیارتھی صاحب کو گالیوں پر دھر لیا۔ منٹوؔ نے بر ملا کہنا شروع کر دیا ’’ تو بہت بڑا فراڈ ہے تیری ڈاڑھی ،  ڈاڑھی نہیں ہے ، پراپگینڈا ہے۔ تو افسانے ہم سے ٹھیک کراتا ہے اور جا کر اپنے نام سے چھپوا لیتا ہے۔ ‘‘ اور اس کے بعد مغلّظات سنانا شروع کر دیں۔ مگر صاحب مجال ہے کہ ستّیارتھی کی تیوری پر بل بھی آیا ہو ! اسی طرح مسکراتے اور بھولی بھالی باتیں کرتے رہے میں کہتا تھا کہ اس شخص میں ولیوں کی صفات ہیں۔ 
منٹو کہتا ’’ راسپوٹین ہے ، ابلیس ہے !‘‘
دراصل منٹو کو بناوٹ سے چڑ تھی۔ خود منٹو کا ظاہر و باطن ایک تھا ، اس لئے لگی لپٹی نہیں رکھتا تھا۔ جو کچھ کہنا ہوتا صاف کہہ دیتا ، بلکہ منٹو بدتمیزی کی حد تک منھ پھٹ تھا۔
ایک دفعہ احمد شاہ بخاری نے بڑے سر پرستانہ انداز میں کہا ’’ دیکھو منٹو ، میں تمہیں اپنے بیٹے کے برابر سمجھتا ہوں۔ ‘‘
منٹو نے جھلا کر کہا۔’’ مگر میں آپ کو اپنا باپ نہیں سمجھتا ! ‘‘
مزہ تو اس وقت آیا جب چراغ حسن حسرتؔ سے منٹو کی ٹکر ہوئی۔ واقعہ دلّی ریڈیو کا ہے جہاں  اتفاق سے سبھی موجود تھے اور چائے  کا دور چل رہا تھا۔ حسرتؔ اپنی علمیت کا رعب سب پر گانٹھتے تھے۔ ذکر تھا سومرسٹ ماہم کا جو منٹو کا محبوب افسانہ نگار تھا اور مولانا جھٹ بات کاٹ کر اپنی عربی فارسی کو بیچ میں لے آئے اور لگے اپنے چڑاؤنے انداز میں کہنے ’’ مقامات حریری میں لکھا ہے۔۔۔  آپ نے تو کیا پڑھی ہو گی ، عربی میں ہے یہ کتاب۔ ‘‘ ’’ دیوان حماسہ اگر آپ نے پڑھا ہوتا۔ مگر عربی آپ کو کہاں آتی ہے۔ ‘‘ اور حسرتؔ نے تا بڑ توڑ کئی عربی فارسی کتابوں کے نام گنوا دئیے۔
منٹو خاموش بیٹھا پیچ و تاب کھاتا رہا۔ بولا تو صرف اتنا بولا۔ ’’ مولانا ہم نے عربی فارسی اتنی نہیں پڑھی تو کیا ہے؟ ہم نے اور بہت کچھ پڑھا ہے۔ ‘‘
بات شاید کچھ بڑھ جاتی مگر کرشن چندر وغیرہ نے بیچ میں پڑ کر موضوع ہی بدل دیا۔ 
اگلے دن جب پھر سب جمع ہوئے تو حسرتؔ کے آتے ہی بھونچال سا آ گیا۔ منٹو کا جوابی حملہ شروع ہو گیا ’’ کیوں مولانا آپ نے فلاں کتاب پڑھی ہے؟ مگر آپ نے کیا پڑھی ہو گی ، وہ تو انگریزی میں ہے ، اور فلاں کتاب؟ شاید آپ نے جدید ترین مصنف کا نام بھی نہیں سنا ہو گا۔ ‘‘ اور منٹو نے جتنے نام کتابوں کے لئے ان میں شاید ہی کوئی ایسی کتاب ہو جس کا نام مشہور ہو۔ منٹو نے کوئی پچاس نام ایک ہی سانس میں گنوا دئیے اور مولانا سے کہلوا لیا کہ ان میں سے ایک بھی کتاب نہیں پڑھی۔ ہم چشموں اور ہم نشینوں میں یوں سبکی ہوتے دیکھ کر مولانا کو پسینے آ گئے۔
منٹو نے کا کہا۔ ’’ مولانا اگر آپ نے عربی فارسی پڑھی ہے تو ہم نے انگریزی پڑھی ہے۔ آپ میں کوئی سُرخاب کا پر لگا ہوا نہیں ہے۔ آئندہ ہم پر رعب جمانے کی کوشش نہ کیجئے۔ ‘‘
مولانا کے جانے کے بعد کسی نے پوچھا۔ ’’یار تو نے اتنے سارے نام کہاں سے یاد کر لئے؟ ‘‘
منٹو نے مسکر کر کہا۔ ’’ کل شام یہاں سے اٹھ کر سیدھا انگریزی کتب فروش جیناؔ کے ہاں گیا تھا۔ جدید ترین مطبوعات فہرست اس سے لے کر میں نے رٹ ڈالی۔ ‘‘
سُنا کہ اس بدمزگی کو یوں دور کیا گیا کہ احباب نے رات کو ایک (COCK TAIL) پارٹی برپا کی ، اور جب چند دور ہو گئے تو منٹو اور حسرت کو گلے ملوا دیا۔
منٹو نے کہا ’’ مولانا تم بھی فراڈ ہو اور  میں بھی فراڈ ہوں۔ ‘‘
حسرتؔ نے کہا ’’ نہیں تم ماہم ہو۔ ‘‘
منٹو نے کہنا ’’ تم ابن خلد ون ہو۔ ‘‘
اور دونوں ایک دوسرے کے گلے لگ  گئے۔ 
منٹو بڑا ذہین آدمی تھا۔ اگر ذرا کوئی اپنی حد سے بڑھتا تو وہ سمجھتا کہ یہ شخص میری توہین کر رہا ہے ، مجھے احمق سمجھ رہا ہے۔ دل میں بات رکھنے کا وہ قائل نہیں تھا۔ اس کام کے لئے اوپندر ناتھ اشکؔ بنا تھا۔ بڑی گٹھل طبیعت کا آدمی تھا۔ منٹو مہینے میں تیس چالیس ڈرامے اور فیچر لکھ دیتا تھا ، اور اشکؔ صرف دو ڈرامے لکھتا تھا ، اور وہ بھی رو رو کر۔ پھر بڑی ڈھٹائی سے کہتا پھرتا تھا کہ جتنی تنخواہ مجھے ملتی ہے اس سے زیادہ کے یہ دو ڈرامے میں نے لکھے ہیں۔منٹو اس کی بڑی درگت بناتا تھا۔ سب کے سامنے اسے فراڈ اور حرام زادہ تک کہہ دیتا تھا۔ اشکؔ اس وقت تو روکھا ہو جاتا تھا لیکن منٹو کی باتیں دل میں رکھتا گیا ، اور بعد میں بمبئی کی فلم انڈسٹری میں منٹو کی جڑ کاٹتا پھرا۔
شیخی کی باتیں منٹو کو سخت ناپسند تھیں۔ اور شیخی کر کری کرے میں اُسے لطف آتا تھا۔ ن۔ م۔ راشد سے میں نے کہا۔ ’’ یہ آپ کی چھوٹی بڑی شاعری ہمیں تو اچھی نہیں لگتی آخر اس میں کیا بات ہے؟ ‘‘
راشد نے (RHYME)  اور (RYTHYM) پر ایک مختصر لکچر جھاڑنے کے بعد اپنی نظم ’’ اے مری ہم رقص مجھ کو تھام لے ‘‘ مجھے سنانی شروع کی اور کہا ’’ دیکھئے ! میں نے اس نظم میں ڈانس کا روم رکھا ہے۔ ‘‘
میں بڑی سعادت مندی سے سنتا رہا منٹو بھلا کب تاب لا سکتے تھے۔ چٹخ کر بولے کونسا ڈانس؟ والز ، رمبا ، کتھا کلی ، کتھک ، منی پوری؟ فراڈ کہیں کا۔ ‘‘
بچارے راشد کھسیانی ہنسی ہنس کر رہ گئے۔
منٹو کے دماغ میں نئی سے نئی بات آتی تھی۔ ایسی اپج کسی اور میں دیکھی ہی نہیں۔ ایک میم صاحب کی حسین ٹانگوں کو دیکھ کر کہنے لگے۔ ’’اگر مجھے چار ٹانگیں مل جائیں تو انہیں کٹوا کر اپنے پلنگ کے پائے بنوا لوں۔‘‘
ریڈیو اسٹیشن پر منٹو ایک دن بڑے بے زار بیٹھے تھے۔ میں نے کہا۔ ’’ خیریت تو ہے؟ ‘‘ بولے ’’ سخت بدتمیز اور جاہل ہیں یہاں کے لوگ ٹیلی فون ( RECEIVE)کر کے کہتا ہوں ’’منٹو ‘‘ تو اُدھر سے وہ حیران ہو کر پوچھتا ہے ’’ون ٹو ؟ ‘‘ میں کہتا ہوں ’’ دن ٹو نہیں ، منٹو ‘‘۔ تو وہ کہتا ہے ’’ بھٹو ‘ ‘
منٹو کو اپنی زبان دانی پر بڑا ناز تھا ، اور واقع میں منٹو بہت صحیح اور عمدہ زبان لکھتے تھے۔ انہوں نے اپنے کسی افسانے میں ایک عورت کا حلیہ لکھنے کے سلسلہ میں یہ بھی لکھا تھا کہ بچہ ہونے کے بعد اس کے پیٹ پر شکنیں پڑ گئی تھیں۔ میں نے شکنیں بدل کر سُیں کر دیا۔ جب افسا نہ ساقیؔ میں چھپ کر آیا تو منٹو اس لفظ پر اُچھل پڑے۔ بولے ’’ میں نے جس وقت شکنیں لکھا تھا تو میں سوچ رہا تھا کہ یہ لفظ ٹھیک نہیں ہے۔ مگر میری سمجھ میں اور کوئی لفظ نہیں آیا۔ اصل لفظ یہی ہے جو میں لکھنا چاہتا تھا ‘‘ اس کے بعد کھلے دل سے انہوں نے سب کے سامنے کہا کہ ’’ میں صرف دو ایڈیٹروں کی اصلاح قبول کرتا ہوں ، ایک آپ اور دوسرے حامد علی خاں۔ آپ دونوں کے علاوہ کسی اور کو میرا ایک لفظ بھی بدلنے کی اجازت نہیں ہے۔ ‘‘
منٹو بظاہر بڑا اکھڑ اور بدتمیز آدمی نظر آتا تھا مگر دراصل اس کے پہلو میں ایک بڑا حساس دل تھا۔ دنیا نے اسے بڑے دکھ پہونچائے تھے۔ امیر گھرانے کا لاڈلا بچہ تھا۔ بگڑ گیا اور خوب پیٹ بھر کے بگڑا۔ دوست احباب ، کنبہ دار ، رشتہ دار، سب سے اسے تکلیفیں پہونچی تھیں۔ اس لئے اس میں نفرت کا جذبہ بہت بڑھ گیا تھا۔ مگر اس کی انسانیت مرتے دم تک قائم رہی ، منٹو کا گل گوتھنا سا بچہ اچھا خاصا کھیلتا مالتا  ذرا سی بیماری میں چٹ پٹ ہو گیا۔ مجھے معلوم ہوا تو میں بھی اس کے گھر پہونچا ، احتیاطاً سو روپے ساتھ لیتا گیا کہ شاید منٹو کو روپے کی ضرورت ہو۔ صفیہ کا روتے روتے بُرا حال ہو گیا تھا۔ موتا کا گھر تھا ، اس لئے میری بیوی کھانا لے کر پہونچیں۔ انہوں نے صفیہ کو سنبھالا۔ منٹو کی آنکھوں میں پہلی اور آخری بار میں نے آنسو دیکھے۔ بچہ دفنا یا جا چکا تھا۔ میں نے منٹو کو رسمی دلاسا دیا اور چپکے سے روپے ان کی طرف بڑھا دئیے۔ منٹو نے روپے نہیں لئے۔ مگر تھوڑی دیر کے لئے وہ اپنا غم بھول گیا اور حیرت سے میرا منہ تکتا رہا ، بعد میں اس واقعہ کا تذکرہ اس نے اکثر احباب سے کیا، اور متعجب ہوتا رہا کہ بے مانگے کوئی روپے کسی کو کیسے دے سکتا ہے۔
منٹوؔ کو شراب پینے کی لت خدا جانے کب سے تھی۔ جب تک وہ دلّی رہے ان کی شراب بڑھنے نہیں پائی تھی۔ بمبئی جانے کے بعد انہوں نے پیسہ بھی خوب کمایا اور شراب بھی خوب پی۔ جب پاکستان بنا تو وہ لاہور آ گئے۔ یہاں فلموں کا کام نہیں تھا۔ اس لئے انہیں قلم کا سہارا لینا پڑا۔ ہمارے ادب جیسی بنجر زمین سے روزی پیدا کرنا منٹوؔ ہی کا کام تھا۔ صحت پہلے کون سی اچھی تھی۔ رہی سہی شراب نے غارت کر دی۔ کئی دفعہ مرتے مرتے بچے۔ روٹی ملے یا نہ ملے بیس روپے روز انہیں شراب کے لئے ملنے چاہیے۔ اس کے لیے انھوں نے اچھا بُرا کچھ لکھ کر روزانہ دو ایک افسانے لکھنا ان کا معمول ہو گیا تھا۔ انہیں لے کر وہ کسی ناشر کے پاس پہونچ جاتے۔ ناشروں نے پہلے ضرورت سے انہیں خریدا۔ پھر بے ضرورت۔ پھر اُپرانے اور منہ چھپانے لگے۔ دور سے دیکھتے کہ منٹو آ رہا ہے تو دکان سے ٹل جاتے منٹو کی اب بالکل وہی حالت ہو گئی تھی جو آخر میں اختر شیرانی اور میراجی کی۔ بے تکلف لوگوں کی جیب میں ہاتھ ڈال دیتے اور جو کچھ جیب میں ہوتا نکال لیتے۔ اس میں سے گھر کچھ نہیں پہونچتا تھا۔ شراب سے بچانے کی بہت کوشش کی گئی۔ خود منٹو نے اس سے بچنے کے لئے اپنے آپ کو پاگل خانے میں داخل کر ا لیا۔ منہ سے یہ کافر لگی تو چھوٹ بھی گئی تھی مگر اللہ بھلا کرے دوستوں کا ایک دن پھر پلا لائے۔ نتیجہ یہ کہ رات کو خون کی قے ہوئی۔ ہسپتال پہونچا یا گیا۔ مہینوں پڑے رہے اور جینے کا ایک موقع اور مل گیا۔
اگست 1954ء میں کئی سال بعد لاہور گیا تھا۔ لاہور کے ادیب ، شاعر ، اڈیٹر اور پبلشر ایک بڑی پارٹی میں جمع تھے کہ غیر متوقع طور پر منٹو وہاں آ گئے ، اور سیدھے میرے پاس چلے آئے۔ ان کی حالت غیر تھی۔ میں نے کہا۔ ’’آپ تو بہت بیمار ہیں۔ آپ کیوں آئے؟ میں یہاں سے اٹھ کر خود آپ کے پاس آنے والا تھا۔ ‘‘
بولے ’’ ہاں بیمار تو ہوں ، مگر جب یہ سنا کہ آپ یہاں آ رہے ہیں تو جی نہ مانا۔ ‘‘
اتنے میں ایک شامت کا مارا پبلشر ادھر آ نکلا۔ منٹو نے آواز دی ’’ اوے اِدھر آ۔ ‘‘ وہ رکتا جھجکتا آ گیا۔ ’’ کیا ہے تیری جیب میں؟ نکال۔ ‘‘ اس نے جیب میں سے پانچ روپے نکال کر پیش کئے۔ مگر منٹو پانچ روپے کب قبول کرنے والے تھے۔ ’’ حرام زادے دس روپے تو دے۔ ‘‘ یہ کہہ کر اس کی اندر کی جیب میں ہاتھ ڈال دیا ، اور دس روپے کا نوٹ نکال کر پھر مجھ سے باتیں کرنے لگے۔ گویا کچھ ہوا ہی نہیں۔ پبلشر نے بھی سوچا سستے میں چھوٹے ، وہاں سے رفو چکر ہو گیا۔ منٹو پندرہ بیس منٹ تک بیٹھے ، باتیں کرتے رہے مگر ان کی بے چینی بڑھ گئی اور عذر کر کے رخصت ہو گئے۔ مجھ سے ہمیشہ کے لئے رخصت ہو گئے۔
پانچ مہینے بعد اخباروں سے معلوم ہوا کہ منٹو اس دنیا سے رخصت ہو گئے۔ انہوں نے پھر چپکے سے شراب پی لی تھی، خون ڈالتے ڈالتے  مر گئے۔ہمیں تو منٹو کی عظمت کا اعتراف ہے ہی، خود منٹو کو بھی اس کا احساس تھا ، چنانچہ جو کتبہ انہوں نے اپنی لوح مزار کے لئے خود لکھا تھا اس میں اس حقیقت کی طرف اشارہ کیا ہے۔
’’ یہاں سعادت حسن منٹو دفن ہے۔اس کے سینے میں فن افسانہ نگاری کے سارے اسرار و رموز دفن ہیں۔ وہ اب بھی منوں مٹی کے نیچے سوچ رہا ہے کہ وہ بڑا افسانہ نگار ہے یا خدا؟ ‘‘
٭۔۔۔ ٭۔۔۔ ٭
غزلیں 
مضطرؔ مجاز
دھرتی کے  باسیوں  میں  نہ آکاشیوں  میں  تھا
تسبیح کوشیوں  میں  نہ شب باشیوں  میں  تھا
میں  اس کو ڈھونڈ ڈھونڈ کے  ہلکان ہو گیا
سنتا ہوں  چشمِ تر کی گہر پاشیوں  میں  تھا
کر کے  جدا کتاب کو متنِ کتب سے 
یاروں  کا سارا زورِ بیاں  حاشیوں  میں  تھا
ہوتے  ہی بند جسم کا بازار، کھل گیا
میں  نامراد روح کی قلاشیوں  میں  تھا
میں  مرتشی ہی ایک گنہ گار واہ! واہ!
وہ بھی تو سر سے  تا بہ قدم راشیوں  میں  تھا
میں  خیر تجھ کو پا نہ سکا اور بات ہے 
کیا کم ہے  یہ کہ میں  ترے  متلاشیوں  میں  تھا
حالانکہ اک کرن بھی نہ تھی جیبِ نطق میں 
مضطرؔ بہ زعم خویش ضیا پاشیوں  میں  تھا
رؤف خیر
مضائقہ نہیں کوئی جو پھل ہی کاٹ دیا 

شجر تمام مگر بے محل ہی کاٹ دیا 

ملا تھا وقت ہمیں ’ وقفۂ صفر٭‘ کی طرح  * 

جھجک جھجک کے یہ انمول پل ہی کاٹ دیا 

اڑ  ان بھر نے کا موقع نہیں دیا اس نے 

جوازِ شہپری پہلے پہل ہی کاٹ دیا 

معلقات کو دیمک تمام چاٹ گئی 

سخن کا دعویِ ضرب المثل ہی کاٹ دیا 

چلو سنبھال لیا خاکسار کو اس نے 

انا پرست سے روزِ ازل ہی کاٹ دیا 

ہم اپنی شرط پہ رد و قبول کرتے ہیں 

جو کاٹنا تھا ببا نگِ دہل ہی کاٹ دیا 

غزل تو خیرؔ جنابِ مدیر نے چھاپی 

ملال یہ ہے کہ بیت الغزل ہی کاٹ دیا 

٭ZERO HOUR
غزلیں
آصف شہزاد

اے  دوست مجھے  اپنے  خیالوں  کی روانی دے  جا
تو بھر نہ سکے  ایسا کوئی زخم نشانی دے  جا
جو باعثِ توقیر بھی ہو تیرے  لئے  میرے  لئے 
دنیا کو رہے  یاد وہ اُلفت کی کہانی دے  جا
اغیار بھی راضی رہیں  اپنے  بھی رہیں  خوش تجھ سے 
اپنوں  کو تو پیغام ہی غیروں  کی زبانی دے  جا
کھو دیتے  ہیں  الفاظ معانی کے  بغیر اپنا وجود
بے  جان میرے  لفظ ہیں  لفظوں  کو معانی دے  جا
ثابت یہ ہوا حسن سے  ہے  قوتِ گفتار فسوں 
کہنے  لگے  لے  حسن مگر شعلہ بیانی دے  جا
دیکھا ہے  پہلی بار جہانِ خراب میں 
عالم فدا ہے  دیکھ کے  اُس کو شباب میں 
مستی سرور و کیف، نشہ اور بے  خودی
اُس کی نظر میں  ہے  جو نہیں  ہے  شراب میں 
گھر سے  نکل تو جائیں  گے  جائیں  گے  ہم کہاں 
اتنا سا ہے  سوال تمہاری جناب میں 
اے  مَہ جبین تم تو تصور سے  بھی ہو خوب
دیکھا نہیں  حسین کوئی تم سا خواب میں 
دنیا کے  ذرے  ذرے  میں  جلوہ اُسی کا ہے 
بادِ صبا میں  ہے  تو کبھی وہ گلاب میں 
خوشیاں  بکھیرتے  ہیں  مگر غم زدوں  میں  یہ
ویسے  تو چند تار ہیں  چنگ و رباب میں 
دیکھے  کوئی تو صاف ہے  آنکھوں  کے  سامنے 
شہزاد زندگی کی حقیقت حباب میں 
مظفر النساء نازؔ   
تم نے اچھا ہی کیا مجھ کو جو پوچھا بھی نہیں 
 ویسے اس شہر سے میرا کوئی رشتہ بھی نہیں 
کب سے روشن ہیں مری آنکھوں میں اشکوں کے دیئے 
اک نظر جاتے ہوئے آپ نے دیکھا بھی نہیں 
بے نیازِ غم دوراں ہوں یہ سچ ہے لیکن
آپ نے مجھ کو کبھی ٹوٹ کے چاہا بھی نہیں 
اتنا آسان ہوا راہِ وفا پر چلنا
کہیں ٹھوکر لگے ایسا کوئی رستہ بھی نہیں 
جس سے بھٹکے ہوئے لوگوں کو ٹھکانہ ملتا
اک چراغ ایسا میری را ہوں میں جلتا بھی نہیں 
میں تو کیا چیز ہوں یہ شام و سحر رک جائیں 
اسی انداز سے پھر تم نے پکارا بھی نہیں 
نازؔ اب کس سے کہوں دیدۂ ترکی باتیں 
اس بھری بزم میں اب کوئی شناسا بھی نہیں 
افتخار عابدؔ 
اب آ گئی ہے ذرا آب و تاب آنکھوں میں 
بسا ہے یوں ترا عکس شباب آنکھو ں میں 
بہ شکلِ دریا نظر آ رہا ہے صحرا بھی 
رواں ہی رہتی ہے موجِ سراب آنکھوں میں 
کہا تو تھا نہ نظر بھر کے دیکھ دُنیا کو  
اُتر گیا ہے نا آخر عذاب آنکھوں میں 
تری نگاہ کی مستی بھی خوب مستی ہے 
کہ جیسے رقص کناں ہو شراب آنکھو ں میں 
زبان کھولنا محفل میں ہو محال اگر
مرے سوال کا دیدے جو اب آنکھو ں میں 
حقیقتوں نے ہر امید کو فسانہ کیا
بہت سجائے تھے ہم نے بھی خواب آنکھوں میں 
زباں سے سننے کی حاجت نہیں ہے عابدؔ کو
کھلی ہے آپ کے دل کی کتاب آنکھوں میں 
غزلیں

عطا تراب
دلدل تھی زندگی کی سو دھنستا چلا گیا
اور اپنی بے  بسی پہ میں  ہنستا چلا گیا
اک نو بہارِ حُسن کی آمد سے  دل کا شہر
اُجڑا ہوا دیار تھا، بستا چلا گیا
پہلے  دکھا رہا تھا مجھے  منزلوں  کے  خواب
پھر میرے  سامنے  سے  وہ رستہ چلا گیا
میں  رو پڑا تھا جس کی جدائی کو سوچ کر
وہ شخص میرے  حال پہ ہنستا چلا گیا
میں  خود لپٹ گیا تھا جسے  دوست جان کر
وہ سانپ کی طرح مجھے  ڈستا چلا گیا
کہاں  جھکائی ہے  ہم نے  جبیں خدا جانے  
خیالِ محض ہے  یا ہے  یقیں  خدا جانے 
دلوں  کے  بیچ جو دوری روا سمجھتا ہو
کہیں  ہے  ایسا خدا، یا نہیں  خدا جانے 
یہ کس کا سنگ جڑا ہے  مِری انگوٹھی میں 
ہے  کس کے  ہاتھ میں  میرا نگیں  خدا جانے 
خدائے  عرش نشیں  سے  مجھے  نہیں مطلب
مرا مزاج مرا دلنشیں  خدا جانے 
قدم قدم پہ مجھے  سانپ مل رہے  ہیں  ترابؔ
کہا ں  کہاں  ہے  حدِ آستیں  خدا جانے 
چاند دیکھو تو استعارا ہے 
میرا محبوب اس سے  پیارا ہے 
سنگ باری ہمیں  نے  جھیلی ہے 
پتھروں  پر لہو ہمارا ہے 
اپنی اوقات دیکھ لے  دریا
ریت کی گود میں  کنارا ہے 
انگلیاں  نہ کہیں  جلا لینا
راکھ کی ڈھیر میں  شرارا ہے 
ہم چلے  خالی ہاتھ سوئے  لحد
کیا ہمارا تھا کیا ہمارا ہے 
چاندنی جھیل میں  اترتی تھی
زد میں  شعلوں  کی اب شکارا ہے 
زعم جس کو تھا ضو فشانی پر
آج ٹوٹا ہوا ستارا ہے                        
فکر و فن  شاعری  کا  اے   آتش ؔ
کب کہاں  تجھ پہ آشکارا ہے
اپنے  دامن میں  لئے  صبح و مسا میرے  لئے 
ہے  اذیّت کا وہی اک سلسلہ میرے  لئے 
رفتہ رفتہ لے  اُڑی امن و سکوں  کے  رنگ و بو
شہر کی مسموم کتنی ہے  ہوا میرے  لئے 
وسعتِ ارض و سماء میں  پا گیا اک آن میں 
بن گئی ہے  موت کتنی خوش ادا میرے  لئے 
دید کی خواہش ہوئی تو ہو گئی ان کی شبیہ
یاد کی دہلیز پر جلوہ نما میرے  لئے 
جستجوئے  شوق لے  چل تو درِ محبوب تک
اے  غبارِ راہ رکھنا نقشِ پا میرے  لئے 
چومتا ہے  لب سفینہ دیکھئے  کس کا حسن ؔ
نا خدا تیرے  لئے  ہے او ر خدا میرے  لئے
اقبال خسروؔ قادری 
بند آنکھوں  میں  سارا تماشا دیکھ رہا تھا
رستہ رستہ میرا رستہ دیکھ رہا تھا
کالی رات اور کالے  تارے، کالا چندرا
دھرتی کا نابینا لڑکا دیکھ رہا تھا
ٹوٹی پھوٹی قبریں دھندلے  دھندلے  کتبے  
ہر کتبے  میں  اپنا چہرہ دیکھ رہا تھا
مٹی دینے  والے  ہاتھوں کو یہ خبر کیا؟
کس حسرت سے  ذرہ ذرہ دیکھ رہا تھا
سوکھے  پتوں  پر جلتی شبنم کے  قطرے  
ٹھنڈا سورج سہما سہما دیکھ رہا تھا
چپکے  سے  ہیجان اٹھا کر، پیاسا قطرہ
طغیانی پر آئی ندیا دیکھ رہا تھا
احساسات کی ٹوٹتی سرحد پر میں  خسروؔ!
خواب سے  آگے  بھی جو کچھ تھا، دیکھ رہا تھا
ثمیر کبیر
کتنے  رنگین نقابوں  میں  دبا رکھا ہے 
زندگی نے  ہمیں  خوابوں  میں  دبا رکھا ہے 
خواہشیں  چین سے  جینے  نہیں  دیتیں  لیکن
ہم نے  اُن سب کو شرابوں  میں  دبا رکھا ہے 
اِس تبسم کی نزاکت یہ گماں  ہو تا ہے  
جیسے  ہو نٹوں  کو گلابوں  میں  دبا رکھا ہے 
ہم نے  بانٹا ہے  خزانوں  کی طرح یاروں  میں 
علم کو تم نے  کتابوں  میں  دبا رکھا ہے
کہانیاں 
کسی ایک لمحہ
مشرف عالم ذوقی
وہ کھیلتے  کھیلتے  ٹھہر گئے  تھے —
جبکہ ان کے  گھر والوں  کی آنکھیں  بھیانک انداز سے  ٹی وی اسکرین پر جمی ہوئی تھیں  — سانسیں  تیز —  بریکنگ نیوز میں  ممبئی بم دھماکے  کی خبریں  اب جسم میں  خوف پیدا کر رہی تھیں۔ 
’جنگ ہی واحد حل ہے۔۔۔ ‘
نینی نے  گھوم کر دیکھا۔ یہ اس کے  ڈیڈی تھے۔ غصے  میں  بھرے  ہوئے  — ’ہر چیز کی ایک حد ہوتی ہے۔ وہ اب اپنی حدیں  پار کر رہے  ہیں۔ ‘
’چھوٹا سا تو ملک ہے  پاکستان‘  ہمارا ملک کچھ کرتا کیوں  نہیں؟‘ ولوم نے  گھوم کر دیکھا  — یہ ماں  تھی۔ 
ولوم اور نینی کی آنکھیں  بھی ٹی وی اسکرین کو غور سے  دیکھ رہی تھیں۔ لیکن اب وہ آہستہ آہستہ دوسرے  مسائل پر بھی تبادلۂ خیال کرنے  لگے  تھے۔ جیسے  گرمی بہت بری ہے۔ ٹونا میڈم ولوم کو بالکل بھی پسند نہیں۔ جے  سر ہمیشہ غصے  میں  رہتے  ہیں  اور اسکول شاید پھر بند ہو جائے۔ اس لیے  کہ ممّی اور ڈیڈی بھی جنگ کے  حق میں  ہیں۔ جنگ ہو گی تو اسکول اپنے  آپ بند ہو جائے  گا۔ 
ممّی نے  ہاتھوں  کی کنگھی سے  بال سنوارے۔ ’اب پاکستان کو مزہ چکھا دینا چاہئے۔ آخر ایٹم بم ہیں  ہمارے  پاس۔۔۔ ‘
ڈیڈی کی آنکھوں  میں  ممّی کو نیچا دکھنے  کی جھلک  — اور پاکستان؟ ایٹم بم تو اس کے  پاس بھی ہیں۔ ‘
’پھر جنگ نہیں۔۔۔ ، ‘ ممّی کے  جسم میں  تھرتھراہٹ سی پھیل گئی تھی۔ 
’لیکن کچھ تو کرنا ہو گا نا۔۔۔  آزادی کے  ۶۱ سالوں  میں  وہ بار بار ہمارا سکون، ہمارا امن و چین درہم برہم کرتے  رہے  ہیں۔ ہم ان سے  محبت کی امید کرتے  ہیں  اور وہ فدائین کی شکل میں  اپنا یم دوت بھیج دیتے  ہیں۔ برداشت کی بھی حد ہوتی ہے۔ اب ایک ہی حل ہے  نفرت۔ ہم ان کے  خلاف بھی جنگ کا اعلان کر دیں۔ نفرت کریں  ان سے۔ پاکستانی ہونے  کے  ہر احساس سے  نفرت کریں۔ ان کے  گانے  نہیں  سنیں ، ان کے  فنکاروں  کو یہاں  آنے  نہیں  دیں۔ ہندستان کو پاکستان کی حمایت کرنے  والے  ہر جذباتی شخص سے  خالی کر دیں۔ ‘
نینی اور ولوم نے  پھر مڑ کر ممّی اور ڈیڈی کی طرف دیکھا۔ نینی کی عمر دس سال تھی۔ ولوم ۱۲ سال کا۔ اب دونوں  کی آنکھوں  میں  ایک کشمکش سی چل رہی تھی۔ ٹی وی اسکرین پر اب اس فدائین چہرے  کو دکھایا جا رہا تھا، جس کی شکل میں  ہندستان کو ایک اہم ثبوت مل گیا تھا۔ 
’ارے  اس کی آنکھیں  تو دیکھو، ‘ نینی چیخی  — ’کتنی پیاری ہیں۔ ‘ 
’پاگل ہو‘ —ولوم غصہ میں  تھا — ’یہ دہشت گرد ہے۔ ‘
’کیوں؟ آتنک وادیوں  کی آنکھیں  پیاری نہیں  ہو سکتیں ؟‘
’نہیں؟‘
’نہیں  کیوں؟ اسے  بھی تو بھگوان نے  بنایا ہے۔ چہرہ تو دیکھو۔۔۔  کتنا پیارا ہے۔ بھولا بھالا سا۔ ‘
ولوم دانت بھینچ کر بولا — ’پاگل ہو تم۔ آتنک وادی بھولے  بھالے  نہیں  ہوتے۔ ڈیڈی کہتے  ہیں ، یہ لاشوں  کے  سوداگر ہیں۔ ‘
’پھر لاشوں  کے  سوداگر کے  چہرے  بھگوان اتنے  بھولے  بھالے  کیوں  بناتا ہے؟‘
’یہ تو بھگوان جانے۔ ‘
’اچھا۔ یہ اس کے  ہاتھ کی پٹّی میں  کیا ہے؟ کالی پٹّی۔۔۔؟‘
’ارے  ہاں۔۔۔ ‘ ولوم چونکا۔ ’ممکن ہے، اس کی ماں  نے  باندھی ہو۔ اس کی لمبی عمر کے  لیے۔۔۔  وہ۔۔۔  میرا دوست ریحان ہے  نا۔۔۔  وہ بھی اپنے  بازو پر باندھتا ہے۔ اس نے  مجھے  دکھایا تھا۔۔۔ ‘
’تم پاگل ہو، ۲۶ جنوری کے  دن ایسی پٹّیاں  ہم نے  بھی تو میڈم سے  خریدی تھی۔ میڈم نے  کہا تھا، اس کے  پیسے  کینسر مریض کو جائیں  گے۔ ‘
نینی کو کچھ یاد آ گیا — ’تمہارا دوست فرحان بھی تو مسلمان ہے۔ ‘
’ہاں ، ہے  تو۔ ‘
’تو وہ بھی پاکستانی ہوا؟‘
ولوم سوچ میں  ڈوب گیا تھا — ’ارے  ہاں۔ اور اس کے  بازو میں  بھی پٹّی بندھی ہے۔۔۔  یہ تو مجھے  یاد ہی نہیں  رہا؟‘
ولوم کے  چہرے  کے  رنگ بدل رہے  تھے۔۔۔  ’تو کیا فرحان بھی۔۔۔؟‘
’نہیں۔۔۔  نہیں۔۔۔ ‘ نینی کے  چہرے  پر الجھن کے  آثار تھے۔۔۔  ’وہ اتنا کیوٹ ہے۔۔۔ ‘
’پیارا تو یہ بھی ہے۔۔۔  جیسا کہ تم کہتی ہو۔ اس کی آنکھیں۔ اس کا چہرہ۔۔۔ ‘ ولوم نگاہ اٹھا کر ٹی وی اسکرین پر اس چہرے  کو غور سے  دیکھ رہا تھا، جسے  ممبئی حملوں  کا اہم مجرم مانا جا رہا تھا۔ 
فرحان کے  نام پر اچانک پورا منظر بدل گیا تھا۔ کمرے  میں  اینکر کے  چنگھاڑتے  لفظوں  کے  باوجود جیسے  ایک گہرا سنّاٹا چھا گیا تھا۔ 
ولوم نے  بات بدلی — ’وہ تم ڈائناسور کے  بارے  میں  بتا رہی تھیں۔۔۔؟‘
’ہاں۔۔۔  ساڑھے  چھ کروڑ سال پہلے  یہ بڑے  بڑے  جسم والے  ڈائناسور اچانک غائب ہو گئے۔ گلوبل وارمنگ کے  سبب یا پھر درجہ حرارت میں  ہونے  والی تبدیلیوں  کی وجہ سے  زمین سے  ان کا خاتمہ ہو گیا۔۔۔ ‘
’پھر۔۔۔؟‘
’کیونکہ ڈائناسور ٹھنڈ میں  ہی جیتے  تھے۔ لیکن وہ پھر سے  گلوبل وارمنگ کے  بدلتے  درجۂ حرارت میں  دوبارہ جی سکتے  ہیں۔ ‘
‘کیا یہ ممکن ہے؟‘
’کیوں  نہیں؟‘ نینی کی آنکھوں  میں  ابھی بھی اس دہشت گرد کی تصویر گھوم رہی تھی۔ 
’سب کچھ ممکن ہے  لیکن ان کا ختم ہو جانا ہی اچھا ہے۔ ‘
لیکن شاید اس وقت دونوں  کو ہی ڈائناسور کی اس گفتگو میں  کوئی دلچسپی نہیں  تھی۔ آنکھیں  جیسے  اسکرین پر مرکوز تھیں۔ سنسنی خیز مناظر کے  درمیان اب شاید دونوں  کی آنکھوں  میں  صرف فرحان کا چہرہ تھا۔ 
’وہ تمہارے  ساتھ پڑھتا ہے  نا۔۔۔؟‘ نینی کی آنکھوں  میں  امید تھی۔ 
’ہاں۔ ‘
’تمہیں  اس سے  ڈر تو نہیں  لگتا۔۔۔؟‘
’پاگل! ڈر کیوں  لگے  گا۔۔۔؟‘
’نہیں۔۔۔  میرا مطلب ہے، تم نے  کہا کہ۔۔۔  وہ بیحد کیوٹ دکھتا ہے۔۔۔؟‘
’ہاں۔۔۔ ‘
’اور وہ پٹّی بھی باندھتا ہے۔۔۔؟‘
’ہاں۔۔۔ ‘
یہ وہی وقت تھا جب آسمان سے  ایک ہوائی جہاز کے  گزرنے  کی آواز آئی تھی —
نینی زور سے  بولی — ہوائی جہاز۔۔۔  
ولوم نے  کہا — چلو باہر چلتے  ہیں۔ 
دونوں  بھاگ کر گارڈن میں  آ گئے۔ گارڈن کے  پاس والی سیڑھیوں  پر بیٹھ گئے۔ نیلے  آسمان کو دیکھتے  ہوئے۔ پھولوں  کی خوشبو کے  احساس سے  دور۔۔۔  جیسے  وہ ایک دوسرے  سے  کچھ کہنا چاہ رہے  ہوں۔۔۔  مگر شاید لفظ زبان تک آ کر۔۔۔  راستہ بدل رہے  ہوں۔۔۔ 
ہوائی جہاز۔۔۔  جیوں۔۔۔  کی آواز کے  ساتھ چکر کاٹتا ہوا دوبارہ وہاں  سے  گزرا۔۔۔ 
’تم نے  کچھ کہا کیا۔۔۔؟‘ نینی نے  پوچھا۔ 
’نہیں  تو۔۔۔ ‘ ولوم نے  کہا۔۔۔  ’اور تم نے۔۔۔ ‘
’نہیں  تو۔۔۔ ‘
دونوں  چپ تھے —
ہوائی جہاز چکر کاٹتا ہوا گم ہو گیا تھا — نینی کی آنکھوں  میں  اب بھی دہشت گرد کے  ساتھ فرحان کا چہرہ گھوم رہا تھا۔ اس نے  ولوم کی طرف دیکھا—
’ایک بات پوچھوں۔۔۔؟‘
’پوچھو۔۔۔ ‘
’تم نے  اس دہشت گرد میں  فرحان کا چہرہ دیکھا کیا؟‘
’نہیں تو۔۔۔ ‘ کہتے  کہتے  ولوم ٹھہرا — اور تم نے۔۔۔؟‘
’میں  نے  بھی نہیں۔ ‘
ہوائی جہاز کی آواز بھی کھو گئی تھی — دونوں  خوشی سے  بھاگتے  ہوئے  تیز تیز اندر کی جانب بڑھ گئے۔ 
٭٭٭
مراجعت 
خاور چودھری
آج اُسے  مس رچنا بے  طرح یاد آ رہی تھی۔ مس رچنا کی سفید پنڈلیوں  پر جب پہلی بار اُس کی نظر پڑی تھی تو پھر وہیں  ٹھہر گئی تھی اور اُسے  یاد ہی نہیں  رہا تھا کہ پنڈلیوں  سے  اُوپر بھی جسم بلکہ مکمل جسم موجود ہے۔ پھر یہ معمول بن گیا، مس رچنا جب اپنے  دفتر کی سیڑھیاں  چڑھ رہی ہوتی یہ اپنے  کیبن سے  نکل کر اُس کی پنڈلیوں  پر نگاہیں  جما لیتا۔ روئی کے  گالوں  جیسی سفید پنڈلیاں  تو اس کے  اوسان میں  پیوست ہو کر رہ گئی تھیں۔ اُٹھتے  بیٹھتے، چلتے  پھرتے  ہمہ وقت ایک وہی تو عکس تھا جواس کے  ذہن کے  پردے  پر منور رہتا۔ تب کہیں  اس کا یہ انہماک مس رچنا کی تاک میں  آ گیا۔ اگلے  روز جب وہ پوری طرح اس عمل میں  منہمک تھا تو پنڈلیاں  اچانک تھم گئیں ‘ پھر پلٹیں۔ اُسے  تب احساس ہوا جب مس رچنا نے  اُس کی ٹھوڑی کے  نیچے  اپنی انگلی ٹکا کر حکم دیا کہ وہ اُس کی طرف دیکھے۔ وہ اتنی جرأت کہاں  رکھتا تھا اور اَب تو وہ پوری طرح زمین میں  گڑ چکا تھا۔ اُس کی چوری پکڑی گئی تھی اور وہ خود کو دنیا کا غلیظ ترین شخص سمجھ رہا تھا۔ وہ سوچ رہا تھا بھلا مس رچنا کی شفاف پانیوں  جیسی پنڈلیاں  اس لائق ہیں  کہ اُن پر نظروں  کا میلا بوجھ رکھا جائے۔ 
سوچیں  دُور کہیں  بھٹک رہی تھیں  اور دماغ و دل اُس کا ساتھ چھوڑ گئے  تھے،  جب وہ کانپنے  لگا تو رچنا نے  کہا’’ خوف زَدہ ہو! پھر دیکھتے  کیوں  ہو؟ 
وہ تو اپنی زندہ لاش کے  سرہانے  کھڑا تھا۔ لفظ ہوتے  تو اُس کا ساتھ دیتے۔ رچنا اُسے  اس کی لاش پر روتا ہوا چھوڑ  کر سیڑھیاں  چڑھ گئی۔ پھر وہ اپنی کیبن سے  کبھی نہ نکل سکا۔ 
ایک روز مس رچنا اچانک اس کے  پاس آ گئی۔ ہاتھ میں  کافی کا مگ بھی پکڑا ہوا تھا۔ وہ رچنا کو دیکھ کر یوں  اُچھل کر اپنی جگہ پر کھڑا ہوا جیسے  اسپرنگ کو دبا کر چھوڑ دیا گیا ہو۔ زبان اُس کی اب بھی کچھ کہنے  سے  قاصر تھی اور نگاہیں  اُس کے  اپنے  ہی جوتوں  کو ماپ رہی تھیں۔ تب رچنا نے  کہا
’’ دیکھو! زندگی اس کا نام نہیں ، میں  نے  یہ تو نہیں  چاہا تھا کہ تم یوں  سہم کر بیٹھ جاؤ۔ میں  تو تمھیں  صرف یہ بتانا چاہتی تھی کہ دُنیا میں  پھیلی ہوئی تمام خوب صورتیاں  انسان کے  لیے  ہیں  مگر یہ ضروری نہیں  کہ ہر شے  پر اسے  قدرت بھی ہو۔ بس اتنی سی بات ہے۔ تم اچھے  ہو، بلکہ بہت اچھے  ہو مگر میری پنڈلیاں  تمھاری نظروں  کی کاٹ نہیں  برداشت کر سکتیں ،  کیوں  کہ وقت بہت پہلے  مجھے  کسی اور کے  حوالے  کر چکا ہے  اور اَب میں  بارہ سال کے  بیٹے  کی ماں  ہوں۔ تم سمجھتے  ہو گے  میں  اس بڈھے  جارج موہن کی سیکرٹری کسی مالی ضرورت کے  تحت بنی ہوں  تو یہ تمھارا مغالطہ ہے۔ میرا شوہر بہت امیر آدمی ہے۔ شہر میں اُس کا بہت بڑا کاروبار ہے  اور سیکڑوں  لوگ اُس کے  ہاں  ملازم ہیں۔ میں  تو۔۔۔۔۔۔  اچھا چلو چھوڑو۔ تم زندگی سے  اپنا حصہ کیوں  نہیں  لے  لیتے ؟جوان ہو، خوب صورت ہو اور پھر قابل بھی۔ ‘‘
 وہ مسلسل خاموش تھا اور مس رچنا اُس پر اپنا آپ ظاہر کر کے  جا چکی تھی۔ اُسے  یوں  محسوس ہو رہا تھا جیسے  اُس کے  بازو کندھوں کے  جوڑوں  سے  اُکھڑ کر زمین پر گرنے  جا رہے  ہوں۔ وہ اپنے  ایک ہاتھ سے  دوسرے  کو سہارا دینے  کی ناکام کوشش کرتا رہا۔ ری پیٹر گن اُس کے  ہاتھ سے  گر کر کیبن کے  ایک کونے  میں  لڑھک گئی اور وہ خود کرسی پر ڈھے  گیا۔ ایک معمولی سیکورٹی گارڈ کی حیثیت ہی کیا ہوتی ہے  جو کسی کے  سامنے  لب کشائی کی جرأت کر سکے۔ سکوت کی تہہ اُس کی زندگی پر پڑی تو مسلسل چٹان بنتی گئی اور وہ پتھر ہو گیا۔ 
بہت دنوں  بعد اُسے  اپنے  زندہ ہونے  کا گمان گزرا تو وہ اپنا حصہ ڈھونڈنے  کے  لیے  انسانوں  کے  ریلے  میں  بہہ گیا۔ اُس نے  بہت کوشش کی کہ وہ اُن پنڈلیوں  کو بھول جائے  مگر وہ تو جیسے  اُس کے  دماغ میں  اُگی ہوئی تھیں ،  کسی کروٹ اُسے  چین ہی نہیں  لینے  دیتی تھیں۔ وہ زندگی سے  اپنا حصہ وصول کرنے  کے  لیے  بہت لمبا سفر کر آیا تھا۔ اَب وہ سیکورٹی گارڈ چھوٹی سی فرم کا مالک تھا اور ایک خوب صورت سیکرٹری ہر وقت اُس کے  سامنے  موجود رہتی‘ پورے  پکے  ہوئے  پھل کی طرح۔ وہ جب چاہتا اُسے  کھا سکتا تھا۔ اُس کی پنڈلیاں  رچنا سے  کہیں  زیادہ پُر کشش تھیں  مگر اُس کے  لیے  نہیں۔ وہ تو اپنی اس حِس کو پندرہ سال پہلے  گروی رکھ آیا تھا۔ 
وہ صبح اُس کے  لیے  بہت تحیر خیز اور فرحت آمیز تھی جب عینی نے  اُس کے  دفتر میں  ملازمت کے  لیے  درخواست دی تھی۔ عینی نے  اُس کے  سوئے  ہوئے  جذبات کو جھنجھوڑ کر رکھ دیا تھا۔ اُس کی سنہری پنڈلیاں  اُسے  رچنا سے  بھی خوب صورت دکھائی دی تھیں۔ وہ یہ موقع ضائع نہیں  کرنا چاہتا تھا، اس لیے  فوراً اُسے  ملازمت دے  دی۔ وہ چاہتا تھا فوراً ان سارے  خوب صورت لمحوں  کو اپنی بانہوں  میں  سمیٹ لے  اور زندگی سے  اپنا پورا پورا حصہ وصول کر لے  اور پھول کا سارا رس کشید کر لے  مگر ہر بار اُس کے  اندر موجود بزدل سیکورٹی گارڈ اُس کا راستہ روک لیتا۔ اسی کشمکش میں  کئی ماہ گزر گئے  اور اُس کا سفر سنہری پنڈلیوں  کے  طواف تک رہا۔ اُس کی نگاہیں  اسی عمل کو مسلسل دہراتے  جا رہی تھیں۔ بھونچال تو تب آیا جب عینی نے  اپنی شادی کا دعوت نامہ اُس کے  سامنے  رکھا اور اصرار کیا کہ وہ اُس کی شادی میں  ضرور شریک ہو۔ ایک بار پھر اُس کے  بازو کام چھوڑ چکے  تھے  اور وجود پر لرزہ طاری تھا۔ اُس کی نظریں  اس کے   اپنے  ہی جوتوں  کو ماپتی تھیں۔ عینی نے  اُس کی حالت بگڑنے  پر تشویش ظاہر کرتے  ہوئے  کہا’’ سر! سب خیریت توہے؟‘‘ پھر جلدی سے  کانچ کے  پیالے  میں  اُسے  ٹھنڈا پانی ڈال کر پلایا۔ لیکن اُس کے  من میں  روشن ہونے  والا الاؤ اُسے  جلا کر راکھ کر رہا تھا۔ اُس نے  سوچا ہر بار زندگی میں  اُسے  ہی اپنے  حصے  کے  لیے  کیوں  تگ و دو کرنا پڑتی ہے۔ وہ بڑبڑایا اور صرف اتنا کہا
’’نہیں ! اَب میں  ایسا نہیں  ہونے  دوں  گا۔ ‘‘عینی چلی گئی مگر وہ وقت کی بھاری سلوں  تلے  آ چکا تھا۔ ٹھنڈے  پسینے  اُسے  نڈھال کر رہے  تھے۔ پھر اُس نے  ایک فیصلہ کیا‘ بزدل سیکورٹی گارڈ کا نہیں  بلکہ دلیر عاشق کا۔ کم از کم وہ یہی سمجھتا تھا کہ وہ بہادر ہے  اور عشق اور جنگ میں  سب کچھ جائز ہوتا ہے۔ 
اُس کے  آدمی عادل کو اُٹھا کر لے  آئے  تھے  اور اُس کے  ہاتھ پشت کی جانب بندھے  ہوئے  تھے۔ نکلتے  ہوئے  قد کا یہ سانولا سا نو جوان کسی بھی طرح عینی کے  لائق نہیں ،  پھر عینی اس سے  کیوں  شادی کرنے  جا رہی ہے؟ پھر یہ دو ٹکے  کا چھورا عینی کو دے  بھی کیا سکتا ہے،  جب کہ میں  اُسے  ہر طرح کی راحت دے  سکتا ہوں۔ محل نما بنگلے  میں  رکھ سکتا ہوں  اور پوری محبت کر سکتا ہوں ، پورے  کا پورا اُس کا ہو سکتا ہوں۔ اُس نے  سوچا۔ پھر اُس نے  اپنے  کوٹ کی جیب سے  پستول نکال کر عادل کی کنپٹی پر رکھ دی اور تلخ لہجے  میں  کہا ’’چھوڑ دو عینی کو‘‘
’’اوہ۔۔۔  اب سمجھا‘‘ عادل نے  نہایت تیزی سے  جواب دیا۔ ’’ میں  اُسے  نہیں  چھوڑ سکتا‘ آپ چلائیں  گولی‘ اس طرح آپ کا راستہ صاف اور منزل آسان ہو جائے  گی۔ ‘‘نوجوان دھن کا پکا تھا۔ اُس سے  بھی زیادہ بہادر اور محبت کرنے  والا۔ تب اچانک اُسے  رچنا کے  کہے  ہوئے  جملے  یاد آ گئے۔ اُس کی قوت کا مینار اُس کے  اندر ہی گر کر چُور ہو چکا تھا اور وہ پستول کو اپنی جیب میں  ڈالنے  کے  بعد عادل سے  مخاطب تھا:
ویل ڈن جوان! میں  تمھیں  آزما رہا تھا کہ تم عینی کے  قابل ہو بھی کہ نہیں ، تم امتحان میں  پورے  اُترے  ہو۔ تمھاری شادی دھوم دھام سے  اور میرے  اخراجات پر ہو گی۔ 
پھر عینی سچ مچ عادل کی ہو گئی اور سیکورٹی گارڈ نے  اُسے  اس طرح بیاہا جیسے  کوئی اپنی بیٹی بیاہتا ہے۔ 
آج اُسے  رچنا بے  طرح یاد آ رہی تھی اور اُس کی باتیں  بھی۔ اُسے  لگا کہ وہ اُس کی کیبن میں  آ کر اُس کی ٹھوڑی کے  نیچے  انگلی ٹکائے  اُسے  اپنی طرف دیکھنے  کا حکم دے  رہی ہے۔ 
٭٭٭
کھلی کھڑکی
ہیکٹر ہیو مونرو    ترجمہ:ڈاکٹر عالم اعظمی
’’میری انٹی ابھی تھوڑی دیر میں  آتی ہو گی۔ مسٹر نٹل ! تب تک آپ کو مجھے  برداشت کرنا ہو گا۔ ‘‘ اس پندرہ سالہ خود نگر لڑکی نے  کہا۔ 
فرامٹن نٹل (Fromton Nuttle) نے  کچھ ایسی بات کہنے  کی کوشش کی جو اس لڑکی کی تعریف و تحسین کے  زمرے  میں  آئی ہو اور جو اس کی انٹی کے  مقام و مرتبہ کے  منافی نہ ہو۔ دل ہی دل میں  اس کو  یہ تذبذب ستائے  جا رہا تھا کہ کیا واقعی اجنبی لوگوں  کی پر تکلف ملاقاتوں  سے  اس کی اعصابی بیماری کا علاج ممکن ہے؟
نٹل کی بہن نے  اس کو اس دیہاتی آرامگاہ کو روانہ کرتے  وقت کہا تھا کہ مجھے  معلوم ہے  کہ وہاں  کیا ہو گا۔ تم وہاں  کسی سے  ملو گے  نہیں  اور اپنی حالت کو مزید خراب کر لو گے۔ لیکن میں  تم کو ان لوگوں  کے  چند تعارفی خطوط دیتی ہوں  جن سے  میں  واقف ہوں۔ اور جہاں  تک مجھے  یاد ہے  ان لوگوں  میں  بعض لوگ بہت اچھے  تھے۔ 
فرامٹن سوچنے  لگا کہ مسز سپلٹن (Suppleton) جن کے  لئے  وہ اپنی بہن کا تعارفی خط لیکر آیا ہے، اس زمرے  میں  آئی ہوں  گی یا نہیں۔ 
جب اس لڑکی نے  محسوس کیا کہ خاموشی خاموشی میں  کافی گفتگو ہو چکی تو اس نے  پوچھا کہ کیا آپ یہاں  کافی لوگوں  کو جانتے  ہیں۔ ’’کسی کو نہیں ‘‘ نٹل نے  جواب دیا۔ ’’کوئی چار برس قبل میری بہن یہاں  ایک کلیسائی خانقاہ Rectory میں  رہتی تھی اور اس نے  چند لوگوں  کے  لئے  تعارفی خطوط مجھے  دیے  ہیں۔ ‘‘
اس نے  آخری جملہ افسوس کے  ساتھ ادا کیا۔ 
’’صرف ان کا نام اور پتہ‘‘ مہمان نے  جواب دیا۔ 
وہ اس شش و پنج میں  تھا کہ مسز سپلٹن کے  شوہر با حیات تھے  یا انتقال کر گئے  تھے۔ لیکن اس کے  کمرے  کے  رکھ رکھاؤ  سے  ظاہر ہوتا تھا کہ وہاں  کوئی مرد رہتا تھا۔ 
’’میری انٹی کی زندگی میں  ایک بہت بڑا سانحہ پیش آیا تھا۔ اس سانحہ کو آج ٹھیک تین سال مکمل ہوئے  ہیں۔ اس وقت تک آپ کی بہن جا چکی تھی۔ ‘‘ اس لڑکی نے  کہا۔ 
’’سانحہ‘‘؟ نہ جانے  کیوں  اس پر سکون اور پر فضا مقام پر حادثے  بیجا ہو معلوم ہوتے  ہیں  نیٹل نے  کہا۔ 
’’آپ کو حیرت ہوتی ہو گی کہ اکتوبر کے  مہینے  میں  دوپہر کے  وقت وہ کھڑکی کیوں  پوری کھلی ہوئی ہے ‘‘؟ لڑکی نے  ایک بڑی کھڑکی (French Window) کی طرف اشارہ کرتے  ہوئے  کہا جوباہر لان کی طرف کھلی ہوئی تھی۔ 
’’یوں  تو اس موسم کے  لیے  یہ کھڑکی مزید گرمی کا باعث ہے۔ لیکن کیا اس کھڑکی کا اس حادثے  سے  کوئی تعلق ہے ‘‘؟ منٹل نے  پوچھا۔ 
’’تین سال قبل اس کھڑکی سے  انکے  شوہر اور ان کے  دو بھائی شکار کے  لئے  گئے  تھے۔ وہ لوگ لوٹ کر نہیں  آئے۔ اپنی پسندیدہ شکارگاہ کو پہنچنے  کے  لئے  ایک میدان پار کرتے  وقت وہ لوگ ایک دلدل میں  پھنس گئے۔ زمین کافی گرم اور تر تھی۔ وہ جگہیں  جو عموماً محفوظ خیال کی جاتی تھیں ، بے  جان ہو کر بیٹھ گئیں  تھیں۔ ان کی لاشیں  بھی نہیں  مل سکیں۔ یہ سب سے  زیادہ تکلیف دہ بات تھی‘‘ لڑکی کی آواز میں  کسی قدر کپکپی پیدا ہو گئی تھی اور اس کا خود پسندانہ رویہ تھوڑی دیر کے  لئے  غالب ہو گیا تھا۔ بیچاری انٹی ہمیشہ یہی سوچتی رہتی ہے  کہ وہ لوگ کبھی نہ کبھی اپنے  کھوئے  ہوئے  کتے  کے  ساتھ واپس لوٹیں  گے۔ اور اس کھڑکی سے  ہو کر اندر داخل ہوں  گے۔ اسی لئے  وہ کھڑکی رات دیر گئے  تک کھلی رکھی جاتی ہے۔ بیچاری انٹی اکثر مجھ کو بتایا کرتی ہیں  کہ گھر سے  نکلتے  وقت ان لوگوں  کا کیا انداز تھا  یعنی ان کے  شوہر اپنے  ہاتھ پر رین کوٹ لٹکائے  ہوئے  اور ان کا چھوٹا بھائی ان کو ستانے  کے  لئے  ان کی ناپسندیدہ دھن  Bertie, Why do you bound  گاتے  ہوئے  گھر سے  نکلے  تھے۔ کیا آپ جانتے  ہیں  کہ ایسی پر سکون شام میں  مجھے  یہ ڈراؤنا خیال آتا ہے  کہ اس کھڑکی کی راہ سے  آ جائیں  گے۔ ‘‘
یہ کہتے  ہوئے  وہ کسی قدر خوفزدہ سی ہو گئی۔ اتنے   میں  مسز سپلٹن تیزی سے  اندر داخل ہوئیں۔ نٹل کو بڑا اطمینان ہوا۔ مسز سپلٹن نے  دیر سے  آنے  پر معذرت چاہتے  ہوئے  کہا:
امید ہے  کہ ویرا (Vera) نے  اپنی دلچسپ باتوں  سے  آپ کی خاطرداری کی ہو گی۔ 
’’ہاں  کافی دلچسپ لڑکی ہے ‘‘ نٹل نے  کہا۔ 
مسز سپلٹن نے  کہا کہ آپ شاید کھڑکی کھلی رہنے  کا برا نہیں  مانیں  گے۔ میرے  شوہر اور بھائی شکار سے  سیدھے  گھر آئیں  گے  اور اس کھڑکی سے  اندر داخل ہوں  گے۔ وہ دلدلی زمین میں  پرندوں  کے  شکار کے  لئے  گئے  ہوئے  ہیں۔ اور جب لوٹیں  گے  تو کیچڑ میں  سنے  ہوئے  پاؤں  کے  ساتھ میری قالینوں  پر آ دھمکیں  گے۔ ٹھیک آپ مرد لوگوں  کی طرح۔ ہے  کہ نہیں؟
وہ شکار کے  بارے  میں ، پرندوں  کی قلت کے  بارے  میں  اور موسمِ سرما میں  شکار کے  امکانات کے   بارے  میں  بولتی رہیں۔ نٹل کے  لئے  یہ بہت تکلیف دہ تھا۔ اس نے  موضوع بدلنے  کی کوشش کی لیکن کامیاب نہ ہو سکا۔ ’’اس کو اس بات کا احساس ہو رہا تھا کہ اس کے  میزبان کی توجہ پوری طرح اس کی جانب نہیں  ہے  ان کی آنکھیں  بار بار اس کھلی ہوئی کھڑکی کی طرف اٹھ رہی تھیں۔ سوئے  اتفاق سے  اسے  ایسے  وقت یہاں  آنا پڑا جب اس سانحہ کی برسی تھی۔ فرامٹن نٹل نے  کہا ڈاکٹروں  نے  کہا کہ مجھے  مکمل آرام کرنے  اور کسی ذہنی پریشانی میں  مبتلا نہ ہونے  کا مشورہ دیا ہے۔ ان کا خیال ہے  کہ جسمانی محنت سے  بھی گریز کرنا چاہئے۔ ‘‘ فرمٹن کو خوش فہمی تھی کہ اجنبی اور اتفاقاً ملنے  والے  لوگ اس کی بیماریوں ، اسباب اور علاج کی تفصیلات جاننے  کے  خواہشمند رہتے  ہیں۔ ’’لیکن غذا کے  بارے  میں  ڈاکٹروں  میں  اتفاق رائے  نہیں  ہے۔ ‘‘ اس نے  سلسلۂ کلام جاری رکھتے  ہوئے  کہا۔ 
’’اچھا! غذا کے  بارے  میں  اتفاق رائے  نہیں  ہے ‘‘ مسز سپلٹن نے  غذا کے  بارے  میں  غیر دلچسپ انداز میں  جماہی لیتے  ہوئے  کہا۔ پھر یکایک وہ چونک اٹھی اور توجہ مبذول کی۔ لیکن نٹل کی طرف نہیں۔ 
’’لو!وہ آ گئے۔ ٹھیک چائے  کے  وقت پر۔ کیا آپ دیکھ نہیں  رہے  ہیں  کہ وہ ناک تک کیچڑ میں  ڈوبے  ہوئے  ہیں۔ 
نٹل کانپ سا گیا۔ اور اس لڑکی کی طرف ہمدردانہ انداز میں  دیکھا جو خوف سے  کھڑکی کی طرف دیکھ رہی تھی۔ نٹل نے  خوفزدہ ہو کر اچانک پلٹ کر کھڑکی کی طرف پلٹ کر دیکھا
شام کے  دھندلکے  میں  اسے  لان پر تین انسانی سائے  نظر آئے  جو کھڑکی کی طرف بڑھ رہے  تھے۔ سب اپنی اپنی بغلوں  میں  بندوقیں  دبائے  ہوئے  تھے۔ ایک شخص کے  بازو پر رین کوٹ تھا۔ 
ان کے  پیچھے  پیچھے  ایک کتا آ رہا تھا۔ وہ خاموشی کے  ساتھ گھر میں  داخل ہوئے۔ اور پھر ایک لڑکے  کی آواز میں  وہی مسز سپلٹن کی نا پسندیدہ دھن سنائی دی۔ 

نٹل اپنی ٹوپی اور چھڑی پر جھپٹا اور ایسی تیزی کے  ساتھ بھاگا کہ دیوان خانے  کے  دروازے، صدر دروازے  اور دونوں  کے  درمیانی راستے  تک کو خبر نہ ہو سکی۔ باہر ایک سائیکل سوار آ رہا تھا جو اس سے  بچنے  کے  لئے  جھاڑیوں  کی باڑ سے  جا ٹکرایا۔ 
رین کوٹ والے  آدمی نے  کہا ’’ لو ہم آ گئے۔ مٹی میں  لت پت۔ لیکن زیادہ تر سوکھ گئی ہے۔ وہ کون  آدمی تھا؟ جو ابھی دوڑتا ہوا باہر بھاگا۔ مسز سپلٹن نے  کہا  کوئی مسٹر سپلٹن تھا۔ بڑا عجیب شخص تھا۔ صرف اپنی بیماری کی بات کرتا رہا۔ آپ کے  آتے  ہی بغیر الوداع کہے  اور معذرت چاہے  بھاگ گیا۔ جیسے  اس نے  کوئی بھوت دیکھا ہو۔ 
لڑکی نے  کہا ’’غالباً یہ کتے  کے  خوف سے  بھاگا ہے۔ اس نے  مجھے  بتایا تھا کہ وہ کتوں  سے  بہت ڈرتا ہے۔ ایک بار گنگا کے  کنارے  کسی قبرستان میں  آوارہ کتوں  کے  جھنڈ نے  اس کا پیچھا کیا۔ اور ایک نئی کھلی ہوئی قبر میں  اسے  ساری رات گزارنے  پر مجبور کر دیا۔ وہ قبر میں  بیٹھا رہا اور کتے  اس پر بھونکتے  رہے۔ اور ان کے  جبڑوں  سے  جھاگ نکلتے  رہے۔ اس طرح کا حادثہ تو کسی کو بھی خوفزدہ کرنے  کے  لئے  کافی ہے۔ ‘‘
فی البد یہہ رومانی کہانیاں  گھڑنا اس لڑکی کی خاص ادا تھی!
٭٭٭
یوم جمہوریہ
مجیب ناگپوری
وہ   بہت خوش تھا  اسکے  شہر میں ہر سمت ایک جوش تھا چھوٹے چھوٹے  بچّے  سفید پھولوں کی طرح یا یوں کہے چلتے پھرتے  ہوئے باغ۔ ہر طرف خوشیاں ہی خوشیاں ہر سمت جوش ہی جوش۔کیوں معلوم نہیں؟ نہ وجہ جاننے کی فرصت نہ ہی وجہ جاننے کی ضرورت۔ ہو بھی کیوں۔ اسے تو یہ معلوم تھا کہ آج صبح اسے جانا ہے اپنے مالک کے گھر  جلدی۔ بہت جلدی گھر صاف کرنا ہے  خاص طور پر باہر کا وہ چبوترا اور وہ  کھمبا جس سے بکری بندھی تھی  لور اس کے چبوترے کو صاف کرنا ہے جو  بکری کی مینگنیوں  سے اتنا میلا ہو گیا ہے کہ اصل رنگت کیسی ہو گی جاننا مشکل ہے۔
پھر اسے وہ جھنڈا بھی اس کھمبے کے اوپر باندھنا ہے اور ہاں اس میں وہ پھول بھی باندھنا ہے جنہیں وہ کل شام ہی پڑوس کے گھروں سے مانگ لایا تھا۔ اس نے جھنڈا باندھا پوٹلی نما پھول بھر کر اور کسی بندر کی طرح کھمبے پر چڑھ گیا جھنڈا باندھا اور ڈوری لٹکا دی اور گھر چلا آیا۔
صاحب آئے اور معمول کی طرح ڈوری کھینچی جھنڈا ہوا میں لہرانے لگا،پھول ان کی کھلی ہوئی پیشانی پر گرے۔ مگر یہ کیا یہ تو الٹا تھا ہر طرف باتیں ہونے لگیں ،جرم عاید کیا جانے لگا، کسی نے صاحب کو دوش دیا،کسی نے ٹھاکر صاحب کو، اچانک سب کی نگاہیں اس پر پڑیں ارے اصل مجرم تو سامنے ہے اور اسے مرتکبِ جرم بنا کر یومِ جمہوریہ کے دن راشٹر دھوج کے اپمان میں قید کر لیا گیا۔۔۔۔۔۔۔

نظمیں :
ستیہ پال آنند
کب تلک سوتے  رہو گے؟’’لوہا کُٹ‘‘
(بلونت گارگی (مرحوم)کے  پنجابی ناٹک ’’لوہا کُٹ‘‘ کے  ایک سین پر مبنی)
دھونکنی کی مَشک کے  دو پھیپھڑوں  میں 
بِلبِلاتی ڈائنوں  جیسی ہوا کو قید کر کے 
دونوں  ہاتھوں  سے  دبا کر جب وہ بھٹّی پھُونکتا ہے 
اس کو شعلوں  کے  بھڑکتے  دل میں  اپنے  تخت پر بیٹھا ہوا 
آہن گروں  کو پالنے  والا نظر آتا ہے  جس کو
 رہتی دنیا سے  فقط لوہار ہی پہچانتے   ہیں 
’’لوہا کُٹ‘‘ یہ جانتا ہے 
اس کے  آہن گر قبیلے  کا اگر کوئی خدا ہے 
تو وہ اس کی شعلہ زا بھٹّی
پگھلتے  سُرخ رو لوہے  کی ڈلیوں 
اور ہتھوڑے  میں  نہاں  ہے 
اس خدا کی اپنی اک خوشبُو ہے، اپنی واسنا ہے 
جو بھڑکتی آگ میں مشکوں  کی دونوں  ڈائنوں  کی چھاتیوں  سے  پھُوٹتی ہے 
اور اس خوشبُو کو اس کے  پھُولتے  نتھنے 
  برابر سُونگھ کر، پہچانتے  ہیں 
جب بھی لوہے  کی دہکتی سُرخ رُو پتلی ڈلی کو وہ دما دم کُوٹتا ہے 
آگ میں  بیٹھے  خدا سے  پوچھتا ہے 
  وہ  جو اک زندہ ڈلی تھی، اب کہاں  ہے؟
میری لوہارن تو کب کی مر چکی ہے !
٭٭٭
ستیہ پال آنند
کند خنجر
(یہ نظم  انگریزی شاعر ایلن گِنز برگ ؔاور اردو شاعر ساقیؔ فاروقی کے  ایما پر لکھی گئی)
تیل چُپڑا، اور پھر ریتی سے  رگڑا
ریگماروں  کے  کئی  ’پلتے ‘۔ گھِسائے 
اس کے  سر پر ہاتھ پھیرا
پیار سے  پھر تھپتھپا کر ا س کو پچکارا، کہا
یوں  کب تلک سوتے  رہو گے؟
نیند کو آرام مت سمجھو....
....کہ زندوں  کے  لیے  آرام نا ممکن ہے  اپنی زندگی میں !
تم ہی تھے  جو کل تلک اونچی چھلانگیں  مارتے  تھے 
مستعد، تیّار، ہر اک دوڑ میں  اوّل....
....تمہارا کوئی بھی ثانی نہیں  تھا
اب تمہیں  کیا ہو گیا ہے؟
سر کو نیوڑھائے، گئے  گُزرے   ہوئے  ڈھیلے   پڑے  ہو
اب اُٹھو، اک باغیانہ عزم سے  آگے  بڑھو ....
...جینا ہے  تم کو!
کند خنجر
 نا تواں ، مریل سا  بدھیا
 زنگ خوردہ کتنے  برسوں  سے  پڑا تھا
ہا تھ کی ریتی سے ، چُپڑے  تیل سے  گر صاف ہو جاتا تو کچھ صورت نکلتی!!
۔۔۔۔۔۔۔۔۔۔۔۔۔۔۔۔۔
نظمیں 
اجنبی گھاؤ
 علیم صبا نویدی
اَن گنت لوگ ، اَن گنت چہرے
زندگی کس جہت میں لے جائیں 
اجنبیت کا ہر طرف ہے غبار
دور تک ہے کثافتوں کی قطار
بغض و مکر و فریب کے سائے
ہر قدم پر ہیں پاؤں پھیلائے
اجنبی گھاؤ کس کو دکھلائیں 
نا شناسی کے رنگ ہیں گہرے
ہم بھی کس کائنات میں آئے
کیسی ٹھنڈی حیات میں آئے
آس بھی سرد پڑ گئی ہے یہاں 
زیست سے زیست لڑ گئی ہے یہاں 
کوئی قاتل نظر نہیں آتا
دور تک چیختا ہے سناٹا
٭٭٭
مختصر نظمیں
پروفیسر خالد سعید
(صدر شعبۂ اردو مولانا آزاد اردو یونیورسٹی)
(۱)
چاہنا اور چاہے جانا۔۔۔ ایک بڑ  ی دولت
جوہر کسی کے نصیب میں کہاں؟
(۲)
لمحے۔۔۔ مہکتے رہے ، مہکاتے رہے 
اور پھر اڑ  گئے 
(۳)
غلط فہمی۔۔۔ شیشے میں پڑ  ا بال
جو وقت کے ساتھ تڑ  خ میں بدل جاتا ہے 
شیشہ ٹوٹ جاتا ہے 
(۴)
قاعدہ ہے :
کہ مجرم کو اس کا جرم سنایا جاتا ہے 
تب جا کے سزا دی جاتی ہے 
میں وہ شخص۔۔۔ 
جسے جرم اس کا سنایا گیا نہ صفائی کا موقع دیا گیا
بس سزا دی گئی
(۵)
غزالی نے کہا تھا:
جذبہ کوئی بھی بے مصرف نہیں 
خدا کے ودیعت کردہ ہیں یہ
مجھے بھی یقیں ہے کہ میں نے تو جھیلی ہے نفرت
اے نفرت! ترا شکریہ
کہ تونے مجھے غم کی دولت عطا کی
نہ دل میرا ہوتا گداز
نہ آنکھوں کو ملتا خزانہ کوئی
(۶)
بچہ کوئی گرتا ہے ، ماں لپک کر اٹھا لیتی ہے 
چمکارتی ہے ، اس کی خراش پہ اپنے لب رکھ دیتی ہے 
بچہ کھلکھلا اٹھتا ہے 
(۷)
دوست کوئی گرتا ہے ، زخمی ہو جاتا ہے 
بڑ  ھ کے دوست اُٹھا لیتے ہیں 
کوئی تو باتوں کا مرہم رکھتا ہے 
کوئی دھپّا دھول لگاتا ہے 
پھر بھی بھر جاتا ہے زخم
(۸)
میداں میں کھلاڑ  ی چوٹ کوئی کھا کے گرتا ہے 
ٹیم کا ڈاکٹر دوڑ  کے آئے ، اسپرے کرتا ہے 
بجھ جاتا ہے درد
اور کھلاڑ  ی کھیل میں پھر سے شامل ہو جاتا ہے 
(۹)
لیکن کوئی جب
اپنی ہی نظروں سے گر جاتا ہے 
شور شرابا ہوتا ہے نہ ہنگامہ
چوٹ دکھائی دیتی ہے نہ زخم کوئی
کوئی آتا ہے نہ اُٹھاتا ہے 
گرنے والا۔۔۔ بس پڑ  ا  رہ جاتا ہے 
اور سسکتا رہتا ہے 
جیون کاغذ ناؤ میں ماٹی کے انسان
نیناں جوگن
انجانے  پنچھی کے  بوسے  
زندگی جس کی تجسس سے  
پریشاں ، حیراں 
ایسے  لمحات میں  بھی
خواب دکھائے  ہیں  بہت
آرزو نرم ہواؤں  میں  
الجھتی ہوئی پل پل
شب تیرہ سے  گذرتی ہی گئی 
سبز بیلوں  کا لبادہ اوڑھے 
اندھی چاہت کے  سفر کی کرنیں 
رقص پر رقص کریں 
کوئی انجانا سا پنچھی چہکے 
فن سے  آراستہ
بیداری کے  لمحوں  پہ 
مسلسل بوسے  برسیں !!
دوہے
فراغ روہوی
جیون کاغذ ناؤ میں ماٹی کے انسان
سمے سمندر بیچ ہے خطرے میں ہر جان
——
پُرکھوں کے اُس گاؤں ملا نہیں وہ گاؤں 
جہاں کبھی تھا کھیلتا پنگھٹ، پیپل چھاؤں 
——
ہم جیسے کیا ہو گئے پڑھ کر چار کتاب
چھوٹی چھوٹی آنکھ میں بڑے بڑے ہیں خواب
——
چاہے ناٹک کیجیے یا بھریئے بہروپ
وہی کہے گا آئنہ جو بولے گا روپ
——
کب تک آخر کھیلتے ہم بے مطلب کھیل
دیپک بھی جلتا نہیں بِن باتی، بن تیل
٭٭٭
کتابوں کی باتیں 
سہ ماہی نیا ورق
ایڈیٹر:ساجد رشید 
مبصر:ڈاکٹر مسعود جعفری
ممتاز افسانہ نگار،  صحافی ساجد رشید کی ادارت میں  عروس البلاد ممبئی سے  شائع ہونے  والا سہ ماہی نیا ورق میں  افسانے ،  تبصرے،  تجزئیے، خطوط اور شاعری ہے۔ ساجد رشید اپنی جرأت،  بے  باکی اور اظہار حق کے  لئے  جانے  مانے  جاتے  ہیں۔ ان کا بولڈ، غیر روایتی انداز رسالوں  کی بھیڑ میں  بہ آسانی پہچانا جا سکتا ہے۔ وہ اپنے  خیالات مدلل انداز میں  پیش کرنے  کا ہنر رکھتے  ہیں۔ اس دفعہ ان کا اداریہ پامال خواب کی پھانسی،  مغربی بنگال کے  انقلابی کانوسانیال کی خودکشی پر لکھا گیا ہے۔ انہوں  نے  نکسل قائد کی موت کو شکستہ خوابوں  کی موت سے  موسوم کیا ہے او ر مشہور فکشن نگار اروندھتی رائے  پر نکتہ چینی کی ہے۔ فاضل ادیبہ نے  ماؤ نوازوں  کے  ہاتھوں  ہلاک ہونے  والے  فوجی جوانوں  پر اظہارِ افسوس نہیں  کیا۔ ساجد رشید نے  قبائلی افراد اور قصبوں  کی پسماندگی،  بچھڑے  پن کو دور کرنے  کے  لئے  فلاحی اقدامات کی راہ میں  رخنہ اندازی کو غیر ترقی پذیر کہا۔ ساجد رشید کا افسانہ ’بیگم، بادشاہ، غلام‘ صنعتی شہروں  کے  جرائم کی عکاسی کرتا ہے۔ انہوں  نے  مجرموں  کے  کرداروں ،  ان کی زبان،  حرکات و سکنات،  ذہانت، نفسیات، طرز فکر کی مکمل ترجمانی کی ہے۔ افسانے  میں  کتے  کا بھی زبردست کیرکٹر ہے۔ ایک معمولی مگر حسین و جمیل لڑکی اپنے  جادوئی حسن کے  بل بوتے  پر آگے  بڑھتے  ہوئے  جرائم کی دنیا کے  بادشاہ کی منکوحہ بن جاتی ہے۔ وہ اپنے  ٹھاٹ باٹ،  عیش و آرام کو باقی رکھنے  کے  لئے  اپنے  مالک کے  قتل کے  بعد قاتلوں  کے  ساتھ ہو جاتی ہے۔ افسانہ نگار نے  ایک حرص و ہوس کی پجاری،  لالچی عورت کی گھٹیا نفسیات کی بھر پور آئینہ داری کی ہے۔ ساجد رشید کا مطالعہ،  مشاہدہ،  تجربہ عمیق اور وسیع تر ہے۔ وہ عصری زندگی کے  نشیب و فراز سے  خوب واقف ہیں۔ ان کا افسانہ کامیابی کو چھو لیتا ہے۔ اس رسالے  میں  فکشن نگار اقبال متین پر ایک گوشہ رکھا گیا ہے۔ ان کی ناول چراغ تہہ داماں  پر مضامین شامل کئیے  گئے  ہیں۔ شاعری کے  حصہ میں  ستیہ پال آنند اور دیگر شعراء کے  علاوہ مرہٹی اور جرمنی کے  ممتاز شاعر کے  کلام کو شائع کیا گیا ہے۔ ستیہ پال آنند کی نظمیں  کھیت میں  کیا بم اگیں  گے؟ چوہوں  کا شکار عصری حسیت لئے  ہوئے  ہیں۔  جدید لب و لہجہ کے  شاعر اقبال خسرو قادری کی نظم بھی توانائی،  خیال آفرینی اور تازہ کاری لئے  ہوئے  ہے۔ عنبر بہرائچی کی غزلیں  دل میں  اترتی چلی جاتی ہیں۔ ان کے  کچھ شعر ملاحظہ کیجئے۔ 
بہت دن بعد کھل کر مل رہے  تھے 
مرے   بچوں   کو جانے   کیا ہوا تھا
بہت  مشتاق  تھا شہر   خموشاں 
کہ بستی  میں   فقط  عنبر  بچا تھا
دوسری غزل کے  دو عطر بیز شعر دیکھئے۔ 
نہ دے  پائے  گجرے  تجھے  زندگی
بہ ہر حال ہم شرمساروں  میں  تھے 
  پسینے   کی  قیمت   نہ  عنبر  ملی
کہ ہم عمر بھر کا مگاروں   میں  تھے 
حامدی کاشمیری نے  حسب سابق اپنے  شعروں  کے  نگار خانے  سجا لائے  ہیں۔ دیکھئے  نئے  اظہار کا حسین شعری پیرہن جس میں  جنت  ارضی کی  خوشبوئیں   بھی ہیں او ر زندگانی کی تلخیاں  بھی لہرا رہی ہیں۔ 
کتنے  طوفانوں  سے  میں  لڑتا رہا
ساحلو  میری   پذیرائی  کرو
بھاگتے  سایوں  سے  کیسی دوستی
دوستو  اب ترک گویائی کرو
 راشد انور راشد کے  لہجہ کی کاٹ کاغذ پر چمک رہی ہے۔ 
داؤ غضب کا کھیلی گرد
ہر سو رنگ  رنگیلی گرد
جمنے   لگی  دل  شیشے   میں 
خواہش  کی چمکیلی گرد
اس جیون کے  کتنے  روپ
پانی،   پتھر،   مٹی گرد
 متذکرہ شاعروں  کے  علاوہ اور تخلیق کاروں  کی شاعری بھی  دل کے  دروازے  پر  دستک دیتی ہے۔ جرمنی زبان کے   نامور شاعر  آئریش فریڈ کا خصوصی گوشہ شائع کیا گیا ہے۔ اس کی نظموں  میں  ارض وطن کا دل دھڑکتا ہے۔ موسموں ،  ریاستوں او ر لوگوں  کے  اذہان بولتے  ہوئے  دکھائی دیتے  ہیں۔ اس نے  اپنے  عہد کی درد ناکیوں  کو موثر انداز میں  شعری قالب عطا کیا ہے۔ اس کا رویہ پر جوش اور بے  باک ہے۔ اس کی زبان عوامی اور شفاف ہے۔ بات میں  بات پیدا کرنا اس کا وصف خاص ہے۔ اس کی نظموں  کو اردو کے  سانچے  میں  منیر الدین منیر نے  ڈھالا ہے۔ اس کی 100 نظموں  کا ترجمہ ’’ جیون سائے ‘‘ کے  عنوان سے  لاہور کے  ادارے  ادبِ لطیف نے  1995 میں  شائع کیا ہے۔  اسی کتاب سے  نظمیں  اخذ کی گئی ہیں۔ پاکستان کے  مشہور شاعر ساقی فاروقی کی خود نوشت سوانح حیات کی تیسری قسط بھی شامل شمارہ ہے۔ اس میں  انہوں  نے  اپنے  نجی واقعات کو  خوبصورت پیرائے  میں  بیان کیا ہے۔ ان کی نثر نگاری شاعرانہ ہوتی ہے۔ اس میں  یوروپ کے  کھلئے  سماج کی کلچرل Ethos  پر روشنی ڈالی گئی ہے۔ باہمی رشتوں  کے  اتار چڑھاؤ کو جذباتی انداز میں  پیش کیا گیا ہے۔ ساقی کی آپ بیتی میں  ان کے  دل کے  آبگینے  کی ٹوٹنے  کی آواز صاف سنائی دیتی ہے۔ وہ ذہنی و روحانی کرب سے  بھی گزرتے  رہے  ہیں۔ ساقی فاروقی کو لفظوں  کا جادوگر کہا جائے  تو مبالغہ نہ ہو گا۔ ساقی کی آپ بیتی جگ بیتی بھی ہے۔ وہ سارے  مرحلے  جن سے  وہ دو چار ہوئے  ہیں  وہ بہت سوں  کی حیات کا بھی حصہ ہوتے  ہیں۔ نوجوان محبت کی منزل سے  گزرتے  ہیں۔ نئی بات نہیں۔ ہاں  طرز نگارش نیا ہے۔ واقعات عام سے  ہیں۔ سہ ماہی نیا ورق کا سب سے  اچھا اور آئیڈیل خاکہ مشہور صحافی،  فلمی کہانی کار جاوید صدیقی کا ’’موگرے  کی بالیوں  والی‘‘ ہے۔ انہوں  نے  یہ خاکہ شہرۂ آفاق شاعر،  ادیب، خطیب علی سردار جعفری کی نصف بہتر  سلطانہ جعفری کے  بارے  میں  لکھا ہے۔ ان کی شرافتوں ،  انسان دوستی ایسے  واقعات بیان کئے  ہیں  جنہیں  پڑھ کر پلکیں  بھیگ جاتی ہیں۔ ان کی نسائی شخصیت سماجی سروکار سے  عبارت رہی۔ وہ جب تک رہیں  دوسروں  کی مدد کرتی رہیں۔ جاوید صدیقی نے  ڈوب کر ان کے  گھریلو،  سیاسی،ادبی، معاشی، تہذیبی واقعات لکھے  ہیں  جو دل پر نقش ہو جاتے  ہیں۔ جاوید صدیقی کا خاکہ یادگار اور تاریخی نوعیت کا ہے۔ ترقی پسند ادیبوں  کی بصیرت و بصارت،  ان کی قربانیوں او ر ان کے  کا رہائے  نمایاں  کے  بارے  میں  جاننے  والوں  کے  لئے  یہ خاکہ معلومات کا ایک نادر خزانہ ہے۔ رسالے  میں  مرہٹی شاعر دلیپ چترے   کی نظمیں  موجود ہیں۔ ایک مضمون تاریخ کا جبر اور تغیر زمانہ کی رفتار اور قلمکار بھی اپنی حشر سامانیوں    کے  ساتھ سانس لے  رہا ہے۔ ایک اور معروف مرہٹی شاعر ورندا کرندیکر۔ پر ایک ملنگ کے  نام سے  خصوصی گوشہ رکھا گیا ہے۔ ان کی کئی نظموں  کا اردو میں  خوبصورت ترجمہ کیا گیا ہے۔ ساجد رشید کی یہ سعی قابل تعریف ہے۔ اس سے  اردو۔ مرہٹی لسانی اتحاد کی راہیں  ہموار ہوتی ہیں۔ اردو قارئین کو مرہٹی شاعروں ،  ادیبوں  کے  افکار و نظریات سے  آگہی ملتی ہئے۔ دونوں  ایک دوسرے  کے  قریب آتے  ہیں۔ بھید بھاؤ کی دیواریں  منہدم ہو جاتی ہیں۔ قربتیں  بڑھتی ہیں۔ اپنائیت پیدا ہوتی ہے۔ زبان کی سیاست کمزور پڑتی ہے۔ لوگ ایک دوسرے  کے  خیالات کا احترام کرنے  لگتے  ہیں۔ تہذیب و ثقافتی لین دین کا سلسلہ دراز ہوتا ہے۔ زیر گفتگو شمارے  میں  تبصروں  کا کالم بھی رکھا گیا ہے۔ نگار کی روایت کی توسیع کے  تحت ممبئی کے  ماہنامہ گگن کے  پرچوں  کے  انتخاب پر سیر حاصل تبصرہ مدیر اعلیٰ نیا ورق نے  خود کیا ہے۔ سلام بن رزاق نے  انشاء کے  رومی نمبر پر قلم اٹھایا ہے۔ نئے  ورق کے  نائب مدیر شاداب رشید نے  سنیل گنگو پادھیائے  کی ناول  اس وقت پر  جامع اظہار خیال کیا ہے۔ مشتاق علوی نے  زندگی ہے  تو کہانی بھی ہو گی پر تفصیل سے  روشنی ڈالی ہے۔ فکشن پر ایک مکالمہ (تنقیدی مضامین) بھی شائع کیا گیا ہے۔ اس کتاب کے  مصنف الیاس شوقی ہیں او ر مبصر اسلم پرویز۔  سیماب اکبر آبادی ۰مونوگراف) پر ساجد رشید نے  مختصر مگر مفید تبصرہ کیا ہے۔ اس کتاب کے  مصنف حامد اقبال صدیقی ہیں۔ شمارہ میں  خطوط کا کالم بھی علم و آگہی کے  موتیوں  سے  لبریز ہے۔ اس میں  مختلف عصری موضوعات پر اشارے  کئے  گئے  ہیں۔ جو نہایت کارآمد ہیں۔ آخر میں  کتاب دار ممبئی میں  دستیاب کتابوں   کی  فہرست دی گئی ہے۔ اس اہم شمارے  کا انتساب اردو کے  ادیب و نقاد ڈاکٹر محمد حسن کے  نام کیا گیا ہے۔ اس شمارے  کا زر سالانہ  مبلغ دو سو روپئے  ہے۔ اسے  36/ 38 Umer khadi Cross lane Mumbai. 400009 سے  حاصل کیا جا سکتا ہے۔ 
٭٭٭
مطالعہ
سرگزشت پروین شا کر : تاثراتی مطالعہ
مصنف: ڈاکٹر شاہد نوخیز، لکچر ر فارسی، مولانا آزاد نیشنل اردو  یونیورسٹی 
مبصر: ڈاکٹر عالم اعظمی
فخر دکن ڈاکٹر سید محی الدین قادری زورؔ کی زود نویسی کے  متعلق مشہور ہے  کہ وہ صبح سو کر اٹھتے  تو تکیے  کے  نیچے  ایک کتاب تیار ملتی۔ ڈاکٹر شاہد نوخیز اعظم گڑھ سے  اسی صفتِ بسیار نویسی کے  ساتھ ڈاکٹر زورؔ کے  شہر حیدرآباد فرخندہ باد وارد ہوئے او ر اپنی آمد و سکونت کا ادبی جواز پیدا کر لیا۔ ماشاء اللہ پینتیس برس کا سن شریف اور نصف درجن سے  زائد تصانیف کے  مصنف۔ اور لطف یہ کہ انکی تحریر کی ایک ایک سطر ’’ ولایت کے  خانے  میں  لف حریر‘‘ کے  شائبے  سے  پاک و محفوظ۔ ڈاکٹر نوخیز کسی کی کتاب پڑھ کر نہیں  لکھتے  بلکہ جب کوئی اچھی کتاب پڑھنے  کا ارادہ کرتے  ہیں  تو خود لکھ لیتے  ہیں۔ اس طرح انہوں  نے  ’’ من بھر پڑھنے او ر تولہ بھر لکھنے ‘‘ کی حقیقت کو مفروضے  میں  تبدیل کر دیا۔ قاری موصوف کی ایک کتاب کا خاتمہ بالخیر نہیں  کرنے  پایا کہ دوسری کتاب کی ولادت با سعادت کی خبر اخبار میں  شائع ہو جاتی ہے۔ خیر آمدم بر سرِ مطلب کہ موصوف کی تازہ تصنیف ’’ سرگزشت پروین شا کر‘‘ ہمارے  زیر نظر ہ ہے۔ حالانکہ یہ موصوف کی پی۔ ایچ۔ ڈی۔ کا مقالہ ہے  لیکن انہوں  نے  تخلیق کی زبان میں  داد تحقیق دی ہے۔ ماہرین کی اکثریت (بہ استثنائے  ڈاکٹر گیان چند جین) تحقیق میں  تخلیقی زبان کی رنگ آمیزی کو ممنوع قرار دیتی ہے۔ کیونکہ رنگین اور چاشنی سے  پُر زبان کے  فریب میں  محقق اکثر تحقیق کی صراطِ مستقیم سے  بھٹک جاتا ہے۔ مخدوم محی الدین پر شاذ تمکنت کا مقالہ اسکی مثال میں  پیش کیا جا سکتا ہے۔ یہ مقالہ ایک اچھی کتاب ضرور ہے  لیکن ایک اچھی تحقیق کی تعریف میں  نہیں  آتا۔ تاہم ڈاکٹر شاہد نوخیز کا مقالہ اس سے  مستثنیٰ ہے۔ انہوں  نے  انشاء پردازانہ زبان میں  حقائق کی بازیافت کو پیش کیا ہے او ر ایسا کیوں  نہ ہو کہ موصوف پاؤں  میں  بھنور باندھ کر دریا میں  رقص کرنے  کا ہنر جانتے  ہیں۔ یہ تحقیقی مقالہ تخلیقی تنقید کی عمدہ مثال ہے۔ یوں  تو پروین شا کر کی حکایت جنوں  بھی کافی رنگین ہے۔ اور اس پر ڈاکٹر نوخیز کی خون جگر کی آمیزش مستزاد۔ موصوف کے  رنگ تحریر کی چند مثالیں  موصوف دیباچے  میں  رقم طراز ہیں :۔ 
’’ یہ کتاب شاعرہ کی بیالیس صلیبوں  پر معلق اور سات ابواب پر محیط ہے۔ ‘‘
موصوف نے  ایک پیراگراف کے  مضمون کو ایک جملے  میں  ادا کر دیا اور اس طرح ایک تن آسان مبصر کو پروین شا کر کی روداد الم کی وضاحت اور اپنی کتاب کے  ابواب کی زمرہ بندی کے  کرب سے  نجات دلا  دی۔ پروین شا کر کے  پہلے  مجموعہ کلام ’’خوشبو‘‘ پر ڈاکٹر نوخیز کی تنقید مشاہدے  کے  مرحلے  سے  گذر کر تجربے  کی منزل میں  داخل ہوتی ہوئی نظر آتی ہے او ر اس پر ’’ قدر جو ہر شاہ داند یا بداند جوہری‘‘ کا گمان ہوتا ہے۔ موصوف رقم طراز ہیں :۔ 
’’ خوشبو کی شاعری اس عمر کی ترجمانی کرتی ہے  جب بنت حوا اپنی آئندہ خوشی کے  لئے  خواب بنتی ہیں  جو انکے  شریک حیات یا شریک خواہشات کے  متعلق ہوتا ہے۔ ان خوابوں  کی نوعیت جذباتی اور احترازی ہوتی ہے  جس میں  کچا فن پختہ فلسفے  کو مات دیتا ہے۔ اس عمر میں  جذبے  کی تجربہ بننے  کی خواہش انگڑائی لیتی نظر آتی ہے۔ جہاں  خود سپردگی میں  وہ سکھ ہے  جو خود اعتمادی میں  نہیں۔ ‘‘
ڈپٹی نذیر احمد کی طرح ڈاکٹر شاہد نوخیز بھی پند و موعظت کا کوئی موقع ہاتھ سے  جانے  نہیں  دیتے۔ پروین شا کر کے  کلام پر تنقید کے  در پردہ اپنے  قاری کو اخلاقیات کا درس دینے  لگتے  ہیں۔ ہاں  اتنا خیال ضرور رکھتے  ہیں  کہ انداز بیان ادبی ہی رہے  مذہبی نہ ہونے  پائے۔ منور راناؔ نے  عاشقانِ نوخیز کو مشورہ دیتے  ہوئے  کہا تھا   ؂
عشق میں  رائے  بزرگوں  سے  نہیں  لی جاتی
آگ بجھتے  ہوئے  چولہوں  سے  نہیں  لی جاتی
لیکن جب نوجوان لوگ ہی ناصحانہ اور بزرگانہ مشورہ دینے  لگیں  تو عاشقان خام کہاں  جائیں۔ پروین شا کر کے  دو اشعار   ؂
جانے  کب تک تیری تصویر نگاہوں  میں  رہی
ہو گئی رات ترے  عکس کو تکتے  تکتے 
میں  نے  پھر تیرے  تصور کے  کسی لمحے  میں  
تیری تصویر پہ لب رکھ دئے  آہستہ سے 
کے  حوالے  سے  ادبی زبان میں  ڈاکٹر نوخیز کا ناصحانہ اور واعظانہ انتباہ ملاحظہ ہو۔ 
’’ لیکن تصورات،خیالات، خواہشات اور خواب و خیال کی دنیا کا حقیقی دنیا سے  کوئی رشتہ نہیں  ہوتا یکطرفہ چاہت محبت نہیں  حماقت ہوتی ہے  جو بیشمار پریشانیاں  کھڑی کر دیتی ہے  جس کا حل صرف ماضی کی وادی میں  خودکشی و خود گریزی کے  آنچل میں  ملتا ہے۔ جس سے  انسان مردہ نہیں  تو پژمردہ ضرور ہو جاتا ہے۔ جس سے  دل و دماغ قائل بہ سراب اور مائل بہ اضطراب ہو جاتا ہے۔ ‘‘
پروین شا کر کے  مجموعۂ کلام ’’خوشبو‘‘ اور ’’صد برگ‘‘ کے  تقابل میں  ڈاکٹر نوخیز نے  ایجاز کو اعجاز بنا دیا ہے۔ اور چند لفظوں  میں  دونوں  تصانیف کا عطر کشید کر لیا ہے۔ لیکن تلقید پر تاثراتی اور جذباتی فضا غالب ہے۔ مثال ملاحظہ ہو:۔ 
’’ وہاں  (خوشبو میں ) خوابوں  کی دنیا تھی یہاں  (صد برگ میں ) حقیقت کی آزمائش ہے، وہاں  خوش فہمی تھی یہاں  تلخی حقیقت، وہاں  پذیرائی تھی یہاں  شمشیر بکف بے  نیازی، وہاں  خوشنما پھول تھے  تو یہاں  خود خار، وہاں  زندگی قائل بہ محبت تو یہاں  مائل بہ مصیبت، وہاں  دھیما لہجہ تھا تو یہاں  سخت بول یعنی زندگی یکسر تبدیل ہوئی تو الفاظ نے  بھی پیرہن بدلے۔ ‘‘
اسی طرح پروین شا کر کے  تیسرے  مجموعہ کلام ’’خود کلامی‘‘ کے  عمیق مطالعے  کے  بعد ڈاکٹر نوخیز نے  جو تاثرات سپرد قلم کئے  ہیں  ان کو کس خانے  میں  رکھا جائے  تحقیق کے، تنقید کے، تخلیق کے، یا تینوں  کے۔ اس کا فیصلہ ہم قارئین پر چھوڑتے  ہیں۔ ڈاکٹر موصوف کے  تاثرات ہدیۂ ناظرین ہیں۔ 
’’ یہاں  (خود کلامی میں ) نہ تو ’’خوشبو‘‘ کی غنچگی، شگفتگی، اور دوشیزگی ہے او ر نہ ہی ’’ صد برگ‘‘ کی تیزی، تندی، اور کرختگی بلکہ ایک ماں  کی زبان ہے  جو ممتا اور مصالحت پر مبنی ہے۔ جہاں  صفا و مروہ کی بے  چینی بھی ہے او ر پنجوں  کے  بل کھڑے  ہو کر مستقبل میں  جھانکنے  کی کوشش بھی۔۔۔۔ جہاں  خارجی مسائل بھی ہیں او ر داخلی درد بھی۔ شکست خوردہ بھی ہیں او ر ظفر یاب بھی۔ سب کچھ برباد ہو جانے  کا غم بھی ہے او ر وجود کو بچا لینے  کی خوشی بھی۔ خالق کائنات کے  سامنے  اشک ریز بھی اور تخلیق مراد پر سجدہ ریز بھی۔ محبوب کے  ہاتھوں  مجبور بھی اور محبوب ترین کے  مل جانے  پر مسرور بھی۔ محبوب کے  حسن کی تعریف بھی اور مراد کے  جشن کی تائید بھی۔ لیکن سب میں  ایک اعتدال پایا جاتا ہے  کیونکہ ماں  قہقہے  لگائے  تو دنیا کی سنجیدگی ختم ہو جاتی ہے او ر مایوس ہو جائے  تو دنیا ختم جاتی ہے۔ ‘‘
قبل اس کے  کہ ڈاکٹر نوخیز کے  تحقیقی کارنامے  کا جائزہ لیا جائے  ان کی تنقید کا ایک آخری اقتباس ملاحظہ فرمائیے  جس میں  انہوں  نے  پروین شا کر کے  تمام کلام کا خلاصہ پیش کر دیا ہے او ر اس طرح قارئین کو پروین کی ضخیم کلیات کی ورق گردانی سے  بچا لیا ہے  بشرطیکہ قارئین شاعرہ کے  کلام کو ڈاکٹر موصوف کی عینک سے  دیکھنے  پر اکتفا کریں۔ موصوف فرماتے  ہیں :۔ 
’’ پروین شا کر نے  اپنے  ہر مجموعۂ کلام میں  حالات کے  ساتھ  ساتھ لفظیات کو تبدیل کیا ہے  ’’ خوشبو‘‘ میں  رنگ دھنک خواب اور پھول سے  جو الفاظ تراشے  گئے  وہ ’’صد برگ ‘‘ میں  حالات بدلنے  پر زہر، سانپ، دھوپ، مقتل، بھیڑئیے، جنگل، اور شہر میں  تبدیل ہو گئے۔ اور خود کلامی میں  ان لفظیات کو انگریزی جامہ عطا کیا، جہاں  مسفٹ، بلڈ گروپ، فیل پرنٹ، آئسو ٹوپس، کمسٹری، فریکوینسی وغیرہ نے  لے  لیا۔۔ اس طرح الفاظ کے  سیاروں  نے  اپنا روپ بدل بدل کر پروین شا کر کی شاعری کو منور کیا ہے۔ اور پروین شا کر نے  انکا بہترین استعمال کر کے  نہ صرف اپنی تخلیق کو زندہ جاوید کیا بلکہ ان ستاروں  کو آسمانوں  کے  ساتھ ساتھ کتابوں  میں  چمکنے  کا موقع فراہم کیا ہے۔ ‘‘
ڈاکٹر گیان چند چین ’’تحقیق کا فن‘‘ میں  لکھتے  ہیں  کہ تحقیقی مقالے  کا نصف حصہ تحقیق پر اور نصف تنقید پر مشتمل ہونا چاہیے۔ ڈاکٹر شاھد نوخیز کا مقالہ اس کسوٹی پر پورا اترتا ہے۔ تخلیقی اور انشا پردازانہ رنگ تنقید تو آپ نے  دیکھ لیا۔ خوشی کی بات یہ ہے  کہ انشا پرداز ی اور عبارت آرائی کے  جوش میں  انہوں  نے  کہیں  اصولِ تحقیق سے  انحراف نہیں  کیا ہے۔ ان کی تحقیقی دیانت اور فراہمیِ مواد کے  سلسلے  میں  ان کی عرق ریزی اور جاں فشانی آج کے  تن آسانی کے  شکار ریسرچ اسکالروں  سے  دیدۂ عبرت نگاہ کا مطالبہ کرتی ہے۔ انہوں  نے  مقالے  کے  تعارفی باب ’’شاعرات کا تاریخی پس منظر‘‘ کے  تحت عربی، فارسی و اردو شاعرات کے  متعلق جو معلومات پیش کی ہیں  وہ نہ صرف ان کی محنت شاقہ پر دلالت کرتی ہیں  بلکہ ان کے  تحقیقی فرض شناسی کی بھی مظہر ہیں۔ انہوں  نے  عربی شاعری کے  چاروں  ادوار جاہلی، مخضرمی، اسلامی اور محدث میں  گذری ہوئی شاعرات کے  مختصر حالات زندگی اور نمونۂ کلام پیش کیے  ہیں۔ انہوں  نے  جن عربی کی شاعرات کا تعارف کروایا ہے  ان میں  خنسا، عزیزہ، ھارون، نازک الملائکہ، غادہ الصحرا، ثریا قابل، رقیہ ناظر، ڈاکٹر فاتنہ شا کر، ڈاکٹر مریم بغدادی خاص طور پر قابل ذکر ہیں۔ فارسی شاعرات میں  گل بدن بیگم، گلرخ بیگم، سلیمہ بیگم، جاناں  بیگم، نورجہاں ، جہاں  آرا بیگم، زیب النسا بیگم، قرۃ العین طاہرہ، پروین اعتصامی، فروغ فرخ زاد، پروین سکین، سیمین بہبہانی وغیرہ کے  نام اہمیت کے  حامل ہیں۔ اور اردو شاعرات کی فہرست تو کافی طویل ہے۔ 
دوسرے  باب ’’پروین شا کر کے  احوال و آثار‘‘ کے  تحت پروین شا کر کا مکمل سوانحی خاکہ پیش کیا گیا ہے۔ باب کے  آخر میں  شاعرہ کی حادثاتی موت پر مختلف شاعروں او ر ادیبوں  کے  مرثیے اور  ورقیے  شامل ہیں  جن میں  نسرین شا کر (پروین شا کر کی بڑی بہن) مظفر وارثی، نور بجنوری، ماجد صدیقی، گفتار حیالی، بلقیس خیالی، جمشید چشتی، عطاء اللہ جوہر، ناہید قمر، گوپی چند نارنگ، احمد فراز، کشور ناہید، انور مسعود، احمد ندیم قاسمی، ایاز ظہیر کاشمیری، ملکہ ٔ ترنم نور جہاں ، شبنم شکیل، علی سردار جعفری اور محفوظ الرحمن ہمدم شاہ پوری قابل ذکر ہیں ، علاوہ ازیں پروین شا کر کی موت پر بی بی سی لندن کا گرانقدر تبصرہ بھی اس باب میں  شامل ہے۔ 
اس کے  بعد کے  ابواب کے  عنوانات پروین شا کر کے  شعری مجموعوں  کے  نام پر ہیں  جن میں  پروین کے  مکمل کلام کے  مجموعی خد و خال پر سیر حاصل تبصرہ کیا گیا ہے۔ اس کے  بعد کے  باب ’’اردو شاعرات میں  پروین شا کر کا مرتبہ‘‘ کے  تحت مقالہ نگار نے  بہت معروضی اور غیر جانبدارانہ انداز میں  اردو کی دیگر شاعرات کے  اشعار سے  پروین شا کر کے  اشعار کا موازنہ کر کے  ان کے  مقام و مرتبہ کے  تعین کی کامیاب کوشش کی ہے۔ ’’ضمیمہ‘‘ کے  تحت پروین شا کر سے  گلزار جاوید کا ایک مصاحبہ شامل ہے۔ فکر و فن اور شعر و سخن سے  متعلق پروین شا کر کے  نظریات سے  کما حقہ واقفیت حاصل کرنے  کے  لیے  اس مصاحبے  کا مطالعہ نہایت ضروری ہے۔ مزید برآں  یہ مصاحبہ پروین شا کر کی شخصیت اور شاعری کی تفہیم کی راہیں  بھی کھولتا ہے۔ کتاب کے  آخر میں  ’’نقوش پروین‘‘ کے  زیر عنوان ان اسنادات و اعزازات کی نقول شامل کی گئی ہیں  جو پروین شا کر کو مختلف سرکاری و غیر سرکاری اداروں  کی جانب سے  عطا کی گئی ہیں۔ ان نقول کے  ساتھ ساتھ پروین شا کر اور مشاہیر کے  خطوط بھی شامل ہیں  جن میں  پروین شا کر مکتوب نگار بھی ہیں او ر مکتوب الیہ بھی۔ ان خطوط اور اعزازات کو دیکھنے  کے  بعد بآسانی اندازہ ہوتا ہے  کہ ان کو پاکستان سے  حاصل کرنے  کے  لیے  ایک ہندوستانی اسکالر کو کن صبر آزما اور اعصاب شکن مراحل سے  گزرنا پڑا ہو گا۔ بلا شبہ ڈاکٹر نوخیز نے  تنکا تنکا جمع کر کے  آشیانہ تیار کیا ہے۔ پوری کتاب کے  مطالعے  کے  بعد اس حقیقت کا اظہار کیے  بغیر نہیں  رہا جا سکتا کہ معروضیت اور غیر جانبداری کے  باوجود مقالے  پر از اول تا آخر عقیدت کی فضا طاری ہے۔ ایک نوجوان اسکالر اگر ایک جواں  مرگ شاعرہ کے  لیے  اپنے  دل میں  عقیدت کے  جذبات رکھتا ہے  تو اس کے  بے  لوث، بے  غرض اور مخلص ہونے  میں  کسی طرح کا شک و شبہ کفر کے  دائرے  میں  داخل ہے۔ خصوصاً اس وقت جب اپنے  اس ہونہار اسکالر کے  عقیدت مندانہ جذبات کی پذیرائی کے  لیے  ممدوح اس دنیا میں  موجود بھی نہیں۔ آفریں  ڈاکٹر نوخیز:
پھل بھی تو حصے  میں  تیرے  نہیں  آنے  والے 
آفریں  تجھ کو درختوں  کے  لگانے  والے 
***
تشکر: منصف، حیدر آباد
منٹو شناسی اور شکیل الرحمن
مرتب: کوثر مظہری
مبصر: مصحف اقبال توصیفی
ہمارے  عہد کے  نقادوں  میں  شکیل الرحمن کی خصوصیت یہ ہے  کہ انہوں  نے  ہماری ساری ادبی تاریخ اور عہد قدیم سے  لے  کر آج تک کے  بیش تر علمی اور تخلیقی کارناموں  کو اپنی تنقید اور تحسین کے  دامن میں  سمیٹ لیا ہے۔ انہوں  نے  کلاسیکل ادب میں  اساطیر کی جمالیات، جمالیاتِ حافظ شیرازی، مولانا روم، امیر خسرو،کبیر، میرؔ، نظیر، داستان امیر حمزہ،۔۔۔ پھر علاحدہ سے  جمالیات کے  موضوع پر ’’قرآن حکیم جمالیات کا سرچشمہ‘‘، ’’بدھ جمالیات سے  جمالیات غالب تک‘‘، ’’ہندوستانی جمالیات‘‘ (2 جلدوں  میں ) اور ماضی قریب اور عہدِ حاضر کے  مشاہیر اہل قلم جیسے  اقبال، پریم چند، فراق، اختر الایمان، احمد ندیم قاسمی اور منٹو تک، اتنے  متنوع موضوعات پر اس طرح کتابیں  لکھی ہیں  کہ کوئی عام نقاد ایسی کوئی ایک کتاب بھی لکھ سکے  تو اسے  اپنی زندگی کا حاصل قرار دے۔ علم و ادب سے  یہ شغف اور انہماک اور انبساط کی وہ کیفیت جو مختلف علمی اور تخلیقی کارناموں  کو اپنے  اندر سمو نے  سے  انہیں  حاصل ہوئی، اسے  اپنی تحریروں  کے  ذریعے  انہوں  نے  جس کمال فن سے  اپنے  قاری تک پہنچایا ہے  اس کی جتنی بھی قدر کی جائے  کم ہے۔ 
شکیل الرحمن کی ایسی ہی ایک کتاب ’’منٹو شناسی‘‘ ہے  جس میں  انہوں  نے  منٹو کے  کئی افسانوں  کا اپنے  مخصوص انداز میں  نہایت گہرائی سے  مطالعہ کیا ہے۔ انہیں  منٹو کے  فن سے  خاص شغف ہے  اس کا ایک اور منظر ان کا کبیر میموریل لیکچر بہ عنوان ’’سعادت حسن منٹو۔ ٹریجڈی کی جمالیات‘‘ ہے  جس کا اہتمام جواہر لال یونیورسٹی، نئی دہلی میں  21! فروری 2008ء کو کیا گیا جو کتابی صورت میں  شائع ہوا اور جسے  ادبی حلقوں  میں  بے  حد سراہا گیا۔ ’’منٹو شناسی اور شکیل الرحمن‘‘ کے  مرتب کوثر مظہری 1980ء کے  بعد کی نسل کے  معروف شاعر اور نقاد ہیں او ر زیر نظر کتاب میں  انہوں  نے  نہ صرف ’’منٹو شناسی‘‘ میں  شامل سارے  کے  سارے  پندرہ (15) تجزیوں  کو اس کتاب میں  من و عن شامل کیا ہے  بلکہ ان کے  بارے  میں  مختلف نقادوں او ر اہل قلم کے  مضامین کو بھی شامل کر دیا ہے۔ جس سے  شکیل الرحمن کی منٹو شناسی کے  کئی محاسن کھل کر ہمارے  سامنے  آتے  ہیں۔ اس ضمن میں  کوثر مظہری نے  جن نقادوں  کے  مضامین کا انتخاب کیا ہے  ان کے  نام ہیں : یوسف سرمست، افتخار اجمل شاہین، بلراج کومل، اظہار خضر، ڈاکٹر شاہد حسین، اے  خیام، خورشید ملک، ذکا الدین شایان، مشتاق احمد نوری، شرجیل احمد خاں، اقبال انصاری، حقانی القاسمی، مشرف عالم ذوقی، جمال اویسی اور راشد انور راشد۔ 
شکیل الرحمن سے  پہلے  بھی منٹو پر بہت کچھ لکھا جا چکا ہے۔ ان کی شخصیت اور فن کے  بارے  میں  عصمت چغتائی، اوپیندر ناتھ اشک، غلام عباس، محمد حسن عسکری، ابواللیث صدیقی، ممتاز شیریں، عبادت بریلوی، عابد علی عابد، رشید امجد، گوپال متّل، جگدیش چندر ودھوان، روزی سنگھ، اور کئی نامور ادیبوں  کے  مضامین ہیں۔ منٹو صرف تینتالیس (43) سال جے ئے  (1955۔ 1912)، شیلی (30 سال)، کیٹس (26 سال)، میراجی (37 سال) کی طرح شاید کسی معجزاتی طور پر انہیں  معلوم ہو گیا تھا کہ انہیں  بہت کم جینا ہے او ر بہت کام کرنے  ہیں۔ محمد حسن عسکری کے  خیال میں  منٹو کا کمال یہ ہے  کہ انہوں  نے  اپنے  احساسات پر کسی قسم کی بندشیں  نہیں  لگائیں او ر یہ کہ وہ اپنے  چھوٹے  سے  چھوٹے  احساس یا جذبے  کو دبانے  کے  قائل نہ تھے  وقتی رد عمل کو وہ اس قدر دلچسپ بنانے  کے  اہل تھے  کہ اس پر انضباط اور ارتباط کو قربان کر سکتے  تھے۔ عصمت چغتائی نے  منٹو کی بے  باکی اور بے  ریائی کی بات کرتے  ہوئے  لکھا ہے  کہ (ایک بار تو...) ’’... منٹو وہیں  پھسکڑا مار کر بیٹھ گیا کہ آج تو منوا کر رہوں  گا کہ میں  رنڈی باز ہوں ..‘‘۔ منٹو کی اس خرابی میں  تعمیر کی صورت بھی مضمر ہے۔ یہی حقیقت ہے  کہ جو شخص اپنی گندگی کو باہر نہ نکال سکے، اپنی خوبیوں  سے  اپنے  درون کی آرائش اور تزئین نہ کر سکے او ر اپنے  باہر اور اندر یا کم سے  کم اپنے  اندر ہی بے  ریا نہ ہو وہ بڑا تخلیق کار نہیں  ہو سکتا۔ شکیل الرحمن نے  منٹو کی کہانیوں  کے  ذریعے  اس کے  درون تک رسائی حاصل کرنے  کی کوشش کی ہے  کیونکہ ان کے  خیال میں  منٹو کا باطن ہی ہے  جس میں  اس کی تخلیقی توانائی پوشیدہ ہے۔ ’’ٹوبہ ٹیک سنگھ‘‘ کا تجزیہ کرتے  ہوئے  شکیل الرحمن لکھتے  ہیں  ’’منٹو نے  ٹوبہ ٹیک سنگھ کو ایک درخت کی مانند کھڑا رکھا کہ جس کی جڑیں  اپنی زمین میں  پیوست ہیں، درخت وہیں  گرتا ہے  کہ جہاں  کھڑا ہوتا ہے۔ اپنی مٹی سے  رشتے  کی یہ کہانی جانے  کتنی سرگوشیاں  کرتی ہے۔ کیا درخت اپنی مٹی سے  الگ ہو کر زندہ رہ سکتا ہے ‘‘۔ یہ سطریں  پڑھتے  ہوئے  مجھے  عصمت چغتائی کو منٹو کے  لکھے  ہوئے  یہ جملے  یاد آئے  ’’کوشش کر کے  مجھے  ہندوستان بلوا لو اور اگر مکرجی سے  کہہ کر بمبئی بلوا لو تو بہت اچھا ہے ‘‘۔ تقسیم وطن کے  بعد جو لوگ پاکستان منتقل ہوئے او ر نا آسودہ رہے  ان میں  جوش اور منٹو کے  نام خاص ہیں۔ (بحوالہ ’’سعادت حسن منٹو: مرتب پریم گوپال متّل) یعنی ایک اور سطح پر دیکھیں  تو ٹوبہ ٹیک سنگھ کی طرح منٹو بھی ایک ایسا کردار تھا جو کسی درخت کی طرح سچائی کی زمین پر کھڑا رہا اور جس زمین میں  اس کی جڑیں  پیوست تھیں، جہاں  کھڑا تھا وہیں  گر گیا۔ 
منٹو کے  بارے  میں  شکیل الرحمن کا خیال ہے  کہ کبیر اور غالب یا کسی بھی بڑے  تخلیقی فنکار کی طرح منٹو کی تخلیقات کی تہہ داری ہر عہد، ہر دور میں  چیلنج بنی رہے  گی۔ منٹو کے  افسانے  پہلی بار زندگی کی سچائی تک پہنچنے  کے  لیے  ایک داخلی یا باطنی راہ پیدا کرتے  ہوئے  فن کار اور اس کے  فن دونوں  کو ایک فینامینن بنا دیتے  ہیں  کہ جس کی مثال، ہمیں  کہیں او ر نہیں  ملتی۔ ان کے  خیال میں  ٹریجڈی منٹو کی تخلیقات کی روح ہے او ر ٹریجڈی کی جمالیات کے  ذریعے  ہی منٹو کی بہتر دریافت ہو سکتی ہے۔ 
کوثر مظہری کی مرتبہ یہ کتاب ’’منٹو شناسی اور شکیل الرحمن‘‘ اس اعتبار سے  نہایت اہم ہے  کہ اس میں  ’’منٹو شناسی‘‘ ’’(یہ کتاب پروفیسر جابر حسین نے  1997ء میں  ترتیب دی تھی اور اب تقریباً نایاب ہے ) مکمل طور پر نقل کر دی گئی ہے او ر ساتھ ہی کئی اہم نقادوں  کے  مضامین کی شمولیت شکیل الرحمن کے  تجزیوں  پر رد عمل کے  طور پر لکھے  گئے  ہیں  جو اس کتاب کی اہمیت کو دو چند کرتے  ہیں :
یہ کتاب جو 296 صفحات پر مشتمل ہے او ر نہایت عمدہ کاغذ اور طباعت سے  آراستہ ہے۔ تین سو روپے  کے  عوض حسبِ ذیل پتوں  سے  حاصل کی جا سکتی ہے۔ 
1۔ نرالی دنیا پبلی کیشنز 358-A دریا گنج نئی دہلی۔ 110002۔ 
2۔ ایجوکیشنل پبلشنگ ہاؤس، کوچہ پنڈت۔ دہلی۔ 110006۔ 
3۔ موڈرن پبلشنگ ہاؤس، 9۔ گولا مارکٹ، دریا گنج، نئی دہلی۔ 110002۔ 
4۔ مکتبۂ جامعہ، اردو بازار، جامع مسجد، دہلی۔ 110006۔ 
5 بُک امپوریم سبزی باغ پٹنہ۔ 6
6۔ نیوکریٹو بُک سینٹر، بی ایم داس روڈ پٹنہ۔ 6۔ اور
7۔ رونق میموریل لائبریری، چندن بارہ، مشرقی چمپارن، بہار۔ 
تشکر: منصف، حیدر آباد
٭٭٭
مضامین  تازہ
مصنف: ڈاکٹر مظفر حنفی 
مبصر: ڈاکٹر مسعود جعفری
ممتاز شاعر، افسانہ نگار، مترجم ڈاکٹر مظفر حنفی اردو ادب کی ایک قد آور شخصیت ہیں  آپ نے  پچھلی نصف صدی سے  اردو کو ادبی لحاظ سے  تونگر اور باثروت بنانے  میں  کوئی کسر اٹھا نہیں  رکھی۔ ان کی غزلوں  سے  ہند و پاک کے  رسالے  تابناک رہتے  ہیں۔ ان کے  شعروں  میں جذبہ و احساس کا ایک کوندا لپکتا ہوا دکھائی دیتا ہے۔ نیا پن، رمزیت، ایمائیت سے  معمور تخلیقی رو قاری کو اپنی جانب کھینچ لیتی ہے۔ ان کی غزلوں  کا ڈکشن، ایہام طلسم ہو شربا کے  جادو سے  کم نہیں  ہوتا۔ انہوں  نے  شاعری کے  علاوہ افسانے  بھی لکھے  ہیں او ر اپنی ایک خاص پہچان بنائی ہے۔ وہ ایک کامیاب مترجم ہیں۔ مظفر حنفی کے  کئی رنگ ہیں  ہر رنگ دلکش و جاذب نظر ہے۔ ان کے  ادبی کارناموں  کو دیکھ کر ایسا لگتا ہے  کہ انہوں  نے  اپنی زندگی کا ایک ایک لمحہ ادب کی مختلف اصناف کی سخن سرائی میں  صرف کر دیا ہے۔ 70برس تجاوز کرنے  کے  بعد بھی ان کی تخلیقی کاوشوں  کا سلسلہ رکا نہیں۔ ان کا عزم و حوصلہ تابندہ ہے۔ انہوں  نے  ہمیشہ کچھ نیا کام کرنے  کی کوشش کی۔ اس کا جیتا جاگتا ثبوت ان کی نئی تصنیف’’ مضامین تازہ،، ہے۔ وہ میر انیس کے  اس شعر کے  ترجمان ہو چکے  ہیں۔ 
لگا رہا ہوں  مضامین نو کے  پھر انبار
خبر کرو مرے  خرمن کے  خوشہ چینوں  کو
مظفر حنفی نے  ہند و پاک کی مشہور افسانہ نگار و ناول نگار قرۃ العین حیدر کے  افسانوں او ر ناولوں  کا ڈوب کر جائزہ لیا ہے۔ ان کے  تاریخی شعور پر روشنی ڈالی ہے۔ ان کی زبان کی معنی خیزی اور تہ داری پر سیر حاصل تبصرہ کیا ہے۔ قرۃ العین کا طرز اسلوب دل میں براہ راست اترتا چلا جاتا ہے۔ وہ کردار نگاری میں  ید طولیٰ رکھتی ہیں۔ ہر کیرکٹر اپنی سماجی سطح کی ترجمانی کرتا ہے۔ چاہے  وہ کردار نسوانی ہویا مردانہ اپنی تہذیب، اپنے  کلچر کی نمائندگی کرتا نظر آتا ہے۔ جس طرح انگریزی شاعر و ڈرامہ نویس شیکسپیئر کے  کرداروں  سے  ان کے  سماجی موقف کا پتہ چلتا ہے۔ شاہی افراد کی زبان الگ، متوسط طبقہ کی بول چال علیٰحدہ ہوتی ہے۔ چروا ہوں ، فیل بانوں ، گھوڑوں  کی دیکھ بھال کرنے  والوں  کا لہجہ، اندازِ گفتگو مختلف ہوتا ہے۔ قرۃ العین حیدر کے  کردار بھی اپنی کلاس اور اس کی سوچوں  کی علامت ہوتے  ہیں۔ منظر نگاری میں  تو قرۃ العین حیدر کو غضب کا کمال حاصل تھا۔ ’’ اب خزاں بھی واپس جا رہی ہے۔ اور سفیدہ کے  جنگل پر ہریالی اتر رہی ہے۔ جھیل کے  پردے  کنارے  تک پھیل آئے  ہیں۔ جب سبز بانس کا جھنڈ پانی کی سطح پر جھک کر ہوا میں ڈولتا ہے  تو چپکے  سے  رونے  کو جی چاہتا ہے۔ سفیدے  کا چھوٹا سا جنگل اسی طرح چپ چاپ کھڑا ہے۔ اور اے۔ سی۔ سی کا خانقاہ بھی اسی طرح خاموش اپنی جگہ پر موجود ہے او ر کبھی کبھی کوئی راہ گیر پتوں  کو روندتا سفیدہ کے  جھنڈ سے  گذر جاتا ہے۔ ‘‘ کتنا گمبھیر اور پر اثر بیان ہے۔ 
انہوں  نے  اپنی بعض ناولوں  میں مٹتی ہوئی جاگیردارانہ قدروں  کو بے  حجاب کیا ہے۔ فرد کی عصری تقاضوں  سے  آویزش کو نمایاں  کیا ہے۔ اس میں  تمام بندشوں  سے  چھٹکارہ پانے  کی خواہش کی جانب نشان دہی کی ہے۔ اپنے  ناول ’’گردش رنگ چمن،، میں ہو فاتر العقل خواجہ سبز پوش کے  بارے  میں  لکھتی ہیں  کہ وہ اینٹ اٹھا کر اسے  ہاتھ میں  تولا پھر پوری طاقت کے  ساتھ اپنی زنجیریں  توڑنے  کی کوشش میں  منہمک ہو گیا۔ مطلب یہ ہے  کہ وہ بھی فرسودہ رسومات، دقیانوسیت کے  جال سے  باہر نکلنے  کی کوشش کر رہے  تھے۔ نئے  زمانے  کے  نئے  مطالبات اور امنگوں  سے  خود کو ہم آہنگ کرنے  کی سعی میں  مصروف تھے۔ مظفر حنفی قرۃ العین حیدر کے  فن اور شخصیت پر بھرپور خامہ فرسائی کرنے  کے  بعد آگے  بڑھ کر رو میں ہے  رخش عمر کے  عنوان سے  ایک پر مغز سوانحی خاکہ لکھا ہے۔ اس میں  اپنی پیدائش 1936ء سے  لے  کر 1978ء میں  کلکتہ یونیورسٹی میں  اقبال چیر کے  پروفیسر تک کے  حالات تفصیل سے  قلم بند کیے  ہیں۔ اس مضمون کا خاص وصف یہ ہے  کہ انہوں  نے  اپنی زندگی کے  نشیب و فراز کو بڑی خوبصورتی سے  پیش کیا ہے۔ حق بینی و حق گوئی واقعات میں  جھلکتی ہے۔ انہوں  نے  مسلسل جدوجہد کی اور زندہ رہنے  کے  لئے  مختلف پیشے  اختیار کئے۔ کبھی وہ محکمہ صحرا میں  تو کبھی آگرہ میں  تجارتی سرگرمیاں  انجام دیتے  رہے۔ ان کے  نازک کندھوں  پر افراد خاندان کی کفالت کا بوجھ تھا۔ اسے  وہ ہنسی خوشی اٹھاتے  رہے۔ جبین پر شکن پڑنے  نہیں  دی۔ گردش دوراں  کا حساب چکاتے  رہے۔ لیکن ان کا علمی ذوق و شوق کم نہیں  ہوا۔ وہ افسانے ، مضامین، خاکے  لکھتے  رہے۔ ابتدا میں  وکالت کا امتحان دیا۔ بعد میں  اردو سے  ایم۔ اے  کیا اوراپنے  دیرینہ خواب کوپورا کیا۔ بھوپال سے  دہلی چلے  آئے۔ NCRTمیں  ملازمت کی۔ پھر جامعہ ملیہ میں  اردو کے  لکچر ر رہے۔ وہاں  انہوں  نے  کئی پروجیکٹس پر لگاتار کام کیا۔ تحقیق و تدریس سے  جٹے  رہے۔ ریسرچ اسکالرس کی رہنمائی فرمائی۔ شعر و شاعری میں  گم ہوتے  چلے  گئے۔ شاعری میں  تازہ کاری روشناس کی۔ مظفر حنفی کی زندگی کا سفر دشوار گزار مرحلوں  سے  گزرتا ہوا منزلوں  سے  ہمکنار ہوا۔ آج وہ دنیائے  ادب کے  منفرد شاعر ہیں۔ انہوں  نے  اپنی ایک خاص شناخت بنائی ہے۔ ہندوستان کے  صف اول کے  شاعروں  میں  ان کا شمار ہوتا ہے۔ ان کی تخلیقات معیاری اور مستند رسالوں  میں  شائع ہوتی ہیں۔ ان کی زود نویسی، ان کے  شعری آہنگ، توازن، نئے  پن، ندرت خیال، حسن تغزل، تخلیقی وفور پر اثر انداز نہیں ہو سکی۔ ان کے  شعروں  کا بانکپن برقرار رہا ہے۔ مظفر حنفی کے  بغیر رواں  صدی کی شعری و ادبی داستان بے  کیف و بے  مزہ رہے  گی۔ ان کا کلام ترقی پسندی و جدیدیت کا حسین و جمیل گلدستہ ہے۔ وہ علمی گھمنڈ اور غرور سے  کوسوں  دور رہے۔ انہوں  نے  شاد عارفی پر اپنے  ڈاکٹریٹ کا مقالہ لکھا۔ وہ بھوپال کے  قیام کے  دوران مشہور افسانہ نگار کوثر چاند پوری سے  قریب رہے۔ ان کی صحبتوں  سے  استفادہ کیا۔ انہوں  نے  بچوں  کے  لئے  نیلا ہیرا، کھیل کھیل میں ، چٹخارے ، نرسری کے  گیت لکھے۔ ان کے  شعری مجموعے  پانی کی زبان، تیکھی غزلیں ، عکس ریز، صریر خامہ، دیپک راگ، یم بہ یم، کھل جا سم سم، پردہ سخن کا، یا اخی، ہاتھ اوپر کیئے ، آگ مصروف ہے  نے  شاعری کے  کینوس کو وسیع تر کیا۔ ان کے  افسانے  جیسے  اینٹ کا جواب، دو غنڈے  وغیرہ نے  افسانوی ادب کو مالا مال کیا۔ انہوں  نے  تحقیق و تنقید کے  افق کو بھی تابناک کیا۔ ان کی نگار شات علم و فضل کا روشن نشان ہیں۔ شاد عارفی شخصیت اور فن نقد ریزے ، تنقیدی ابعاد، جہات و جستجو، غزلیات میر حسن، انتخاب و مقدمہ، محمد حسین آزاد، حسرت موہانی، وضاحتی کتابیات۔ 22جلدیں۔ میر تقی میر۔ زیر تبصرہ کتاب مضامین تازہ میں  22مضامین ہیں۔ ہر مضمون اپنی جگہ مکمل اور شاندار ہے۔ زبان و بیان انتہائی معیاری، شستہ اور رواں  دواں  ہے۔ کہیں  پر بھی عبارت یا فقرے  بوجھل اور گنجلک نہیں ہوتے۔ ہر سطر آئینہ کی طرح صاف و صفاف رہتی ہے۔ وہ اپنا مافی الضمیر خوشگوار انداز میں  پیش کرنے  کا ہنر جانتے  ہیں۔ ہم نے  صرف مظفر حنفی کی کتاب کے  کچھ پہلوؤں  کا مطالعہ کرنے  کی کوشش کی ہے۔ ابھی بہت سے  گوشے  باقی ہیں۔ تفصیل کے  لئے  ایک دفتر درکار ہو گا۔ ہم خوف طوالت سے  اپنا تبصرہ مختصر کرتے  ہوئے  آخر میں  انہیں  کے  اشعار کا حوالہ دیتے  ہوئے  بات ختم کرتے  ہیں۔    ؂
تنکوں  کے  ارمان لبیک لبیک
طو فان طوفان لبیک لبیک
بے  دست و پا میں  بے  دس و پا تو
جنگل بیابان لبیک لبیک
وحشت کی بستی کوتاہ دستی
میرا گریبان لبیک لبیک
اونچا ہو اسر نیزہ بہ نیزہ
یاروں  کا احسان لبیک لبیک
تتلی، شگوفے ، جگنو، ستارے 
سب تیری پہچان لبیک لبیک
تشکر: منصف، حیدر آباد
٭٭٭
مزاح
مسئلہ تذکیر و تانیث
نصرت ظہیر
انگریزی زبان میں اور چاہے کتنی بھی خامیاں ہوں، لیکن یہ بات بڑی اچھی ہے کہ اس میں تذکیر و تانیث کا مسئلہ اتنا شدید نہیں جتنا اردو میں ہے۔ مسئلہ تو خیر یہ ہندی زبان میں بھی ہے، لیکن وہ چونکہ راشٹر بھاشا ہے اس لئے سات خون معاف ہیں۔ چنانچہ کوئی کچھ نہیں بولتا، جس کے جو جی میں آتا ہے کہتا رہتا ہے۔ جبکہ اردو والے اتنے ذکی الحس واقع ہوئے ہیں کہ اگر کوئی کسی لفظ کی تذکیر یا تانیث میں ایک مرتبہ گڑ بڑ کر دے تو ناراض اور دوسری یا تیسری مرتبہ کر دے تو بے ہوش ہو جاتے ہیں یا بے ہوش کر دیتے ہیں۔
انگریزی کا معاملہ خوب ہے، فری اسٹائل زبان ہے جو جس طرح چاہے بول اور لکھ پڑھ سکتا ہے۔ شیڈول(Schedule)کو آپ آرام سے اسکیڈول بولیں کوئی کچھ نہیں کہے گا اور اگر کہے تو پورے رعب سے کہہ دیجئے یہ امریکن انگلش ہے۔ مجال ہے جو کوئی چوں بھی کر جائے۔پھر کسی اور محفل میں اسی لفظ کو اسچیڈول بول جائیے۔ وہاں بھی کوئی زبان کھولے تو ڈانٹ دیجئے کہ ’’چپ! خبردار، یہ جرمن انگلش ہے۔‘‘ پھر دیکھئے کس طرح سب ٹھنڈے پڑ جاتے ہیں۔ عربی میں یہی لفظ مزے سے جدول بولا جاتا ہے،مگر خیر۔۔۔ انہیں کون کچھ کہہ سکتا ہے؟ وہ تو اسے اپنی زبان کا ہی لفظ مانتے ہیں۔ ویسے بھی ان کا اصول ہے کہ سب کچھ اپنے حساب سے اور مزاج سے بولتے ہیں۔۔۔ اور نہیں بھی بولتے ہیں۔
مثلاً: عربی میں ’’گاف‘(گ) نہیں ہے پھر بھی بولتے ہیں۔ اور ’جیم‘(ج) ہے پھر بھی نہیں بولتے،بلکہ جیم کی جگہ بھی گاف بولتے رہتے ہیں۔ اس مثال کی ایک مثال یہ ہے کہ جمال عبدالناصر کو عرب والوں نے ہمیشہ گمال عبدالناصر کہا۔
تاہم الفاظ، املا اور تلفظ کی ہیرا پھیری میں انگریزی تمام زبانوں سے آگے ہے۔ انگریزی ڈکشنریاں اٹھا کر دیکھ لیجئے۔ یہاں کا لفظ وہاں اور وہاں کا لفظ نہ جانے کہاں ملے گا۔نائف یعنی چاقو ک یعنی kکے تحت ملے گا تو نمونیہ کو ن یعنی nکے تحت نہیں پ کے باب میں پائیں گے۔ اسی طرح سائیکالوجی ہونی چاہیے س یا S کی تختی میں، مگر وہ ملے گی پP کے ماتحت جب کہ اسی باب میں سائیکل ڈھونڈیں تو کہیں نہیں ملے گی! وہ ملے گی اس حرف کے تحت جو پکارا تو ’سی ‘ کے نام سے جاتا ہے، مگر آواز دیتا ہے کبھی ’ک ‘ کی تو کبھی ’چ‘ کی اور کبھی ’س‘ کی۔ چنانچہ آپ کو سائیکل کے علاوہ کیٹ یعنی بلی بھی اسی میں ملے گی اور ’چارٹ‘ یعنی نقشہ بھی وہیں نظر آئے گا۔یہاں تک کہ شراڈ(charade)یعنی چیستاں بھی اسی میں مل جائے گا۔ یہی وجہ تھی کہ ایک مشہور لطیفے میں کیمسٹری کو چیمسٹری بولنے والے لیکچرر چوپڑا جی کو ایک انگریز نے جل بھن کر مسٹر کھوپڑا کہنا شروع کیا تو مسٹر چوپڑا اس کا کچھ بھی نہ کر سکے۔
یہی حال جیGکا بھی ہے، اس حرف کا کوئی ٹھکانہ نہیں کہ کب کیا آواز نکال دے۔ کسی لفظ کے شروع میں آئے گا تو عام طور سے ’گ‘ کی آواز دے گا، لیکن جغرافیہ اور جبرائیل بھی اسی کے تحت مل جائیں گے۔ یہی ’جی ‘بیچ میں آ جائے تو الجبرا کی ’ج‘ بن جائے گی اور میگنٹ (مقناطیس) میں ’گ‘ کی آواز دے گی، لیکن یہی ’جی‘ہ یاH کے ساتھ مل جائے تو کبھی ’ف‘ بن جائے گی (جیسے رفrough) اور کبھی بالکل ہی غائب ہو جائے گی ، جیسے ’ہائی‘high۔مرزا غالب نے غالباً اسی سے پریشان ہو کر کہا تھا:کوئی میرے جی سے پوچھے ترے تیرِ نیم کش کو وغیرہ وغیرہ۔غالباً اسی لئے انہوں نے انگریزی کی تعلیم حاصل نہیں کی۔
لیکن اس تمام گڑ بڑ گھوٹالے کے باوجود انگریزی میں تذکیر و تانیث کے معاملے میں کوئی ایسی خاص پیچیدگی نہیں ہے۔ سیدھا سادا حساب ہے۔ ہیheمذکر ہوتی ہے اور شیsheمونث ہو تا ہے۔ اسی طرح جان داروں میں نر مذکر ہے مادہ مونث۔ بے جان چیزیں نہ مذکر ہوتی ہیں نہ مونث۔ بس ’دس‘ اور ’دیٹ‘ کے دائرے میں گھومتی رہتی ہیں۔ البتہ بحری جہاز اور ملکوں کے لئے جنس مقرر کر دی ہے اور ان کے لئے ’شی‘ اور ’ہر‘ کا استعمال کیا جاتا ہے۔ چنانچہ جہاز دخانی ہو یا ملک افغانی ، انگریزی میں دونوں مونث ہی رہیں گے۔
مگر ایک لطف کی بات ہے کہ جانداروں کے لئے اگرچہ انگریزی میں تذکیر و تانیث کا پورا خیال رکھا جاتا ہے، تاہم خود اپنی جنس انگریز حضرات کبھی نہیں کھولتے۔ حالانکہ جنسی معاملات میں انہیں خاصا آزاد خیال تصور کیا جاتا ہے۔ انگریز اور انگریزی داں جب بھی فرسٹ پرسن(صیغہ واحد متکلم) میں بات کرتے ہیں تو اپنی جنس پر ایسا پردہ ڈال دیتے ہیں کہ پتہ ہی نہیں چلتا وہ بول رہا ہے یا بول رہی ہے۔ ’میں آیا ہوں‘ اور ’میں آئی ہوں‘ دونوں کی انگریزی، انگریزی زبان میں ایک ہے۔’آئی ہیو کم!‘I have come
یہی وجہ ہے کہ راقم انگریزی کے ان ادبی افسانوں اور ناولوں کا مطالعہ عموماً نہیں کرتا جو صیغہ واحد متکلم میں لکھے گئے ہوں۔ کیونکہ ان میں مسئلہ یہ رہتا ہے کہ میں آدھی کہانی(اور کبھی کبھی تو پوری کہانی) پڑھ کر بھی یہ نہیں سمجھ پاتا کہ بیان کرنے والا مذکر ہے یا مونث، تاوقتیکہ کہانی میں اس کے شوہر یا بیوی کا ذکر نہ آ جائے۔
فرسٹ پرسن ہی نہیں ، سیکنڈ پرسن اور کبھی کبھی تھرڈ پرسن کی جنس بھی واضح نہیں ہو پاتی۔ چنانچہ تم آئے ہو، یا تم آئی ہو، اور وہ آئے ہیں یا وہ آئی ہیں کو بھی ایک ہی طرح سے بولا اور لکھا جاتا ہے۔ اس طرح کہا جا سکتا ہے کہ انگریزی میں بیشتر اشخاص کی جنس غیر واضح رہتی ہے اور اس کا صرف دوسری علامتوں سے ہی ٹھیک ٹھیک پتہ چل پاتا ہے۔
بچپن میں غلطی سے ایک مرتبہ کلاس میں ماسٹر صاحب سے پوچھ لیا تھا کہ ’’ماصّاب ، طوطا مذکر ہے یا مونث؟ ‘‘اس کی سزا یہ ملی کہ ماسٹر صاحب نے زور سے گھور کر دیکھا اور بنچ پر کھڑا کر  زاح‘اہ
























































































































دیا۔ جب پیریڈ ختم ہوا تو پاس آئے اور میرا کان مسلتے ہوئے بولے:’’برخوردار،طوطا اگر بول رہا ہو تو مذکر ہے اور بول رہی ہو تو مونث! سمجھے؟ اب بیٹھ جاؤ اور گرامر یاد کرو۔‘‘
جیسا کہ عرض کیا جا چکا ہے، اردو میں تذکیر و تانیث کا مسئلہ بڑا ٹیڑھا، نازک اور پیچیدہ ہے۔ ہمارے ہاں انگریزی کے برعکس جانداروں کے علاوہ بے جان چیزوں کے لئے بھی تذکیر و تانیث طے کرنی پڑتی ہے اور وہ بھی کسی طے شدہ اصول کے بغیر! موٹے طور پر بے جان چیزوں کے لئے تذکیر و تانیث اسی اصول کے تحت طے کی جاتی ہے، جس طرح ہمارے مردانہ سماج نے مرد اور عورت کی طے کی ہے۔ یعنی جو چیز دیکھنے میں بڑی اور طاقت ور ہو وہ مذکر اور جو چھوٹی اور کمزور ہو وہ مونث۔ مثلاً لوٹا مذکر ہے تو لٹیا مونث۔ اسی طرح پراٹھا مذکر ہے تو روٹی مونث اور چپاتی اور بھی زیادہ مونث۔اور بھی سیکڑوں چیزیں ہیں جیسے پہاڑ اور پہاڑی، دریا اور ندی، شہر اور بستی، محل اور جھونپڑی وغیرہ وغیرہ، لیکن یہاں بھی ایک قباحت ہے۔ پہاڑی پہاڑ سے چھوٹی ہوتی ہے، لیکن ٹیلہ پہاڑی سے چھوٹا ہوتا ہے پھر بھی مذکر کہلاتا ہے۔ اسی طرح ندی کے مقابلے میں نالہ، بستی کے آگے محلّہ اور جھونپڑی کے سامنے گھونسلہ چھوٹا ہونے پر بھی مذکر بن جاتا ہے۔کچھ اور مثالیں ہیں:
ٹرک، کار اور ٹمپو۔کوٹ قمیص اور بنیان۔تہمد، پتلون اور نیکر۔ قالین، دری اور غالیچہ۔تربوز ، نارنگی اور آلو بخارا۔
ان سب میں بڑی چیز مذکر ہے، اس سے چھوٹی مونث اور مونث سے چھوٹی اور کمزور پھر مذکر بن گئی ہے۔پھر کئی معاملوں میں بڑے اور چھوٹے کی بھی تمیز نہیں ہے۔ مثلاً دہلی کی شاہجہانی جامع مسجد اتنی بڑی ہونے پر بھی مونث ہے، مگر اس کے قریب جین بھائیوں کا چھوٹا سا لال مندر مذکر کہلاتا ہے۔ کرسی اور اسٹول، کتاب اور کتابچہ، رضائی اور کمبل، اور دہلی و ہونولولو کے ساتھ بھی یہی معاملہ ہے کہ مونث بڑی ہے مذکر چھوٹا۔
لیکن ایسا نہیں کہ مسئلہ صرف بے جان چیزوں کی تذکیر و تانیث تک ہی محدود ہے۔کئی بار جان دار مخلوق کی جنس میں بھی شبہ ہو جاتا ہے۔ مثلاً مکھی، مچھر، تتیّا، تتلی، چیتا وغیرہ ایسی ہی چیزیں جن کی مخالف جنس کے لئے الگ سے کوئی لفظ اردو میں نہیں پایا جاتا۔ایک مرتبہ کسی نے پوچھا گینڈے کی مونث کو کیا کہیں گے۔ جواب دینے والے نے کہا کہ یوں تو اسے آپ گینڈی کہہ سکتے ہیں، لیکن یہ لفظ چونکہ سننے میں گینڈے سے زیادہ مکروہ ہے، اس لئے بہتر ہوگا اسے مادہ گینڈا کہہ لیا جائے۔ اس پر اردو کے ایک پڑھے لکھے پروفیسر نے(جو آج کل بہت کم پائے جاتے ہیں)فوراً مداخلت کی اور کہا: ’’لاحول ولا قوۃ۔ یعنی آپ فوری طور پر اردو کا بیڑا غرق کر دینا چاہتے ہیں۔ خدا نہ کرے یہ فارمولہ رواج پا گیا تو جانتے ہیں کیا ہوگا؟‘‘
’’کیا ہوگا؟‘‘ ان صاحب نے تھر تھر کانپتے ہوئے سہمی ہوئی آواز میں پوچھا۔
’’ہو گا یہ کہ لوگ مرغی کو مادہ مرغ، اونٹنی کو مادہ اونٹ، عورت کو مادہ مرد اور بیوی کو مادہ شوہر کہنے لگیں گے۔ اسی طرح بکرے کو نر بکری، ہاتھی کو نر ہتھنی اور پلنگ کو نر چارپائی کہنے میں بھی لوگ مضائقہ نہیں سمجھیں گے۔صرف ایک چیز بچے گی جو ازل سے مذکر ہے اور ہمیشہ مذکر رہے گی کہ نہ اس کی مادہ ایجاد ہوئی ہے نہ کبھی ہوگی۔جانتے ہو وہ کیا ہے؟‘‘
’’کیا؟‘‘ سب نے بیک آواز پوچھا۔
’’حقہ!‘‘اردو پروفیسر نے جواب دیا اور زور سے سگریٹ کے کش لینے لگا۔
اب آپ ہی بتائیے کہ ان حالات میں تذکیر و تانیث طے کرنے کا کوئی سیدھا اور واضح اصول کیسے بن سکتا ہے۔ پر ایک جھگڑا یہ ہے کہ لوگوں نے خود بھی اپنی اپنی تذکیر و تانیث طے کر رکھی ہے۔ مثال کے طور پر دہلی میں جو یوپی والے ہیں وہ دہلی انتظامیہ کو مذکر مانتے ہیں جب کہ بہار کی طرف کے لوگ اسے مونث کہتے ہیں۔ اور جو لوگ نہ یہاں کے ہیں نہ وہاں کے وہ سرے سے ہی اس کے وجود کو نہیں مانتے۔ اکثر ایک دوسرے سے پوچھتے رہتے ہیں، کدھر ہے دہلی انتظامیہ ، کہاں ہے میونسپل کارپوریشن؟
ویسے مشرقی یوپی اور بہار کی طرف کے اردو دانوں کی بات ہی الگ ہے۔ یہ لوگ اردو کے معاملے میں پورے انگریز ہیں اور اسے اپنی مرضی سے، جس طرح چاہتے ہیں استعمال کرتے رہتے ہیں۔ تذکیر و تانیث کی تو بات ہی جانے دیں۔ واحد اور جمع کے صیغوں کی بھی پروا نہیں کرتے۔ ایک صاحب ہیں، غالباً بہار کی طرف کے، جو ریڈیو پر کرکٹ کی کمنٹری دیا کرتے تھے۔ کھیل کا حساب وہ بالعموم اس طرح بتایا کرتے تھے:
’’...سری کانت نے 85رن بنایا ہے اور روی شاستری کے صرف ایک رن بنے ہیں۔مظفر نگر نے...معاف کیجئے مدثر نذر نے چھ اوور گیند پھینکا ہے اور وسیم اکرم کے ابھی ایک اوور پورے ہوئے ہیں۔ اس وقت دوپہر کا سوا بارہ بجا ہے اور امید کرنی چاہیے کہ جب ایک بجیں گے اور لنچ کے بعد کی کھیل شروع ہوگی تب تک وکٹ اور دھیما کھیلنے لگے گی۔ تو آئیے تب تک میں آپ کو اسٹوڈیو واپس لئے چلتی ہوں...معاف کیجئے چلتا ہوں!‘‘
تذکیر اور تانیث کا کوئی واضح اصول نہ ہونے کی ہی وجہ ہے کہ اردو کے ہزاروں ادیب اور شاعر لاکھ سر مارنے پر بھی آج تک بلبل جیسے حقیر و فقیر پرندے کی جنس طے نہیں کر پائے ہیں۔: بلبل کی جنس پر اب تک اتنے ادبی جھگڑے اور فساد برپا ہو چکے ہیں کہ کچھ مت پوچھئے۔ شاعروں نے اپنی اپنی ضرورت ،ذوق اور ذائقے کی مناسبت سے اسے مذکر اور مونث دونوں طرح باندھا ہے۔ کسی شاعر کے جی میں آیا تو اس نے یہ لکھ کر گوا دیا:
دھیرے دھیرے آرے بادل دھیرے دھیرے آ
میرا بلبل سو رہا ہے شور و غل نہ مچا
کسی اور شاعر کے جی میں آئی تو اس نے لکھ دیا:
ایک تھا گل اور ایک تھی بلبل دونوں چمن میں رہتے تھے
پھر یہ خیال کر کے کہ بات بالکل پکّی ہو جائے اس سلسلے میں اپنے ایک بزرگ کا حوالہ دیتے ہوئے تذکیر و تانیث کی تصدیق کے لئے یہ مصرع لگا دیا کہ:
ہے یہ کہانی بالکل سچّی میرے نانا کہتے تھے:
ایک مرتبہ میں نے مسئلۂ بلبل کے سلسلے میں میاں عبدالقدوس سے رجوع کیا تو انہوں نے فرمایا:
’’تذکیر و تانیث مزاج اور اور ذوق کا معاملہ ہے میاں اور آپ کی حسِ جمالیات کا بھی۔ جہاں تک بلبل کی جنس کا تعلق ہے تو اپنے موقف کی تائید میں ایک مرتبہ میں نے ایک شعر فی البدیہہ کہا تھا۔ تم بھی سن لو:
ان کا جو صیغہ ہو وہ اہلِ گرامر جانیں
میرا بلبل تو مونث ہے جہاں تک پہنچے!
امید ہے اس سے میرا موقف واضح ہو گیا ہو گا۔‘‘
’’لیکن آپ نے مونث بلبل کو بھی میرا کہہ دیا ہے۔ اس سے بات پھر الجھ گئی ہے۔‘‘
’’الجھ نہیں گئی الجھائی گئی ہے اور اسی کو استادی کہتے ہیں۔ بہرکیف بلبل کے مسئلے کا حل میرے نزدیک یہ ہے کہ اسے مونث مان لیا جائے۔‘‘
’’تو پھر مذکر بلبل کو کیا کہیں گے؟‘‘میں نے پوچھا۔
’’بلبلہ‘‘

